
        
            
                
            
        

    
	монголын зохиолчдын эвлэл

	 

	Ж. ДАМДИН

	 

	СЭЛЭНГИЙН УРСГАЛ

	(Шүлэг, дуу, найраглал)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1976 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАМДИН ГУАЙ

	Жүгдэрийн Дамдин бол цог залийг бадраасан залуу хийморьтой үедээ монгол ардын хувьсгалыг мандуулалцаж, манай өнөөгийн жаргалтай сайхан үеийг бий болголцсон, дараагаар нь шинэ тулгар улсаа төвхнүүлэх, байлдан олсон эрх чөлөөгөө бататгахаар төр түмнийхээ төлөө аливаа бүхэнд хүчин зүтгэж явсан бид бүхэндээ хүндтэй партизан хүн юм. Одоо нас сүүдэр 78 хүрч яваа ч ардын хувьсгалын яруу алдарт 55 жилийн ойтой, уран бүтээлийн үзэг хурцхан золгож байна.

	Дамдин гуай аль 1921 оны эхээр эх орноо түмэн харанхуй үеэс гаргаж гэгээн саруул замд тавих учиртай ардын журамт цэрэгт нэгэнт элссэн байжээ. Журамт цэргийн дайчид гамин чандрууг бут ниргэн Хиагтыг эзлэхэд яг байлдаанд нь явалцаагүй ч байлдаж явсан цэргийн нэгэн адил чухлаас чухал үүрэг гүйцэтгэсэн байдаг.

	Энэ партизан хувьсгалын буу анх дуугаргасан тэр нутгийн хүн тул ардын хувьсгалыг хийлцэх зоригт эрсийг элсүүлэх, агт морьд бэлтгэх, хоол хүнсээр тасралтгүй хангах, хувцас хунар олох оёулах, шархадсан цэрэг зөөх эмчлүүлэх зэрэг тун хариуцлагатай арын албаны ажилд томилогдоод маш гавшгайлан хийж явсан хүн юм. Ар Хиагтад ч, Их хүрээнд ч Сүхбаатар жанжнаа яг нүүр тулан учраагүй гэх нь ээ цэргийн ёсоор олон удаа бараа сүрийг нь харж, тушаал зааврыг нь олон удаа жин тан биелүүлж явсан ахмад дайчин юм. Дамдин гуай, хувьсгалын дараагаар ардын цэргийн хүчийг зузаатгахаар цэргийн эрдэмд хичээнгүйлэн зүтгэгсдийн нэг байсан юм...

	Манай ихэнх зохиолчид идэр залуудаа уран зохиол туурвисан байдаг. Тэгтэл бас амьдралын их туршлага сууж бичих бэлтэй болсон хойноо туулж өнгөрүүлснээ нэхэн санаж, түүнийгээ уран сайхнаар өгүүлж яваа зохиолч нар байна. Чухамхүү тиймийн нэгэн бол партизан Дамдин гуай юм. Амьд яваа насны туулсан зам урт, үзэж өнгөрүүлсэн нь үлэмж их тул Дамдин гуай жаран нас хүрсэн хойноо түүхэн баримтат уран зохиол туурвих, дурсамж дуртгалаа найруулан бичих онгод нь оржээ. Ингээд 1958 оноос хойш өдий хүрэх хугацаанаа: «Ховор амьтны мөрөөр», «Буурал анчны тэмдэглэл», «Эх орон», «Монгол бөх», «Миний Монгол», «Буун дуун», «Үймээний жил», «Анчны тэмдэглэл», «Сэлэнгийн урсгал» гэдэг олон ном нийтлүүлсэн билээ. Монгол сайхан найруулгатай бичсэн эдгээр ном дотроос «Буун дуу», «Үймээний жил», «Монгол бөх» гойд сонирхолтой болсон төдийгүй сүүлчийн ном дахин хэвлэгдсэн хэр нь олдохуйяа бэрх болжээ. Эдгээр тууж, найраглал, шүлэг дурсамж, дуртгал, тэмдэглэл нь цөм уран зохиолын төрөл бөгөөд ардын хувьсгалын партизан ийнхүү улсынхаа уран зохиолын сан хөмрөгийг арвижуулалцсан зохиолч боллоо.

	Дамдин гуай уран зохиол бичихээсээ өмнөхөн хангай говь хосолсон, уудам сэлүүн нутагтаа алдартай анчин явлаа. Адал явдлын байгууштай атлаа анчин Дамдинд тохиолдсон асар олон явдлыг өгүүлсэн нь түүний хэд хэдэн номд буйг манай уншигчид бэлхнээ санаж буй. Хашир анчин гөрөөс араатныг отох, дуудах, мөр хөөх, шилж авлах тухай сонин сонин явдлыг амьтны тухай өгүүлсэн хэд хэдэн номдоо бичсэн нь залуу анчид, нийт уншигчдад танин мэдүүлэхийн их учир холбогдолтой, сургамжтайн гадна, гөрөөс араатныг хамгаалах, хямгадах тухай санаа, дуртгал тэмдэглэлдээ шингээсэн нь даруй манай нам засгаас байгалийг хамгаалах талаар байнга явуулж байдаг бодлогод яв цав нийлж байна. 

	Түүний агнасан ангийн сор дээжсээр Улсын төв музей, зарим аймгийн орон нутгийг судлах музейд чихмэл хийж тавьсныг эх орныхоо баян анг сурталчлагч гэж үзүүштэй байна. 

	Дамдин гуай, ардын хувьсгалын үйл ажиллагаанд оролцож явснаа, ян хөвчид ан гөрөө хийж явснаа өгүүлсэн хэд хэдэн ном бичихийн зэрэгцээ, үндэсний спортын нэгэн болох бөхийн тухай «Монгол бөх» гэдэг номыг олон зуун жилийн өмнө олдошгүй ховор түүхэн баримтад тулгуурлан бичсэн нь бөхийн хорхойтон монголчууддаа үнэхээр нэг таарч билээ. «Сэлэнгийн урсгал» гэдэг энэхүү номд бас монголын домогт хурдан морьдын тухай найраглал орсон байна.

	Ардын хувьсгалын цэрэг нь явсан партизан Дамдин одоо зохиолч болчихсон их хувьсгалынхаа 55 жилийн ойд «Сэлэнгэ мөрний урсгал» гэдэг номоо бэлэг барьж байна. Эл ном дотроо хоёр хэсэгтэй бөгөөд эхнийхэд нь эх орноо магтан бахархсан сэдэв бүхий тэмдэглэл, дуртгал, уянгын шүлэг, нөгөөхөд нь Сүхбаатарын тухай, партизан цэргийн тухай, эрийн гурван наадмын тухай оруулсан байна. 

	Партизан өвгөн, зохиолч Дамдин гуай цаашид, ийм түүхэн баримтад зохиол хэд хэдийг зэрэгцүүлэн бичиж яваагийн дотор «Алмас»-ын тухай өгүүлсэн роман, Манжийн хаанчлалын сүүлийн үед, Богд хаант Монгол улсын үед, сүүлд нь ардын хувьсгалын цэрэг болсон партизан Тогтохын тухай баримтат тууж, эрийн гурван наадмын морь, сурын тухай өгүүлсэн зохиол орж байна. 

	Энэ мэтээр Дамдин гуайн бичсэн болоод бичиж яваа зохиол нь цөм түүхэн баримттай байна. Орчин үед, болсон явдлыг урнаар өгүүлсэн зохиолыг аль ч улсад дээгүүр үнэлдэг боллоо. Ахмад дайчин зохиолчийн уран бүтээлийн зам өлзийтэй өөдрөг явах болтугай.

	 

	Ц. ШҮГЭР



	




	I

	ШҮЛГҮҮД



	



	ӨМНӨХ ШҮЛЭГ

	Унасан газар Товхон хан,

	Угаасан ус Сэлэнгэ мөрөн

	Угийн хөдөлмөрч олон түмэн

	Учирсан нөхөд - энэ бүхэндээ

	Алсын газар, жилийн олонд

	Аяны зам албаны үйлст

	Алтанхан өлгийгөө санан дурссан

	Ахуй сэтгэлийн минь дурсгал

	Булт олондоо өргөн барих

	Буурал насны минь яриа

	Энэхэн номоо зориулав

	Эргүүлэн толилон соёрхоно уу.


СЭЛЭНГЭ

	Эх цагаан Сэлэнгэ минь

	Эрчлэнхэн урсана уу даа

	Эг, Үүрийн голуудаараа

	Эвхрэлдэнхэн урсана уу даа

	 

	Буурал цагаан Сэлэнгэ минь

	Бургиланхан хурдална уу даа

	Бургаас, моносоор эмжүүлсээр

	Будан татан хурдална уу даа

	 

	Цэнгэг уснаас чинь ууж өссөн, би

	Цэнгэж явсан сэтгэлийнхээ үгийг

	Уран шүлгийн бадаг болгон хэлье байз

	Урин хаврын шувуу болгон тавья байз

	 

	Урсгалын сайхнаараа хүүхэд насанд минь

	Уяхан хөгжим тоглож өгсөн Сэлэнгэ минь

	Ухааны уудмаар хүү чинь одоо тандаа

	Уран шүлгээ дээж болгон барья!

	 

	Ээжийн цай сүүнийхээ дээжээр тахил өргөх

	Эгэл хүн миний цээж бодлын шүлэгт

	Энгүй цэнхэр усан хадаг юугаа дэлгэсэн

	Эртний түүхт Товхон хан, тов тодхон байна

	 

	Эртний буурал Товхон хан уулаа

	Эрдэнийн цагаан дун болгон үлээж

	Эх сайхан Сэлэнгэ нутгийнхан минь

	Энэ цагийн өрхийн оосрыг татсан юм.

	 

	Сайн цаг мандан мандсаар

	Сайхан Сэлэнгэ урсан урссаар

	Сүрлэг Товхон хан сүндэрлэн сүндэрлэсээр

	Шүлэг хойч үе хоёр жигдрэн жигдэрсээр байтугай!

	 


СЭЛЭНГИЙН УРСГАЛ

	Сэлэнгийн минь урсгал

	Сэлүүхэн болоод намуухан

	Сэтгэлийн минь дурсгал

	Сэлүүргүй болоод жолоогүй

	 

	Цацангийн минь гол

	Цариухан болоод тунгалагхан

	Царигхан бага нас минь

	Ариухан болоод амгалан

	 

	Сэлүүрт завь шиг мориор

	Сэлэнгийн урсгал зэтгэж

	Сэргэлэн бага насандаа

	Цэрвүүхэн холыг зорьсон доо.

	 

	Амьдралын олон оныг

	Алсын замд өнгөрөөлөө.

	Ард түмнийхээ үйлэн хэрэгт

	Амь биеэ зориулж явлаа.

	 

	Улирал цагийн хатууг туулж,

	Улс орныхоо хүндийг үүрэлцэж

	Учирсныхаа өмсгөсөн дулаан цамцыг

	Урагдан салмартал зүтгэхдээ

	 

	Өөрийн болоод нөхдийн ялалт,

	Өнөр түмнийхээ шинэ хөгжил

	Өнө хожмын их нийгмийн

	Өглөөний гэгээг зорьж явлаа.

	 

	Хулан цангах говиос эхлээд

	Хурдан тахийн хязгаараас

	Хур тогтоц эртний нөөцтэй

	Хуурай хөрс, уулсыг туулан,

	 

	Хэрийн онгоц давшгүй Алтайн

	Жирийн морин явшгүй бартаанд 

	Шинжлэх ухаанд нэмэр өгөх сөн гэж

	Шимтэж явсан он жилүүдэд

	 

	Ус нь тунгалаг, урсгал нь өнгөлөг

	Умардын биндэрьяа өнгөт Сэлэнгэ минь

	Ухаан бодолд минь уяатай явдаг

	Унтах нойронд минь зүүдлээтэй байдаг.

	 

	Сэлэнгийн минь урсгал

	Сэлүүхэн болоод намуухан

	Сэтгэлийн минь дурсгал

	Сэлүүргүй болоод жолоогүй.

	 

	Цацангийн минь гол

	Цариухан болоод тунгалагхан,

	Царигхан бага нас минь

	Ариухан болоод амгалан.

	 

	Царигхан бага насаа

	Сэлэнгэ таныхаа өлгийд орхиод

	Цастан өндрүүдийг давж

	Сэтгэлийн эрхээр алслахдаа

	 

	Тусгаар тогтносон орныхоо

	Тулганы чулууг түшилцэж

	Тулж босголцсон нийгмийнхээ 

	Туургыг барилцан маналцаж

	 

	Ард, нам хоёрынхоо 

	Ажил үйлст зүтгэхдээ,

	Ачит гэгээн төрийнхөө

	Агуу үйлсийг бүтээлцэхдээ

	 

	Улаа өртөөг хэрэглэн

	Уртын замаар давхиулсаар,

	Уурын тэрэгний тэвш дотор

	Унтах нойргүй довтолгосоор

	 

	Өссөн нутаг усаа дайраад

	Өнөр Монголыг минь шугамдсан

	Найрамдлын ган замаар

	Насан өвгөрөөд аялахдаа

	 

	Үүл даван хөөрсөн

	Үлгэрийн цагаан сумаар

	Үзэж мэдээгүй нутаг оронд

	Очиж золгож явахдаа ч

	 

	Номт толгой Номины говь

	Номхон далай, Владивосток,

	Алс Берлин, Балтийн тэнгис,

	Ах дүү Зөвлөлт, Буриадаар

	 

	Хар үсээ цагаан болтол,

	Халуун биеэ өвгөн болтол

	Хамт олны хэрэг бүтээж

	Халшрал үгүй зүтгэж явахад

	 

	Уул уулын дотроос

	Товхон хан уул минь,

	Ус усны дундаас

	Урсгал сайхан Сэлэнгэ минь

	 

	Аавын дулаан голомт шиг

	Алаг зүрхэнд тодхон

	Ардын дуу шиг урсгал нь

	Аньсан ч нүдэнд харагднам.

	 

	Сэлэнгийн минь урсгал

	Сэлүүхэн болоод намуухан,

	Сэтгэлийн минь дурсгал

	Сэлүүргүй болоод жолоогүй.

	 

	Цацангийн минь гол

	Цариухан болоод тунгалагхан

	Царигхан бага нас минь

	Ариухан болоод амгалан,

	 

	Сэлүүрт завь шиг мориор

	Сэлэнгийнхээ урсгал зэтгэж

	Сэргэлэн бага насандаа

	Цэрвүүхэн холыг зорилоо доо.»


ТОВХОН ХАН

	Хантай нуруугаа ардаа түшээд

	Хатан Сэлэнгээ урдаа тосоод

	Харах нүдний чимэг болсоор

	Ханхайж байдаг Товхон хан минь ээ

	 

	Эртний түүхтэй хангай тандаа

	Эгшиг дуугаа өргөн барья!

	 

	Дуутай хуурын чавхдас гэмээр

	Зуузай холбуулсан Цацан голтой

	Зугаа цэнгэлтэй хөндий бэлээр

	Зурайж торойсон Товхон хан минь ээ

	 

	Эртний түүхтэй хангай тандаа

	Эгшиг дуугаа өргөн барья!

	 

	Амуу тариалан ургаад байдаг

	Атар сүргүүд нь үржээд байдаг

	Амьтан гөрөөсний гүйдэл бүрэн

	Агуу баялагтай Товхон хан минь ээ

	 

	Эртний түүхтэй хангай тандаа

	Эгшиг дуугаа өргөн барья!

	 

	Өвгийн үеийг үдэн өндөрлөж

	Өнөө үеийг угтан сүндэрлэж

	Өнөр үрсийг өргөн сүмбэрлэх

	Өнийн тахилгат Товхон хан минь ээ.

	 

	Эртний түүхтэй хангай тандаа

	Эгшиг дуугаа өргөн барья!

	 

	Цэнхэр огторгуйн хүйсийг тулаад

	Цэвэр цэмцгэрхэн үүлийг зулаад

	Цэнгэл бүтээлийн дууг дуулаад

	Цээжээ тэнийсэн Товхон хан минь ээ.

	 

	Эртний түүхтэй хангай тандаа

	Эгшиг дуугаа өргөн барья!


ЭХ ОРОН - ӨЛГИЙ МИНЬ

	Нарлаг сайхан тэнгэрийнхээ дор.

	Намайг төрүүлсэн эх орон,

	Нарийн зөөлөн хөрсөн дээрээ

	Найрсгаар өсгөсөн эх орон,

	 

	Эрүүлхэн агаар салхиараа

	Эхлэн амьсгалуулсан эх орон,

	Эм болсон ус мөрнөөрөө

	Энэ биеийг угаасан эх орон.

	 

	Тоолж баршгүй үзмэр сайхантай,

	Тоймлож болшгүй баян сантай

	Тоогоор хэмжишгүй уул талтай,

	Тооцоолж амжихгүй эрдэнэ уурхайтай.

	 

	Хамгаас сайхан, хамгаас үнэтэй

	Хаа газраас эрж олдошгүй,

	Эрээд олбол эрдэнэ болдог,

	Эмнээд авбал эм болдог

	 

	Алдарт «хүн орхоодой»

	Алтан, мөнгөн гагнуур зэрэг

	Ачтай тустай ургамал

	Аль бүгдийг тоолж барах вэ!

	 

	Бүгдээс сайхан, бүгдээс чухаг

	Бүх л дэлхийгээс, элбэг олдошгүй

	Уугаад үзвэл умдаа болдог,

	Учирлаад хэрэглэвэл эм болдог

	 

	Отгон тэнгэр, сайхан - хулж,

	Онон мөрөн, Ерөөгийн рашаан,

	Халх, Хужирт, гурван нуур,

	Хан Алтай, Естийн рашаан

	 

	Ахиад тоолбол хуруу хүршгүй,

	Амаар тоолоод ухаан хүршгүй

	Алдартай сайн рашаан булаг

	Аль бүгдийг нэрлэж барах вэ!

	 

	Эмнээд явбал эм нь бүрэн,

	Эдлээд явбал эд нь бүрэн

	Эзэн нь хичээвэл эрдэнэ бүрэн

	Эх орон минь юутай сайхан бэ!

	 

	Ариухан энэ эх орныхоо

	Алтанхан шороон дээр би төрсөөн.

	Ажил хөдөлмөрөөр зогсолтгүй зүтгэсэн

	Ард түмний дунд би өссөөн.

	 

	Хар бор ажилд, хүүхэд цагаас минь

	Халамжлан сургасан өвгөд настан,

	Хатуу зөөлөн хоёрт залуугаас минь

	Хамт зүтгэсэн үеийн нөхөд минь

	 

	Тэр хэсэг нутгийг "минийх!" гэж

	Тэндэх ард олныг "манайхан!" гэж

	Тэмүүлэн хайрлах сэтгэлийг надад

	Тэд анхан шингээж өгсөн юм.

	 

	Адуун дундаас, ороо морьдыг

	Ааглан дайрч, газрын холд

	Алдлан сунах уургын цээжинд

	Атиран хийссэн суран хуйвыг

	 

	Зүүн баруунгүй даллан хаяж,

	Зүтгэсэн морийг татан зогсоож

	Эмнэгхэн чихэнд нь зоригтой ноцож

	Эр чадлаараа даран тогтоож

	 

	Ган дөрөөн дээрээ жийн булгиулж,

	Газар нутагтаа гайхуулж явлаа

	Ардаг эмнэгийг сургаж чаддаг

	Аавын хүүхдийн жаргалын орон!

	 

	Олон цөөн тэргээ хөллөж

	Оргих, Хамжааны уулсаар явж

	Он оны түлш модыг

	Овоолон бэлтгэж, жин тээгээд

	 

	Вангийн өргөө, Богдын хүрээ,

	Баруун тийш Заяын бааюу

	Бас цааш нь Ховд, Улиастайн

	Бартаат замыг туулан хүрч

	 

	Буцаж ирээд ах дүүстээ

	Будаа гурил тарааж байсан

	Эр сайтай жинчин харчуулын

	Эх болсон нутаг билээ л!

	 

	Одоо тэнд ган зам

	Олон улсыг холбон гялалзаж,

	Зуу зуун тэрэгний ачааг

	Зузаан биедээ ганцхан ачиж,

	 

	Авчирч хангасан бараа элбэг

	Ардын хоршоо хаалгаа нээж

	Аль урьдын жинчин эрсийн минь

	Ариухан мөрөөдлийг биелүүлж байна.

	 

	Мал сүргээ арчлан өсгөж

	Малтмал сувгаар тариагаа усалж,

	Марлын одыг махийтал зүтгэсэн

	Мах ясны тасархай, ажилч олон.

	 

	Тансаг таван үрээ хөрсөнд нь цацаж

	Тал хөндий дүүрсэн тариагаа хурааж

	Тай чулуун тээрмээр гурилаа татаж

	Тавиун шангууд дунд хөлсөө дусааж,

	 

	Гурван шар үхэр оруулан хөллөсөн

	Гувжин модон аралтай

	Гурамсан суран тоногтой

	Гоолиг модон анжсаа эзэгнэн төрсөн газар.

	 

	Өнөөдөр тэнд сангийн аж ахуйн

	Өргөн тариалан цэлийж байна.

	Өглөөний наранд, хүчит тракторын

	Өнгөт гинж нь гялалзаж байна.

	 

	Дархан хот - гурилын тээрмийн

	Давхар ордон тэнгэрт өндийж

	Даяар олны минь хэрэгцээг

	Далай баялгаар хангаж байна!

	 

	Хотын хаягдал ноосыг түүж

	Хонины урт, ахрын ноосыг

	Хоёр удаа хяргаж аваад

	Холимог ноосоо савж мушгиад

	 

	Хөдөө газрын ногоон дээр

	Хөвөн цагаан ноосоо дэлгэж

	Ахраар өнгөлж, уртаар доторлож

	Ариун цагаан эсгийгээ хийхдээ

	 

	Цаснаас цагаан, яснаас хатуу! гэж

	Цал буурлууд ерөөж боодог,

	Үхрийн ширээр баглаж ороогоод

	Үргэдэг онгон морьдоор татдаг.

	 

	Сайн цагаан эсгийний нутаг,

	Сайхан заншилт хөдөлмөрийн орон

	Санаанаас гаршгүй, миний ард түмэн,

	Шүлэгт багташгүй дуртгалын минь өлгий!

	 

	Одоо энд, эсгий шигээ өнгөтэй

	Онгон цагаан барилгууд босож,

	Ой мод шиг цэцэрлэг ургаж

	Орчин үе минь дэгжиж байна!

	 

	Өглөөнөөс үдэш болтол тасардаггүй

	Өрнүүн энэ хөдөлмөрийнхөө талбайд

	Өсгөж бойжуулсан нутгийнхаа олныг

	Өргөж магтах сэтгэл хэдий оволзовч

	 

	Ардынхаа тэр хөдөлмөр бүтээлд

	Авьяас чадал минь хаанаас хүрэх вэ!

	Ай түмэн цутгалантай мөрнийг

	Алгаар хэмжиж яахан болох вэ!

	 

	Намайг хүү болгон төрүүлсэн

	Намайг хүн болгон өсгөсөн

	Мөрөн шиг их хөдөлмөрийн эх орныг

	Мөнхийн алдар ивээх болтугай!

	 


ДАССАН ГАЗРЫН ШОРОО

	Дассан газрын шороо

	Дандаа л зөөлөн санагднам

	Далан насыг өнгөрөвч

	Залуу цагийг санагдуулнам...

	 

	Өлгийтэй нялх цагаас минь

	Өвөр дээрээ бүүвэйлсээр

	Өөдсөн балчир үеэс минь

	Өнгийн сургаалаа хайрласаар

	 

	Буурал насан болсон

	Буяндэлгэр ээж минь

	Охин Жаргаландаа, намайг

	Орхиод явсан үеэс хойш

	 

	Хурга ишгээ хариуланхан

	Хурдан хөлөөрөө уралданхан

	Цулгуй зөөлөн шороон дээр нь

	Чулуун тоглоомоо өрсөөр

	 

	Наадаж явсан газар минь

	Надад дандаа санагддаг юм.

	Насан хутгийг хайрласан

	Нандин эрдэнэ шиг бодогддог юм.

	 

	Энэ сайхан шороон дээр

	Эр чадлыг ол луу, би!

	Эрэмгий залуу нөхөдтэй

	Барилданхан яв луу, би!

	 

	Барилдаж явсан гэхээс

	Багын явдал санагдах юм.

	Багын тэр явдал минь

	Бахархал болон бодогдох юм.

	 

	Алдар цуутай бөхчүүдээр

	Алгадууланхан засуулж,

	Амар төсөр унахгүй гэж

	Ач тачхан ноцолдож,

	 

	Нэг мэдэхэд овоо тахилгын

	Нэртэй нэргүй олон наадамд

	Дээгүүр цолтой бөхчүүдийн

	Далбаа шуудгаас атгаж

	 

	Ан манхан үзэлцсээр

	Автономит засгийн сүүлчээр

	Арван засаг даншгийн

	Амлагдах гурвын даваанд

	 

	Амбан цэцэн хаантны

	Аварга Дашрэнцэнгийн дүү

	Алдарт арслан Жунайд

	Алгадуулж нэг унаад

	 

	Барилдах явдал ч дууссан сан

	Багын явдал ч өнгөрсөн сөн

	Онхийн өөр, шинэ хүслэн

	Одоо болтол хөтөлсөн сөн.

	 

	Эдүгээ би, бөх биш

	Эгэл нэгэн анчин, гэвч

	Эгнээ шүлгэн дурсгалаа

	Эх нутгийн шороон дээр 

	 

	Тээж төрүүлсэн эх эцэг

	Тэвэрч өсгөсөн Бүндий, Жаргалан,

	Тэднээс үлдсэн Дарьзав,

	Тэр бүхэндээ зориулж

	 

	Дээд сургууль төгсөж

	Дэвшиж ажиллаж яваа

	Таван сайхан дүүгийнхээ

	Тансаг жаргалыг бэлгэдэж

	 

	Нимгэхэн ч гэсэн ном болгож.

	Нинжийн сэтгэл зүрхнээсээ

	Үлдээхийг би чинь хүснэм,

	Үүнийг хараасай «Бүндий ээж» минь

	 

	Элгэн төрлийг минь хадгалсан

	Эх нутгийнхаа шороон дээр

	Энэ насныхаа төгсгөлд

	Эргэж унахыг бодох юм, би!

	 

	Эх нутгийн минь шороо, чи

	Эрдэнээс үнэтэй эрдэнэ билээ

	Энд би унах сан гэдэг минь

	Энд төрсний учир сан билээ...


ЭХ НУТГИЙН ТУХАЙ БОДОЛ

	Өссөн нутагтай жиших элгэн халуун газар

	Өнөр баян хорвоогоос эрээд олддоггүй гэдэг!

	Өвгөн болох насандаа, энэ үгийн үнэнийг

	Өөрийн нутгийн барааг ширтэж байхдаа мэдлээ.

	 

	Омголон хонгор дааганы хурд мэдэн давхиж

	Ойр холын багачуултай инээлдэнхэн бужигнаж байсан

	Одоо дахин олдохгүй, балчир насаа өнгөрөөсөн

	Ордон толгой, Далан, Цацын толгойнууд минь

	 

	Цагаан Овоотын наадамд, эрээн асар тойрч

	Цамцны хормой хийсгэн, эрмэг хүлгээр уралдаж

	Түрүүлж ирсэн морины цол гуншин дуудуулж

	Түмэн олны өмнө айраг амссан цаг минь,

	 

	Ширээ, Хэрэлт хэмээх Балчирийн минь нутгийн түүгээр

	Шингэн манан татсан Цувраагийн уулсын үүгээр

	Шижир алт шиг насныхаа өдөр сарыг тоолон

	Ширүүн хатуу байгальтай өрсөлдөж өссөн нас минь!

	 

	Мухдаг, Чандагатайн түүгээр адуу малаа хариулж

	Мулт үсрэн ухасхийж булгих эмнэг морьд сургаж

	Муу, сайн хоёр, алаглаж явдаг насандаа

	Мундар түүхээ би, эхэлж явсан нутаг минь!

	 

	Энэ сайхан нутаг хэзээ боловч намайгаа

	Ээжийн дулаан харц шиг ширтэн ширтэн ивээж,

	Эргэж заавал очихыг дуудан даллах юм.

	Эх нутаг гэдэг ийм л байдаг юм байна!


ҮХЭР ТЭРЭГЧИЙН ҮГ

	Уулыг сэтэлж, усыг гаталсан

	Уртын урт ган замаар

	Утаа ч үгүй, униар ч үгүй

	Уухилах галт тэрэг довтолж явна

	 

	Дорвитой чадалтай дугуйнууд дор нь

	Донслонхон чичирч байгаа энэ газраар

	Нэгэн цагт, үхэр тэрэгчийн

	Нэвсийсэн цуваа цувж явсан юм.

	 

	Үнэндээ би залуу цагтаа

	Үхэр тэрэгний цуваа толгойлж

	Түүчээлсэн тэрэгний арал дээр

	Түр зуурхан зүүрмэглэж явсан юм.

	 

	Халх жингийн дэглэм дагаж

	Халуурч унатлаа алхуулж явсан

	Харгуй замын минь яг дээгүүр

	Харайж гарсан энэ замаар

	 

	Түмэн тонны хүнд ачааг

	Түүртэлгүй чирэн давхих

	Илчит тэрэг довтолж явна.

	Ийм үеийг үзээд би догдолж байна.


ГАМИНГИЙН ЭРХШЭЭЛЭЭС ОРГОЖ ЯВАХ ҮЕИЙН ДУРТГАЛ ШҮЛГҮҮД

	(Гурван хэсэг)

	 

	I. Ноён ууланд гэмингээс морь зэвсэг булааж хөлжив

	Аяа хөөрхий, Ноён уул минь уу!

	Атаатан дайсныг дийлүүллээ, та

	Адилхан хүнээ алсан явдал минь

	Аргагүйн эрхэнд болсон хэрэг билээ.

	 

	Борлог морийг нь авч уналаа би.

	Буу зэвсгийг нь агсаж одлоо, би.

	Борлог морины минь хөл бохиролгүй явж

	Борхон гэрийн минь үүдэнд хүргэж өгөөрэй.

	 

	Хүчит бууны аман дор

	Хүйтэн зэвсгийн үзүүр дор

	Хүнд зүдүүрийг хүлээж явсан би

	Хүслийнхээ зоргоор ууланд гарлаа, би

	 

	Аяа үзэсгэлэнт онгон хангай минь уу!

	Арцын үнэрт ургамал модоор баян

	Алтан сорт булга, суусраар элбэг

	Рашаан ус, амтат жимсээр их.

	 

	Хаа холын онцлог түүхтэй

	Халхын баатрын онголж тахисан

	Хавь газартаа чимэг болсон

	Хайрхан Ноён уул юугаа бахдан дууднам.

	 

	 

	II. Таширийн даваанд

	Охин төлөгнөөс өндөргүй цагтаа

	Оодонгийн улаахан тугал байхдаа

	Хавтгай хамраа үнсүүлэн дассан

	Хайрт хүрэн шар минь сайн байна уу?

	 

	Жил жилээр өсөн төлжиж

	Жигдхэн алхмаар анжис чирч

	Будааны шан дээр дуулан дассан

	Буянтай шар минь сайн байна уу?

	 

	Эх нутгаа тэмүүлэн зорьсоор

	Эзэн чинь ингээд гэлдэрч явна даа.

	Эзэрхэг дайсны ачаа чирсээр

	Эвий чи минь, ядарч явна уу даа.

	 

	Унтах нойр, ундлах цайгүй

	Уулаар тэнэсээр зүдэрч явахад минь

	Уулын даваан дээр миний шар

	Уулзан уйлуулах учиртай байж дээ.

	 

	 

	III. Хушаат уулын хагацал

	Хэц дээр унагалсан монгол гүүний унага

	Хэвтэж сульдаж үзээгүй монголын шандаст хүлэг

	Хэв хэзээд эрмэг, сэргэлэн цовоо явсан

	Хэлбэршгүй хань борлог морь минь хайран!

	 

	Уйлган бэрхийн дундуур надтай хамт босож

	Уран зургаан мичдээр чиг барин явж

	Унтаа шөнийн сүүдрээр хань болгон зайчиж

	Уулын шилийн чулууг улалзтал нь алхалж

	 

	Үүрийн таван жингийн тасхийсэн жаварт

	Үс бүхэн нь цантаад бөмбөлзөнхөн тэлгүүлж

	Үрээ цагийнхаа туурайг сэтэртэл нь зүтгэсэн

	Үнэн хайртай хань, борлог морь минь хайран!

	 

	Сайн хүлэг чамайгаа эзгүй ууланд нутаглуулж

	Санан санан уйлавч, салж явахад хэцүүеэ!

	Сахин сахин суусаар эцсийг үзмээр боловч

	Санаа зоригоо барьж, ус л нутгаа тэмцье дээ!

	 

	Энэ л биеэ хайрлалгүй миний төлөө гэсээр

	Эзний муугаас болж эндэж үсрэн нөгчихдөө

	Эх нутагт минь хүргэх сэн гэж санан санан байх шиг

	Эрдэнэ молор толгойгоо Сэлэнгэ чиглэн төгслөө, чи

	 

	Усан болор нүдийг чинь шувуу битгий тоншиг гэж

	Уулын цэвэр чулууг нүдэн дээр чинь тавилаа, би

	Унаж унуулж явсны үүрдийн дурсгал болгож

	Унаган цацаг сүүлнээс чинь нэгэн тугийг авлаа, би.

	 

	Хэц дээр унагалсан монгол гүүний унага

	Хэвтэж сульдаж үзээгүй монголын шандаст хүлэг

	Хэв хэзээд эрэмгий, сэргэлэн цовоо явсан

	Хэлбэршгүй хань, борлог морь минь хайран!


ДАЙЗ, ХУТГА ХОЁРТОО

	Бартаат замын нөхөр болсон чамдаа

	Баярын бадаг шүлэг юүгээн дурсган,

	Бодон санан, амьдрал юугаан дурсан

	Бор зүрхээ хөдөлгөн байж бичив.

	 

	Урт замын хань болсон чамдаа

	Учиг учигаар утас шүлэг холбож

	Урьд урьдын он жилийг хэлхэж

	Уяран дурсан байж хэдэн үг хэлье.

	 

	Хангайн уулсын торгон хярыг хэжиж,

	Хатан Сэлэнгийн их арлыг хажиж

	Хад чулуут Алтайн уулсаар мацахад

	Хамт явсан дайз, хутга хоёр минь

	 

	Аахилам залуудаа, морь биедээ эрдэж

	Ан гөрөөний мөр мөшгөн гарч

	Алтан шар замд жараад жилийг элээхэд

	Адилхан бүхнийг туулсан дайз, хутга хоёр минь

	 

	Хатуу хошуутай, галт сумаа агуулж

	Халуунд халж, хүйтэнд хөрөн бүсэлж

	Хагас зууны, бартаат замд нөхөрлөсөн

	Хар хөмөн дайз чамайгаа магтъя.

	 

	Тав таваар нь зургаа эгнүүлж

	Таслан оёсон оёдолтой билээ,

	Гурван төө багцаатай билээ

	Гучин сумны багтаамжтай билээ.

	 

	Үнэгний мөр шиг оёдол тоолон нь

	Үйлчин хүний гарын уртай билээ.

	Алтайн бартаа шиг атираас бүхэнд нь

	Анчин хүний намтар түүхтэй билээ.

	 

	Сая орсон цас шиг нужигнасан

	Сайхан шинэ дайз байхаасаа, чи

	Салбарч элж, олон учрал туулахдаа

	Сайн нөхөр шиг үргэлж цуг явлаа.

	 

	Уяа оосроос чинь зүүлттэй байгаа

	Урт, богино ганзаганы суруудтай, чи

	Үзсэн амссанаа хууч хөөрөх юм бол

	«Үлгэрийн далай» шиг их ном туурвих биз ээ.

	 

	Халуун сумаар, хүйтэн бууг амилуулж

	Хангайн гөрөөсийг олон жил намнахдаа

	Эр хар суруудыг сунатал нь

	Эрхэм олзоор мялааж явсан дайз минь!

	 

	Дайчин журмын нэгэн нөхөр нь болсон

	Дайзны минь дэргэд олон жил явсан

	Далай Чойнхор вангийн Өлзийхутаг хэмээх

	Дархан хүний хийсэн сайн хутга минь!

	 

	Хол ойрын олон арван гөрөөнд

	Хорин наснаас далан насыг давтал

	Ховор учрал, элбэг ангийн түүхэнд

	Хоёул адилхан эрэмшиж явсан хутга минь!

	 

	Сэлэнгийн сав, Товхон хан уул,

	Сэрүүн сайхан Хантайн их хөвч,

	Сэтгэл сэргэм, Торгон шарын нуруу

	Сэгс цагаан Богд, Атас, Чингис, Алтай,

	 

	Бор цонж, Цэнхэр, Номины говь

	Ботгоны хоолой, онь Отгон, Шивээт улаан

	Бороо, Хараагийн олон олон газраар

	Бороотой, шуургатай янз янзын цагаар

	 

	Өлчир чийрэг монгол морины хүчээр

	Өөрөө өөртөө зам гаргаж аялахдаа

	Өнгө өнгийн ан бүхэнд хүргэсэн

	Өндөр итгэлт, ган сайт хутга минь

	 

	Хар шалан бүрээс юүгээн, чи

	Халцартал нь надад зүтгэжээ.

	Хат сайтай ир юүгээн, чи

	Хотойтол нь надад зүтгэжээ.

	 

	Хуучны тойг мөнгөн тээгийг

	Хулгар болтол хоёул ижилдлээ.

	Хусны үйсэн шахмал ишийг

	Мөлгөр болтол хоёул ханилжээ.

	 

	Эдэлсэн насныхаа хяр дээрээс

	Эргээд харахад, бидний туулсан

	Ээдрээ ихтэй, уул талын замууд

	Энгүй урт, холын хол зурайжээ.

	 

	Монгол газрын, анчин эр хүний

	Мориор туулсан адал их замын

	Анд нөхөд болсон дайз, хутга хоёр минь

	Амарцгаая даа, та нартаа баярлалаа!


МАНАЙ НЭГДЭЛ

	Эх нутгийнхаа өчигдрийг

	Эргэж нэгэн бодох бүрийд

	Эх нутгийн минь өнөөдрийн

	Энх хөгжил улам тодорно.

	 

	Ажил, амьдрал, зорилгоо нэгтгэж

	Ардын нэгдлийн баганыг тулж

	Ариун үйлсийн нэгэн бүлд

	Ахан дүүссэн манай нутгийнхан

	 

	Хүн бүлээрээ, урьдын цагт

	Хүч хүрдэггүй тойрдог байсан

	Овор их бэрхшээлтэй бүхнийг

	Олны хүчээр нуга дарж байна!

	 

	Атар онгон цэнхэр хөндийд

	Ардын нэгдлийн шинэхэн төв

	Сургууль, үйлчилгээ, барилгууд босож

	Судас шиг замууд хөдөөг зорьжээ.

	 

	Чанга тэмцлийн үнэт ялалт -

	Час улаан тугаа мандуулсан

	Энэ нэгдлийн захиргааны байшинд

	Энгийн ард даргалан сууж байна.

	 

	Манан татсан Сэлэнгийн хөндийд

	Манай нэгдлийн арвин тариалан,

	Мал бригад, сүүний ферм, сууриуд

	Мандан дэгжиж байна, өнөөдөр.

	 

	Хамтынхаа хөрөнгөөр олж авсан

	Хадлан тарианы хүчит техникүүд,

	Сүүлийн үеийн хурдан тэргүүд,

	Сүртэй чадалтай олон трактор,

	 

	Багш Лениний цахилгаан гэрлийг

	Байшин бүхэнд гийгүүлэн асаадаг

	Хоёр ээлжийн хүчит дизель,

	Хот хөдөөг ялгамааргүй болгож байна.

	 

	Хөдөө нутгийн эгэл малчид

	Хөдөлмөрийнхөө үр шимийг үзэж

	Амьдрал байдал нь цоо шинэчлэгдэн

	Радио хүлээн авагчаар ертөнцийг сонсож сууна.

	 

	Дэлгэр баян монгол эх оронд минь

	Дэвшин хөгжиж байгаа ийм нэгдэл

	Тэнгэрийн од шиг бүрэн дүүрэн байна,

	Тэрэнд хамрагдаагүй хүн,

	Өдрийн одноос ч ховор байна.

	 

	Ардын нэгдэл гэдэг, хаа ч

	Ачтай тустайг магтацгааж байна.

	Магтаад зогсохгүй, хөдөлмөр бүтээлээ

	Мандах эх орондоо өргөн барьж байна.

	 

	Эх нутгийнхаа өчигдрийг

	Эргэн нэгэн бодох бүрийд

	Эх нутгийн минь өнөөдрийн

	Энх хөгжил улам тодорно.


АЯЛЛЫН ШҮЛЭГ

	Хайрмал шаргал говийн

	элсэн дундуур мацаж

	Халуун нарны илчинд

	гандаж явсан бие минь

	Хаа холын зэргэлээг

	ус хэмээн хууртаж

	Хамт явсан нөхдөө

	уужруулж үзсэн намтартай

	Дээшээ эгцрэн боссон

	угалзан салхин дунд

	Дээлээ нөмөрч суугаад

	уйдаж явсан түүхтэй

	Хад болон сүндэрлэсэн

	эртний галавын үлдэгдлийг

	Харан барин үзэж

	элдэв бодол төрөхдөө

	Хайгуул судлалын ажилд

	гар бие нэмэрлэж

	Халуун, хүйтэн хоёрт

	гандаж мандаж явахдаа

	Алтан дэлхий гэгчийн

	гоо сайхныг биширч

	Амьд явах гэдгийн

	гойдын утгыг ухаарч

	Алхаад өнгөрсөн мөрөө

	хүний сэтгэлд үлдээх

	Арга ухаан бодож,

	шүлгийн санаа төрсөн юм

	Урсах голын долгионд

	сайрын чулуу элэх шиг

	Улирах цагийн уртад

	залуу нас минь өнгөрсөн ч

	Ундарга тасардаггүй булаг шиг

	хүний нийгмийн түүхэнд

	Удаан залгаж үлдэх

	үр ачдаа бахархана

	Өндөр хэцийн оройгоос

	нисэхийг завдсан шувуу шиг

	Үрээ морины нуруун дээр

	ханхайж явсан үедээ

	Үрт мойлны үнэртэй

	нутгийн салхийг амталж

	Өвчүү цээжээ яран

	давхиж явсан цагтаа

	Хайртай нутгийн хөрсөнд

	үр нь болсондоо баясаж

	Халуун залуу зүрхэнд минь

	үерлэж орсон бодлууд 

	Хамаг насан туршид минь

	надтай хамт амьдраад

	Хариг буурлын өдрүүдэд

	найраг болон гарч байна.


АНХНЫ ЯЛАЛТ

	Их тэмцлийн замд

	Малчин эрчүүд босож

	Эхэн тулгар намаар

	Манлай заагчаа хийж

	Ир сайт сэлмээ

	Атаатны хүзүү рүү сунгасан

	Энэ өдрүүдийн явдлаар

	Анхны партизан төрсөн юм

	Зориг шийдвэр хоёр

	Тэдний гайхамшиг нь билээ

	Зол хийморь хоёр

	Тэдний жавхаа нь билээ

	Өндөр өргөсөн туг

	Замыг заагч нь билээ

	Өнгөт болд сэлэм

	Заяа шийдэгч нь билээ

	Энэ сэлэм анх

	Гурван сарын арван найманд

	Эрх чөлөөний төлөө

	Хиагтын зулай дээр гялалзлаа

	Эртний хөрш Оростой

	Ах дүүгийн тангараг барилаа

	Эмтэршгүй ирэн дээр нь 

	Адилхан цусаараа баталлаа

	Орос хүн тэгэхэд,

	Монгол дээл дор

	Орчлонгийн шинэ үе өөд

	Монголтой хамт тулалдан

	Үнэн хэрэг ялна

	Монголчуудын зөв! гэж

	«Үетэй өндөр уулнаас»

	Үхэр буугаар тунхагласан.

	Ар халхын түүхэнд

	Өөр үе эхэлсэн цуурай

	Арван наймны өглөө

	Хиагт руу дайрсан аттак

	Арслан зоригт Сүхбаатарын

	Аймшиггүй гэгээн царай цөм

	Ардын партизан бүхний

	Сэтгэлд мөнхөд харагддаг юм

	Ууган бууны дууг

	Хиагт руу дуугаргаж

	Уухай хашхирсан эрс

	Хиагт хот руу дайрч,

	Удирдагч намын гэрэл

	Хиагтаас анх цацарч

	Улс хувьсгалын түүхэнд

	Алтанбулаг гэж бичигдлээ.

	Зориг шийдвэр хоёр

	Цэрэг эрийн чанар

	Золбоо хийморь хоёр

	Цэрэг хүний гайхамшиг

	Өндөр өргөсөн туг

	Замыг заагч нь билээ,

	Өнгөт болд сэлэм

	Заяа шийдэгч нь билээ

	Буурай зүдүү олныг минь

	Давхар давхар ороосон

	Бум түмэн жилийн

	Дарлал зовлонгийн гинжийг

	Буцалт няцалтгүй шийдсэн

	Ардын журамт цэргийн

	Болд сэлмийн ирээр

	Анхан энд тасаллаа!

	Хүний зовлонгийн дуу

	Тэнгэрт хадаж байхад

	Хүжийн бяцхан цог шиг

	Бүдэг жижиг гэгээний

	Хүрээ зах нь тэлсээр

	Бүхний хувьсгал болсон

	Хүчирхэг манай ялалт

	Хиагтын газраас эхэллээ,

	Арван мянган гаминг

	Аянга адил ниргэхэд

	Арслан зоригт партизанууд

	Амин насаа зориуллаа

	Аймшиггүй зүрхт тэдний

	Туг шиг түрүүлж явсан

	Алдар их гавьяаг нь

	Түүх хэзээ ч мартахгүй

	Эрх жаргалын үүдийг

	Утаан дундуур нээж

	Эзэн боолын ёсыг 

	уулын үер шиг урсгаж

	Эхний шийдмэг мөрөө

	Түүхийн хуудсанд үлдээсэн

	Эгэл тэдний тухай

	Хойч үе маань дуулна!


ЯЛАЛТЫН ТУГ

	Умард хязгаарт хатаагдсан их хувьсгалын илд

	Улс эх орны нийслэлд гялалзанхан орлоо.

	Улаан наран тийш, гараа өргөсөн жанжин

	Угтан тосох олны сэтгэлд нэвтрэн орлоо.

	 

	Батлан тангараглах мэт, жавхлантайяа өргөх

	Баруун гарын нь таван чийрэг хуруун дээр

	Байгаа энэ Монголоо өөд татан өргөж

	Бат их хөгжлөөр таван тивтэй зэрэгцүүлэх

	 

	Мохошгүй зоригт жанжны чин хүсэл илэрч,

	Монгол орны хийморь, хүслэн дээр нь тодорч

	Морьтон цэргийн цуваа, хааны хотын гүн рүү

	Мандах шинэ нийгмийн тугийг өргөн орлоо!

	 

	Алс умар хязгаарт, хаврын хахир үдэш

	Аюул ослын дунд хатан зоригоор оёсон

	Аранжин улаан туг, мөнхөд босоо мандах

	Агуу содон өнгөөрөө, Хүрээг гийгүүлэн орлоо.

	 

	Хагас зуун жилийн өмнийн тэр үе,

	Халуун зуны ид, долоон сарын дундуур

	Хаадын үеийг халж, харцын үеийг нээж

	Хамаг монгол орон, эртний нойрноос сэрэв.

	 

	Хувь заяагаа олсон ард, чих талбин тойрч

	Хувьсгал байгуулсан жанжин, дөрөөн дээрээ өндийж

	Хувиршгүй мандах цагийн, ууган өдрийг ёсолсон

	Хугацаа улиравч марташгүй, долоон сарын арван нэгэн!

	 

	Он оны наадмын дуу хуурт дуурьсаж,

	Олон хурдан хүлгийн дүүлэх туурайд илэрч,

	Онцгой хүчтэй бөхийн дэлэн дэвэхэд тодорч

	Онилж татах сумны исгэрээн дунд дурсагдаж

	 

	Улаан тугийн дор, шинэ үе тунхаглаж

	Улсын нийслэл рүү үер шиг цутгаж орсон

	Шилдэг тэр эрсийн алдар гэрэлтсэн царай

	Шивээ Хиагтаас эхлэн алхсан мөр нь харагддаг юм.

	 

	Монгол үсэгтэй тугаа магтан дуулсаар

	Манхдайн өндөр давааг давж явсан жагсаалтай

	Тодхон үсэгтэй тугаа тойрон даган дуулж

	Толгойтын Баруун салаагаар орж ирсэн жагсаалтай!

	 

	Саад бэрх бүхнийг тасар цавчсан сэлэмтэй,

	Санаж хүсэх бүхнээ байлдаж олох золбоотой

	Сайхан залуу жанжин, журамт цэргээ манлайлж

	Саруул эх орныхоо зүрхэн тушаа гарч ирлээ!

	 

	Аян дайны тоосонд шижир адил гялалзсан

	Ах дүү Оросын шилдэг эрсийн хамт

	Ард Монголынхоо гарт шинэ цагийг атгуулж

	Агуу их ялалтаар хүрээг тэр хүн мишээлгэлээ.

	 

	Улаанбаатар хот

	1968 он.



	



	ЭРГЭН САНАХАД

	(Дуртгал шүлэг)

	«Залуу хүний

	Замын хүзүү урт»

	Монгол ардын зүйр үг

	 

	Эргэн эргэн санах тутам

	Элэг зүрхнээс салшгүй дотно,

	Энэхэн Замбуулинд дахин олдошгүй

	Эрдэнэ мэт өдрүүд байдаг

	 

	Үнэт эрдэнэ шиг өдрүүд дундаас

	Үлгэр түүхэнд үлддэг ч бий,

	Ганцхан биеийн дуртгал болсоор

	Газрын холыг туулдаг ч бий.

	 

	Буурал насандаа, тулга тойрон,

	Будаа орхисон цайгаа оочиж

	«Тэгэхэд би, тэгж явлаа» гэж

	Тэмдэглэж дурсаад өнгөрдөг ч бий,

	 

	Дуугүй өнгөрөхийн арга үгүй

	Дурсгалт өдрийг шүлэглэж бичих

	Дундарч бууршгүй миний сэтгэл

	Дуртгал болгож үүнийг өгүүлэв.

	 

	Арван дөрөвдүгээр онд л юм сан

	Атархан залуу насанд л юм сан,

	Алагласан цэцэгтэй зунд л юм сан,

	Аятайхан тогтуун орой л юм сан

	 

	Үхэр бууны хороонд би

	Дарга байсан цаг юм сан,

	Үдийн хойдох жагсаал хийгээд

	Дараалан тоолуулсны хойхно юм сан.

	 

	Ажил дуусаж, нийслэл хот руу

	Хужирбулангаас давхиулж явлаа.

	Аргамаг морины дөрөөг жийж

	Хурдан хөлд нь эрдэж явлаа.

	 

	Цоргим наран, баруунаа доошилж

	Цохон дээрээс төөнөн халааж,

	Зүйл зүйлийн сүүдэр уртсаж

	Зүүн зүг рүү суниаж байхад,

	 

	Хуртайхан зуны ногоон зүлэгт

	Дуртайхан цэцгээ эргэн хоргоож

	Алаг эрвээхэй, дэвүүр шиг дэвсэн

	Амгалан талбиун орой байлаа.

	 

	Урьд өдрүүдийн бороонд сэргэж

	Уухилан үерлэж, хөөс хаялсан

	Улиастайн голын зүүн эрэгт

	Унаа мориныхоо амыг татваас

	 

	Баруун эрэгт нь хувцсаа тайлсан

	Багахан насны хоёр эрчүүл

	Шингэхийн наранд, хөрслөг бие нь

	Шижир шуумал шиг туяарч харагдана.

	 

	Үдэш болох дөхсөн цагт,

	Үерт усны эрэг дээр

	Хэн хүмүүс, нүцгэлж зогс оо вэ?

	Хэрэг зоригийг нь асууя байз.

	 

	Унасан морио шавдуулсаар, би

	Улиастайн голд зүтгүүлэн орлоо

	Усны түвшин дөрөө өргөж

	Улаан давлагаа тамганд ойртов.

	 

	Сурмаг морь, урсгал ташиж,

	Суран жолоогоо татасхийж,

	Ойр ойрхон зөөлөн гишгэв

	Очих эрэгт аажим ойртов

	 

	Сагаг сүүлнээсээ ус шүүрүүлсээр,

	Сайран гөлөм шажигнатал шилгээсээр

	Сайн хүлэг минь эрэг дээр гарав.

	Саяны хоёртой би ч уулзав.

	 

	Найз дотно Бандихүүтэйгээ

	Нацагдорж маань зогсож байлаа.

	Наран сөрөг, саравчлан уулзваас

	Надтай мэндлээд инээж байлаа.

	 

	Уран зохиолд мөнхөд хоцроох

	Ууган алдар нь эхэлсэн боловч

	Улсад тэгтлээ тараагүй цаг сан,

	Уг нь өөрөө даруухан хүн сэн,

	 

	Газрын хаанаас энд ирээд

	Гадуур хувцсаа юунд тайлаав? гэж

	Гайхан сонирхож миний асуухад

	— Гачуурт орно гээд хоёул инээнэ.

	 

	«Байцай гэдэг нь ногоо юм аа,

	Байна аа гэдэг нь сэтгэл юм аа,

	Бандихүү, Нацагдорж хоёр чинь

	Баруунаас зүүн тийшээ алхаж явна аа» гэж

	 

	Наадам болгож дуулах үед

	Нарийн учир нь цухуйж билээ.

	Наргиж найзалж дасаагүй болохоор

	Нааш цааш нь асуусангүй.

	 

	Ус гарах уу? - Гаръя л гэлээ

	Унаж орхив - мэдээтэй л гэлээ

	Уулзах болзорт яарсан хоёрыг

	Уван цуван зөөж гаргалаа.

	 

	Гараа даллаж, зүүн эргээс

	Гялайлаа гэлээ, тэр хоёрыг

	Баруун эргээс, эргэн харж

	Баяртай гэлээ, тэр хоёр

	 

	Холын холд улам жижгэрсээр

	Хоёр залуугийн бараа тасрав.

	Хонгор морины жигд хатираанд

	Хотын бараа угтан ойртов.

	 

	Ингэж би, залуу цагтаа

	Их зохиолчийг ус гатлуулсан юм,

	Ингэж ард түмэн маань ч

	Их зохиолчоо ирээдүй өөд үдсэн юм.

	 

	Улиастайн гол, одоо ч хэвээр

	Уулнаас буусан хүйтэн урсгалаа

	Өчүүхэн зуурч саатан зогсолгүй

	Өргөн Туулд нэмэрлэсээр байна.

	 

	Нацагдоржийн хэлсэн үгс,

	Найраг шүлэг нь одоо ч хэвээр

	Ардын урлагийн их савд

	Алтан дуслаа нэмсээр байна.

	 

	1966 он.


ЭРТНИЙ ДУРСГАЛЫГ ЭВДЭЖ БОЛОХ УУ?

	Зугаа цэнгэл жигдэрсэн

	Зуны дэлгэр цагт

	Алтай хааны тэртээ

	Аялан шинжилж явахдаа

	 

	Өөрийн нүдээр үзсэн

	Өчүүхэн зүйлийг дурсъя

	Өчүүхэн энэ явдал бол

	Өнөр олны хэрэг бил ээ!

	 

	Удам түүхэнд холбоотой

	Улс нийгмийн явдал бил ээ!

	Мохошгүй зоригтой амьдарсан

	Монголын нэртэй холбоотой бил ээ!

	 

	Алтай хааны цаахна,

	Алтан хилийн наахна,

	Аль эртний түүхэнд

	Ард түмнээ хамгаалсан ч юм уу,

	 

	Догшин эзний зарлиг дагаж

	Доройхон биеэ хөнөөсөн ч юм уу,

	Дотоод гадаадын элдэв дайсныг

	Доройтуулж яваад нөгчсөн ч юм уу,

	 

	Эсвэл бидэнд, холын түүхийн

	Ээдрээг тайлах хаан ч юм уу,

	Энэ үеийн маань зөгнөж явсан

	Эгэл харцын хүү ч юм уу,

	 

	Одоо арай мэдэгдээгүй хүний

	Овоолсон чулуун хөшөө байлаа.

	Овоолсон чулуун хөшөөн дээр

	Олон хүн цугларсан байлаа.

	 

	Хүрч очоод ажиглавал, тэд

	Хүрмэн чулуун хөшөөнөөс

	Даах даах чулуунуудаа

	Давгүй үүрээд алхаж байна.

	 

	Чухал дурсгалыг өөрчлөөд

	Чулуун хороо барьж байна.

	Дурсгалын чулуун шонг нь

	Дундуур нь хуга дэлссэн байна?

	 

	Гайхах харамсахын эрхэнд

	Гартаа байсан аппаратаар

	Дурсгал эвдсэн зургийг нь авахаар

	Дуран авай тааруулахад

	 

	Сайн ажиллаа гэгдэж

	Сайшаагдах нь гэсэн шиг

	Олон дахин нааш харж

	Онц яаран зөөцгөөлөө

	 

	Аяа, хөөрхий, хөдөө нутгийн

	Аль нэгэн өнцөг буланд

	Түүх дурсгалаа ойшоодоггүй

	Түрэмгий хүмүүс байдаг байна!

	 

	Хэрвээ бидний булшийг

	Хэт хожим, хүүхдүүд маань

	Яг л ингэж эвдэлбэл

	Ямар бол? Бод л доо!


ХАВАР

	Уусах цагаан дахаа тайлж,

	Усан хар нөмрөгөө нөмрөөд

	Уран гоо дагина гэмээр

	Урин хавар айлчлан ирлээ.

	 

	Газрын хөрсийг уяран гэстэл

	Ганган зэргэлээгээр бүжиг наадан,

	Гарсан төлийн үргэлжлэх дуугаар

	Гайхамшигт хөгжим тоглосоор ирлээ.

	 

	Таван хошуу малын

	Тарга хүчийг шалгасаар

	Тайван энхийн хөдөлмөрт

	Та биднийг дуудсаар ирлээ.

	 

	Бүлээн амьсгалт салхи нь

	Бүхнийг нөмрөн ирэхэд

	Бөмбийн цайсан цас нь

	Бүрмөсөн хайлж одлоо.

	 

	Шууран хаялах шамаргаараа

	Цагаан хөшиг татсаар ирлээ.

	Шулгуй дагасан яргуйгаараа

	Цэгээн молцог зүүсээр ирлээ.

	 

	Манан цэнхэр зэргэлээгээрээ

	Мяндсан алчуур зангидсаар ирлээ.

	Манхан талын уудам дагуу

	Магнаг баринтгаа асаасаар ирлээ.

	 

	Өлбөн эрихний хэлхээ юугаа

	Өндөр тэнгэрт зүүсэн юм шиг

	Зээглэн ирэх усны шувууд

	Зэл татуулан ниссээр ирлээ.

	 

	Тариалах газрын шуудуу дагуулж

	Татаал усаар самнасаар ирлээ,

	Таван сарын нэгний жагсаалд

	Тагтаат тугаа намируулсаар ирлээ.

	 

	Мөрөн гол баринтгаа тайлж

	Мөнгөн цагаан хөөсөө сахруулж,

	Мөргүү сөнгийн уянгат дуугаар

	Мөнгөн бишгүүр орлуулсаар ирлээ.

	 

	Буурал хөвчийн моддыг

	Будан дунд нь ногооруулж,

	Хөхөөн дуу, цагаан идээгээр

	Хүний сэтгэл баясуулсаар ирлээ.

	 

	Сэтгэл цэнгээх далдын хүчтэй

	Сэрүүн бүсийн сайхан хаврыг

	Одон гараг тэнгэрээс ширтлээ.

	Огторгуйн нисэгч өндрөөс ширтлээ.

	 

	Ширтэн үзэх бөмбөрцгийн цээжинд

	Шинэхэн хавар, тэр чигээрээ

	Ширүүн өвлийг ялан дийлсний

	Одон тэмдэг болон харагдана.

	 

	Энэ бол, хүн ардын маань

	Эцэшгүй хөдөлмөрийн алтан хавар,

	Энхийн зунтай уулзан золгох

	Эх нутгийн маань ариухан хавар!

	 

	Улаанбаатар.

	1965 он.



	



	ЖАРГАЛ ГЭДЭГ ҮНЭТЭЙ

	Жаргал гэдэг тун үнэтэй

	Жаахан ч биш, их үнэтэй

	Хотол олны төлсөн тэр их үнийг

	Хорин нэгдүгээр оноос асуу!

	 

	Ууган партизан цэрэг элсүүлэх гэж

	Умард хилийн дөрвөн харуулаар

	Амь хайргүй зориглон явсан

	Алдарт жанжны залуу наснаас асуу!

	 

	Хэцүү тэр өвлийн зуд дундуур

	Хээр хонож, хэцэд орогнож,

	Бууны замагт гараа хайруулж явсан

	Буурал партизан нараас асуу!

	 

	Арван наймны өглөө Хиагт руу

	Аттаклан орсон ширүүн тулалдаанд

	Ард түмэн хойч үеийнхээ төлөө

	Амиа алдагчдын ариун шарилаас асуу!

	 

	Эх орон, Бүгд Найрамдах улсынхаа

	Эхний хүнд хүчир жилүүдээс асуу!

	Дэлхийн их дайны бэрх цагт

	Дэнслүүлж байсан хувь заяанаас асуу!

	 

	Эрэн цагийн хатуухан атрыг бид

	Эрх чөлөөний анжсаар хагалж,

	Энх тайван хөгжлөө тарьсан юм

	Энэ жаргал маань их үнээр олдсон юм.


ТАРИАНЫ ДЭРГЭД

	Намар цагийн наран

	Сэтгэл дүүрэн харцаараа

	Нанжвандан хадаг шиг

	Сэмжин үүлсийн завсраар

	Намуун тайван орны

	Сэргэлэн дагина болсон

	Налгар баян тариаланг

	Сэхээ чөлөөгүй ширтэнэ

	Хүдэр бадир эрийн

	Ээрэх харцанд өртсөн

	Хүүхэн хонгор адил

	Энэхэн тариа намилзана.

	Хүдэн татах хөндийд

	Энгээ тэлэн суниаж

	Хүрэн улаан сороороо

	Энгэсэг тавин намилзана.

	Хариу ширтэх сөгөөгүй

	Арван наймтай бэр шиг

	Халуун нарны тусгалд

	Анхил тэргүүнээ бөхийж

	Хаш сайхан бие нь

	Үл мэдэгхэн гунхана.

	Хайвс хайвс ганхаж

	Үг дуугүй мишээнэ.

	 

	* * *

	 

	Намрын хонгор салхи

	Бөмбөлзөнхөн үлээхэд

	Намбатай тариан дагина

	Дөрөөн дээрээ өндийж

	Нарийн торгон дээлээ

	Дөлөлзүүлэн цогих шиг

	Нааш цааш сугсарч

	Дөрвөн зүгтээ ганхана.

	Дүүгэн дүүгэн үлээх

	Салхин хөгжмийн аясаар

	Дүүрэн мэлтийх айргийг

	Санчиг дээрээ цалгиулж

	Дүмбэн шаргал магнагийн

	Саатай хормой намируулж

	Дүрэм дэгтэй бүжгээрээ

	Сайхан гэгч нь биелэх шиг

	Хуруу гар нь туялзан

	Урагш хойшоо налж

	Хурдан зөөлөн гүйдлээр

	Улам холдох шиг

	Хуйрнан эргэн бүжиглэж

	Урдаас эргээд ирэх шиг

	Хүрэнтэх тариан дагина

	Уран бүжгийг тоглож байна.

	 

	* * *

	 

	Цэмцгэр гоолиг биетэй

	Тариан дагинын бүжигт

	Цэнхэр цэнхэр уулсын

	Тарлан сэрвээ бөхийж

	Цэлгэр цэлгэр хөндийн

	Тарган царай мишээж

	Цэнгэх ганган түүний

	Таатай үнэрт согтуурна.

	Ганган цовоо залуусын

	Зугаа сэргэм үнэр шиг

	Гарц жимс нь жигдэрсэн

	Зуны тансаг үнэр шиг

	Гарсан ганц үрийн

	Зулайн зөөлөн үнэр шиг

	Газар усан эхийн

	Зуун үнэрийг багтааж

	Нар бороо хоёрыг

	Биетэй болгон бойжуулж

	Нарийн цагаан гурилыг

	Бинтэй талхтай ханхлуулан

	Намалзанхан ганхах

	Тариан дагинын бие

	Надад танд ялгаагүй

	Тансаг үнэрээр гайхуулж байна

	 

	* * *

	 

	Халуун намрын болзоондоо

	Хэн нь урьтах вэ? гэсэн шиг

	Хангал улаан комбайнууд

	Хэм нэгтэй довтолцгооно.

	Хадах хүрдийн эргэлт нь

	Хэлцээ таарсан бүжиг шиг

	Хашин сайхан тариаг

	Гялбалзуулан буулгаж байна.

	Өвч сувдын чимгээ

	Тайлан аваад шидэх шиг

	Өндөр дээрээс зогсолтгүй

	Тарианы үр шидлэхэд

	Өнгө орсон машины

	Тахир нумууд тэнийж

	Өндөр ургацын баяртаа

	Трактортой бас болзож байна.

	Үр тариа хураах

	Эрчимт ажлын өдрүүдэд 

	Үй олон хамтаараа

	Эзлэх байраа болзож байна.

	Үүр шөнийн заагаар ч

	Эвшээлгүй тормолзож

	Үтрэм тээрэм бүгдээрээ

	Ээлжийн ажлаар болзож байна.

	 

	* * *

	 

	Намрын бэрийг буулгах

	Хөлтэй өдрүүд жигдэрч

	Найрын таван хант шиг

	Хөвчин орон минь зэхэж

	Нарийн цагаан гурилын

	Хөвөн цас шиг цуваагаар

	Наашаа цаашаа замууд

	Хөл алдан сүлжиж байна.

	Таван пүүний шуудайг 

	Өргөж байгаа гарууд

	Талхны улаан эгнээг

	Өрж байгаа гарууд

	Таваг дүүрэн боорцог

	Угтаж байгаа гарууд

	Тайван цагийн баатраа

	Угтаж яваа гарууд

	Энэ бүхэн цөмөөрөө

	Намрын бэртэй мэндэлсэн

	Эх сайхан орны минь

	Нэгэн том гар юм.

	Энэ гарын хүчинд

	Нягтарч хөгжсөн орон минь

	Эгэл олон бидний

	Нэгэн том гар юм.

	Үй олон бүлтэй

	Орон гэрийн маань зайд

	Үхэшгүй мөнхийн дагина

	Оноос онд зочилж

	Үржил шимтэй талбарт

	Улаан тугууд уралдахыг

	Үсэн буурал миний

	Шүлэг ч гүйцэхэд бэрхтэй.

	 

	1965 он.

	 


ГАН ЦАМХАГ

	(1967 оны ...-р сарын ...-нд Монголд анх телевиз ажиллуулсны дурсгалд)

	 

	Бодсон бүхэн биелсээр ирж

	Боловсрон хөгжсөн нийслэл хотын маань

	Боржин чулуун барилга дундаас

	Болд багана тэнгэр хатган сүндэрлэхэд

	 

	Богдын хүрээ үүссэн цагаас

	Босгосон бүхний манлай нь байдаг

	Өндөр Жанрайсэг тэртээ доор

	Өвдөг сөхөрсөн мэт доогуур үзэгдлээ.

	 

	Ид чадлаараа ааглан яваа

	Идэрхэн аваргын аманд очиж

	Эгнэн ноцолдоод сөгөөгүй унах шиг

	Энэ сүм бууриа тавьж өгчээ.

	 

	Нүүдлийн үүлсийг үзүүрээрээ зурж

	Нүдний харааг огторгуй өөд урьж

	Цагаан ягаан өнгөөрөө зэрэглээтсэн

	Цамхаг түүний торгон үзүүрээс

	 

	Улаанбаатар маань тэр энгээрээ

	Уул талбайдаа ярайсан барилгууд

	Тайван хөдөлмөрийн их бүтээлтэйгээ

	Тав зургаан район бүхийгээрээ

	 

	Алган дээр тавьсан мэт харагдах

	Асар өндрийг би гайхан лавлавал

	Телевиз гэж учрыг надад тайлбарлалаа.

	Тэрүүгээр бид дуртай бүхнээ харах гэнэ

	 

	Зузаан туургыг нэвт харж

	Зуун уулсыг шувт тольдож

	Зугаа цэнгэл, алдар цуутны дүрийг

	Зурагт телевизээр бид үзэж суух болжээ

	 

	Хаан эзнийг хараа оруулахаар бүтээсэн

	Ханхар сүм өвдөг сөхрөн доошилж

	Хамаг бүхний билгүүн нүдэн болсон

	Хавьгүй өндөр ган цамхаг сүндэрлэв.

	 

	Улаанбаатар хот

	1967 он.



	



	ЧУЛУУН ХУАНЛИ

	Эх орныхоо хөгжил цэцэглэлтийн

	Эр бярыг чулуугаар бичицгээ!

	Эрин үеийнхээ алхаа гишгээний

	Эрч хүчийг чулуугаар тэмдэглэцгээ!

	 

	Урьдын цагт, борчуул бидний

	Утаа болсон эсгий гэрүүд

	Бороо дусалж, салхинд савж байсан

	Богдын хүрээний буурь дээр сүндэрлэсэн

	 

	Нийгэм журамт монгол орны

	Нийслэл Улаанбаатар хотоо

	Чулуугаар бичицгээ, барилгачид минь,

	Чулуун барилгаар шүлэглэн бичицгээ!

	 

	Уран гартай барилгачин та нарын

	Угсран босгосон чулуун орднууд

	Уужим хөндийд ном шиг ярайж

	Улаанбаатар маань өргөжиж байна.

	 

	Хүч тэнхээтэй өргөгч цамхгаар

	Хүнд бүхнийг хүнд гэлгүй өргүүлж

	Хүний санаанд урьд цагт багтаагүй

	Хүндэт гавьяаг та нар бүтээж байна.

	 

	Эзэн нь хичээж, хүчээ нэгтгэвэл

	Эх орны шороо, эрдэнэ мөн байна.

	Эрдэнийн саруул ордондоо, дээр, дооргүй

	Эв нэгтэй, цэнгүүн сайхан амьдарч байна.

	 

	Сууц ордон, албан байгууллага,

	Сургууль, цэцэрлэг, театр, музей

	Суурь сууриараа эгнэн жагсаад

	Суу гавьяат өнөөдрөө дуулж байна.

	 

	Өчигдөр, өнөөдөр, маргаашийн тухай

	Өрж бичицгээ чулуун хуанлийг!

	Өнө ирээдүйн ач гуч нар минь

	Өөрснөө уншиг бидний энэ үеийг!


АЛТАЙГ ЗОРЬСОН ШҮЛЭГ

	Арван тавны өглөөний

	Алтан наран мэндлэхэд

	Анир чимээгүйг цочоож

	Агаарын хүлэг дүнгэнэхэд

	 

	Алтай хааныг зорьсон

	Аян замын шүлэг минь

	Сэргэж өндийн босохдоо

	Сэтгэлд ингэж ургалаа.

	 

	Ээлжээ хүлээж зэхсэн

	Эгнэн зогссон онгоцнууд

	Эмхээ олоод жигдэрсэн

	Эрэмгий олон бөхчүүд шиг

	 

	Баруун зүүний магнайд

	Бахдам хүчтэнээ цоллож

	Бараа засуул нь ярайсан

	Баялаг наадмын талбай шиг

	 

	Жаран дөрвөн бөхийн

	Жагсаал гараа эхлэхэд

	Далай даян аварга

	Данайтал тэргүүлж гарах шиг

	 

	Гараа хойш нь хумхиж

	Газар доргитол гүйх шиг

	Гарсан хойноо алдалж

	Гайхам сайхан дэлэх шиг

	 

	Дүнгэнэсэн цагаан онгоцнууд

	Дүүлж дэгдэн нисэхэд

	Дүүрэн суусан хүмүүсийн

	Сэтгэл ч бас л дэгдлээ

	 

	Богд хаан уул

	Босон харайн үдэх шиг 

	Үдэн харан хоцрохдоо

	Үйлдвэрийн утаагаар даллах шиг

	 

	Ганган Туулын урсгал

	Газарчланхан гүйх шиг

	Газарчланхан гүйхдээ

	Ган замаар ч заах шиг

	 

	Тэртээ баруун хойд руу

	Тэнгэрийн цэнхэр хүйс рүү

	Тэнхээ ихтэй хөлөг маань

	Тэмүүлж өндрөө авлаа.

	 

	Хамт суусан нөхөд минь

	Хасаг нөхдөө зорьсон

	Халхын алтан гургалдай

	Хамгийн танил зохиолчид

	 

	Өсөхдөө газарт нь дуулсан

	Өнөөдөр тэнгэрт нь дүүлсэн

	Өнөр уужим орны маань

	Өсвөр шинэхэн үеийг

	 

	Алтан номын хуудсанд

	Хэл оруулан дуулагчид

	Алсын замд хамтарсан нь

	Хэмгүй сайхан санагдана.

	 

	Хөх тэнгэрийн үүлс

	Хөлийн доогуур зулж,

	Хөмсгөн цагаан сарны

	Хөөрөх өндрөөр хурдалж

	 

	Буурал Орхон, Сэлэнгийн

	Бургиланхан урсахын тэртээд

	Булган хаан уул нь

	Будантан харагдахын хэрд

	 

	Алс зүүн хойноос

	Аясын манангийн дундаас

	Анх багын минь нутаг

	Алдарт Товхон хаан минь

	 

	Мэндийг мэдэн өндийх шиг

	Миний сэтгэлд дүрслэгдэнэ.

	Мянга түмэн атираас нь

	Илхэн ч юм шиг санагдана.

	 

	Зууны газрыг туулсаар

	Зуурын буудалд буусаар

	Зурсан юм шиг байгальтай

	Зузаан хангайг туулахад

	 

	Буурал Хорьдол сарьдаг

	Булнай, Тагнын уулс,

	Буриад, дархад үндэстний

	Буянтай сайхан нутаг

	 

	Ажилч гараар хадсан

	Аагтай шинэхэн өвс

	Ардын нэгдлийн тарьсан

	Арвин тарианы шангууд

	 

	Мөнгөн харшууд ярайсан

	Мөрөн хотын төв

	Мөнхийн тайван дүрээрээ

	Мэндийг дэвшүүлж угтлаа.

	 

	Тэнгэрийн зам үргэлжлэхэд

	Тэртээ баруун хаяанд

	Тэмүүлж зүтгэж явахдаа

	Тэмдэг мөрөө үлдээсэн

	 

	Амтат жимсийг нь идэж

	Рашаан усыг нь уусан

	Алтай таван богд минь

	Агаар мананд сүүмэлзэх шиг

	 

	Тэнхээт хүлгээр алдаршсан

	Тэсийн гол цэнхэртэнэ

	Тэмээн сүргийн бөхчүүд шиг

	Тэндхийн уулс сүүдэртэнэ.

	 

	Олон тэмээн дундах

	Орсон буурын дүрээр

	Хан хөхийн уулс

	Хаа холоос бүрэлзэнэ.

	 

	Улиастайн түүхт царай

	Урдуур тэртээ будантана

	Увсын тунгалаг бараа

	Хойгуур тэртээд цайлалзана.

	 

	Ховдын Хар-Ус нуур

	Холоос биднийг ширтэх нь

	Алтай нутгийн нүд

	Ажиж цавчилгүй харах шиг

	 

	Таван хумст хэмээх

	Мөнх хайрхан уул нь,

	Танил дотно дүрээрээ

	Мөрөөдсөн намайг дуудах шиг

	 

	Гурван сар зүтгүүлдэг

	Эртний замын дээгүүр

	Гурван цагт багтаасан

	Энэхэн нислэг маань дуусаж

	 

	Алдарт Ховдын төв рүү

	Агаарын хөлөг доошиллоо.

	Аян замын шүлэг маань

	Айзам татан завсарлалаа.

	 

	1965 он


ХОВДЫН ГОЛ

	Асар хурмастын зүгээс

	Ариухан шимийг гуйх шиг

	Арваад салаа ундраагаар

	Алтай таван богд өөд сарвайж

	Алтан гургалдайн дууллыг

	Хөгжим болгон шингээсэн

	Амар талбиун урсгалт

	Ховдын гол соньхон

	Аялгуут сайхан гургалдайн

	Уянгат дууллыг шингээсэн

	Алтан амсарт бишгүүрийн

	Зургаан нүхэнд тохируулсан

	Ардын сайхан дуулал

	Нутаг нутагт хангинасаар

	Аль эртний домог

	өнөө болтол үлдсэн юм.

	Цэнгэг сайхан усанд нь

	минжний сүргээ тавьж

	Цэвэр сайхан өсөг гэсэн

	Одоо үеийн хүсэлтээр

	Цэлгэр уужим орны минь

	Сан баялаг нь болж

	Цэнхэр Ховдын голд

	Саадгүй үржих болтугай.

	Торлог бургасан модтой хөндийгөөр

	торолзонхон хурдалсан

	Толин мөнгөн тэнгэрийг

	тормолзонхон ширтсэн

	Торгоны хээ шиг долгиотой

	Ховдын голоо магтаж

	Толгой холбон бичих

	Ховор дулимаг шүлэг минь

	Хан өндрийн энгэрээс

	Буухиа болон довтолж

	Хар усан нуурт

	Бургиланхан цутгаж

	Хамаг олон шувуудын

	хөглөх дуугаар хуурдаж

	Халгин цалгих барааг нь

	магтъя хэмээн санагдав.


БАРУУН ХЯЗГААР, ГУРВАН ХҮҮХЭД

	Гурван хүүхэд гэдэг

	Гурван уулыг харахад

	Өгөөмөр баян байгаль

	Өрж тоглосон ч юм шиг

	 

	Алтайн хадан зооноос

	Аваад шидсэн ч юм шиг

	Аварга хүчтэй хүн

	Авчраад тавьсан ч юм шиг

	 

	Өргөн хоолойн эзэн шиг

	Өнгөт боржин уул

	Өө зөөгүй жигдхэн

	Өндөрлөж байх нь соньхон.

	 

	Гурван хүүхэд гэдэг

	Гурван уулыг харахад

	Ардын тэгж нэрлэсэн

	Алсын учиртай ч юм шиг

	 

	Хэзээ мөнхөд өтлөхгүй

	Хэвээ сахисан эр шиг

	Хэтийн хөгжил бадарлаа

	Хэзээний зөгнөсөн ч юм шиг

	 

	Агуу орны минь манасан

	Алдарт гурван баатар шиг

	Энх амар зэрэгцсэн

	Эцгийн гурван хүү шиг

	 

	Цурам хийх нойргүй

	Цомцойж байх нь сонин

	Цул хадан биеэрээ

	Цогцолж байх нь хачин

	 

	Гурван хүүхэд гэдэг

	Гурван уулыг харахад

	Алтны хүдрийг манасан

	Амьд гурван заан шиг

	 

	Алдарт Булган голоос

	Амтлан ханаад гарсан

	Аргамаг гурван хүлэг

	Ардаг гурван тахь шиг

	 

	Тоймгүй холын газраас 

	Тодорч байх нь сонин

	Торгон хилийн зааг дээр

	Торойж байх нь сайхан.

	 

	1965 он


АНЧНЫ БОДОЛ

	Хараа хүршгүй цэлийсэн

	Халх Монголын нутаг, 

	Хатирт мориор хурдалсан

	Харц ардын угсаатан,

	 

	Эвхрэх үүлэнд тулсан

	Элгэн ханан сарьдгууд

	Эрээн нумаа агссан

	Эрэмгий мэргэн удамтан,

	 

	Идэр гурван есийн

	Цолмон гартал отож,

	Илчит хүдэр тэргүүндээ

	Малгай бүчлээгүй анчид,

	 

	Уул талдаа шивээлсэн

	Үсэн бүрийн ангууд

	Ус мөрөндөө идээшсэн

	Зүсэн бүрийн загаснууд,

	 

	Үеийн үеэс авласан

	Ангийн баян далайтай

	Үрийн үрээс мэргэжсэн

	Алдар цуутны нутаг,

	 

	Буугаа үүрээд гарвал

	Буулгаад ирдэг баялагтай,

	Буулгаад ирсэн ангаа

	Бултад зориулдаг заншилтай.

	 

	Зориулж тушаасан ан маань

	Зон олны хэрэгцээнд

	Эрхэм бүхнээр боловсроод

	Эргээд ирдэг үйлдвэртэй.

	 

	Хэзээний миний нутаг

	Хэмжээгүй их баялагтай

	Хэмнэж гамнаж ашиглавал

	Хэтийн ирээдүйд нөөцтэй.

	 

	Ганзага дүүрэн антай

	Галгиулж явах тавилантай

	Галтай манай анчид

	Гандаа нь үгүй зоригтой.

	 

	Улсад авсан үүрэгтэй

	Уламжилж ирсэн зуршилтай

	Урдаа тавьсан зорилттой

	Уралдаанд ялсан алдартай.

	 

	Шилдэг анчны дууллыг

	Шилийн өндөрт сийлэлтэй

	Шинэхэн залуу үеийнхнийг

	Шигшиж сургаж авалтай!


ХӨВЧИД

	Буянтай зун төгсөж

	Будантай намар ирэхэд

	Буурал хөвчийн оргилууд

	Бууралтан дайрч харагдана.

	 

	Бодон гахайн гөрөөчид

	Бартаат тайгын тагт

	Нөөлгө галаа асааж

	Нөмрөг дээлээ дэвсэнэ.

	 

	Булга минж тэргүүтэй

	Бум түмэн ангаар

	Буугаа үүрсэн анчид

	Буцах ганзагаа мялаана.

	 

	Үнэг чонын гөрөөчид

	Үүрийн харанхуйгаар шогшуулж

	Тайган халтар нь уяагаа

	Татан татан тэмүүлнэ.


ҮНЭГ

	Үнэг нэртэй, соргог амьтан

	Үүлэн цоорхойн нар адил

	Үсний нь сор улайн шаргалтаж

	Үсрэн дэгдэх нь сайхан.

	 

	Үнэгч морь, хурд мэдэн

	Үлгэр туульсын хангарди адил

	Ухаа тоосоор үүлс босгож

	Улам ойртох нь гайхам.

	 

	Дөрвөн цагийн эргэлт даган 

	Морин дээр өссөн Монгол эр

	Дөрөөгөө тайлж, явдал дунд

	Үнэгийг цохих нь бахдалтай.

	 

	Ширмэн дөрөөгөөр цохиулсан үнэг

	Ирмэн харах завгүй унахад

	Хоромхон өвчөөд, малчин эр

	Хоршоонд тушаах нь магталтай!


УЛААНБААТАР

	Уулнаас тасран тогтоогүй, 

	Уснаас урган дэлгэрээгүй,

	Ургамлаас өөрөө үүсээгүй

	Улаанбаатар, нийслэл минь!

	 

	Үүлтэй тэнгэрээс унаагүй,

	Үржилтэй дэлхийгээс ургаагүй,

	Үлгэр домгоос бүтээгүй

	Үйлдвэр барилгатай хот минь!

	 

	Ариун цагаан сэтгэлтэй,

	Ахан дүүгийн түшигтэй

	Ажилч бүтээлч авьяастай

	Ардын гараар бүтсэн юм!

	 

	Хүнд бэрхийг туулсан

	Хүсэл зоригоо нийлүүлсэн

	Хүчирхэг манай өнөөдрийн

	Хүний гараар бүтсэн юм.

	 

	Агуу нийслэл хотоо

	Ажилч гараар дархалсан

	Амгалан энхийг бүтээгч

	Ард олноо магтъя!

	 

	Балар цагийн дарлалыг

	Байлдан дарсан ард,

	Баян монгол орондоо

	Эзэн нь болсон ард.

	 

	Харийн хүчит дайсныг,

	Хамх ниргэсэн ард

	Халх долоон хошуугаараа

	Ханилан нэгдсэн ард.

	 

	Хорин нэгэн оныхоо

	Утаа галан дундуур,

	Холбоот орос улсынхаа

	Улаан цэргийн хамтаар

	 

	Хурц зэвсгээ агсаж

	Хурдан морио унаж

	Хувьтай өнөөдрийн төлөө

	Хувьсгал хийж явсан юм.

	 

	Аян дайны тоосонд

	Ар сэрвээгээ даруулсан

	Ардын партизан цэргээ

	Ахалж захирсан жанжин

	 

	Хүрээний гол талбайд

	Хүлгийн жолоог татаж

	Хүндэт мэргэн үгээ.

	Хүн арддаа хэлсэн юм.

	 

	Нийт монгол орныхоо

	Нийслэл хотыг энэ гэж

	Нийгэм журмын гүрнийхээ

	Тулганы чулууг тулсан юм.

	 

	Залуу жанжны хоолой

	Захаас захад нь дуурьсаж

	Харанхуй нойрноос сэрсэн

	Хаан Богдын Хүрээ

	 

	Өнөөгийн нийслэлийн дэргэд

	Алга дарамхан газар,

	Өргөн, урт, хөндлөн нь

	Автобусны дөрөвхөн буудал,

	 

	Өндөр сүрлэг нь гэвэл

	Урьдын хэдхэн байшин,

	Өнгө жавхаатай нь гэвэл

	Сүм дуганы чимэглэл...

	 

	Тахир мурий гудамжнууд

	Таруу зөрүү хашаанууд,

	Ноорхой дээлтэй ядуучууд

	Нохой мал алагласан

	 

	Дуу шуугиан, тоостой,

	Дуган, сүм олонтой,

	Хог шалбааг элбэгтэй

	Хоцрогдсон орон байлаа.

	 

	Элж өвгөрч ирсэн

	Эзэрхэг нийгмээс бид

	Илүү ч үгүй, дутуу ч үгүй

	Ийм л хотыг хүлээж авлаа.

	 

	Хүлээж авсан энэ хотоо

	Хүний нүдэнд тусгаж

	Хүчирхэг нийслэл болгох

	Хүндтэй үүрэг хүлээсэн

	 

	Залуу тулгар улс

	Засаг төрийн хэргэмтэн

	Залгамж үеийн бид

	Замаа эндээс эхэлсэн юм

	 

	Улс орныхоо нийслэлийг

	Улаанбаатар гэж нэрлээд

	Урагшлах хөгжлийн фронтод

	Уралдан жагсан орсон юм.

	 

	Ажил бүхнээ бид

	Цоо шинээр эхэлсэн юм.

	Амжилт бүхнээ бид

	Бэрхшээл туулж хүрсэн юм.

	 

	Аж үйлдвэр, барилгын

	Анхны суурийг тавьж,

	Ардын сургууль, театрын

	Эхний тоосгыг өрж,

	 

	Хөдөлмөрийн шинэ дуугаа

	Хөдөө гадаагүй дуулж

	Хөвчин орныхоо нийслэлийг

	Хөл дээр нь босгосон юм.

	 

	Дэлхийн дайны жилүүдэд

	Дэлбэрэх бөмбөгтэй өрсөж

	Улаанбаатар хотын минь

	Ууган барилгууд сүндэрлэв.

	 

	Энх цагийн хөдөлмөрийг

	Эрч далайцтай уралдаж

	Эгнээ эгнээ гудмуудад нь

	Ногоон мод соёолов...

	 

	Дамын панзач, хятадын

	Дамнуурга худалдаа ноёрхсон,

	Оршин суугчдын ихэнх нь 

	Орхимж овоодой хэрэглэсэн,

	 

	Хэнгэрэг цан пижигнэж

	Хэрэггүй гүрэм нижигнэж

	Утаа манарч, сор залсан

	Урьдын Хүрээний буурин дээр

	 

	Цагаан цагаан барилгатай

	Улаанбаатар минь босож

	Цардмал чулуун талбайтай

	Урт гудамж нь ногоорч

	 

	Үйлдвэр заводын яндангууд

	Үүл тултал ярайгаад

	Үзмэр, театр, орднууд

	Үлгэрийн юм шиг дурайгаад

	 

	Холбоот улсаас ирсэн

	Холын ган замаар

	Хүнд ачаатай галт тэрэг

	Хүрч ирээд зогсдог.

	 

	Агаарын олон онгоц

	Амгалан тэнгэрээр зорчиж

	Усандаа буух шувууд шиг

	Улаанбаатартаа буудаг.

	 

	Хүүхдийн цэцэрлэг, ясли

	Хүний эмнэлэг, сургууль

	Хүссэн бүхнээ харж суух

	Хүчит телевиз, радио...

	 

	Орчин, цагийн дэлхийн

	Олон хоттой зэрэгцэх

	Онцын сайхан нийслэл

	Улаанбаатар минь энэ байна.

	 

	Хөгжил дэвшил бүхнийг

	Нам маань эндээс жолоодож

	Хөвчин монгол орондоо

	Наран цацрагаа түгээж,

	 

	Хөдөлмөр, улсын баатрууд 

	Одонгоо эндээс зүүж

	Хөдөөгийн уул талаар

	Орчин үеийг нэвтрүүлсэн.

	 

	Тансаг хот Улаанбаатарын 

	Тавин жилийн ойгоор

	Хөгжил цэцэглэлтийн дээдийг

	Хүсэн, хүсэн ерөөе!


II

	НАЙРАГЛАЛУУД



	



	ИХ УДИРДАГЧИЙН ТУХАЙ ДУУЛАЛ

	Найраглал

	 

	... угтаад туслах

	Улаанбаатар нь

	Умар зүгээс ээ, хө хө

	(Монгол ардын хуучин домгоос)

	 

	1 : Эхлэл

	Цаг үе дандаа л өнөөдөр шиг

	Цаглашгүй сайхан байсан уу?

	Цайлган сэтгэлт монголчууд маань

	Цалгиж бялхаж, жаргаж цэнгэж явсан уу?

	 

	Харц ардын бор гэрээс

	Хаан хүний хөлтрөгт өргөө хүртэл

	Хатуу бэрхийг үүрч даадаг нуруунаас

	Хар архи тамшаасан ярвагар ихэс хүртэл

	 

	Үзээд өнгөрөх энэхэн хорвоогийн

	Үзүүргүй зам хэдий хэр байв?

	Үнэн худал хоёр дөрвөн хуруу зайтай гэдэг

	Үүн шиг харц, хаан хоёр их зайтай

	 

	Харцын бор гэрийн гаднаас

	Хаан хүний хөлтрөгт өргөө хүртэл

	Орчлонгийн түүхэн хөгжил дагуу

	Олон зуун жил багтаж байсан үү?

	 

	Өөрөө чадалтай хэр нь ээ

	Өвдөг сөгдөж явсан харц олон маань

	Өвгөөсөө өнөөг хүртэл

	Өөрсдийн эрхийг олох

	 

	Маргаашийг авчрах түлхүүрийг

	Малчин ардын дөшин дээр

	Эв нэгдлээрээ дархалж

	Энхийн хүслээрээ давтаж

	 

	Зуу зуун жил бөхийгөөд

	Нуруу нь эвэршээгүй харц олон

	Зургаан тив дөрвөн далай дээр

	Нуулгүй үнэнийг зарлаж

	 

	Ухаа хонгорыг хөлөглөсөн их жанжны

	Уриалснаар уухай хашхиран босож

	Урьдын түүх, хожмын үйлсийг

	Ургуулан биелүүлсэн юм.

	 

	Хотол даяар цуутай ард түмний

	Хотойшгүй эгнээг удирдсан

	Хосгүй нэгэн монгол баатар

	Хорин нэгэн онд тодорсон юм.

	 

	Дэлгэр уудам монгол нутагт

	Дэвэрсэн их хилэнг тэр хүн

	Хорин хэдтэйдээ манлайлан удирдаж

	Хорвоод шинэ хуудсыг нээсэн юм.

	 

	Магнаг үсэгтэй туг дор

	Малчин ардын эгнээн дунд

	Маргаашаа бодож тэр хүний

	Мандуулж өгсөн их хувьсгал

	 

	Тавин таван нас хүрч

	Таван тивтэй ахан дүүсэж

	Тавигдсан зорилгоо ямагт биелүүлж

	Та биднийг жаргаасаар байна.

	 

	Дэлгэр баян монгол нутагт

	Дэлхийн нартай хамт ургаж

	Дорнодын тал нутгаас түүхэнд тэмдэглэгдсэн

	Домогт баатрын тухай дуульюу

	 

	Мянга мянган дуу домгийг

	Миний ард түмэн мэднэ

	Мятаршгүй их зориг зүрхийг нь

	Миний нутаг ус мэднэ.

	 

	Анх тэр сүрт хүнийг

	Азийн цээжинд хувьсгал хийж

	Алтан соёмбыг гартаа мандуулж

	Ард улсаа, тогтоох үест

	 

	— Энэ чинь хэн бэ? гэж

	Эх дэлхий гайхсан юм

	Олон сая зовлонт нүднүүд

	Огт цавчилгүй найр тавин ширтсэн юм.

	 

	Харь дайсанд үргэсэн хонь мэт

	Хар толгойгоо хойно хойноосоо шургуулсаар

	Хандсан зүгтээ ханаран сөгдөж явах уу?

	Харанхуй бүдүүлгээр төөрөлдөн хэвтэх үү?

	 

	Эсвэл хүн гэдэг чинь

	Энэ дэлхийн эзэн

	Эрх чөлөөний

	Эзэн.

	 

	Газар усныхаа эзэн

	Гал голомтынхоо эзэн

	Гарцаагүй мөн гэдгээ үзүүлэх үү?

	Энэ асуултад зөв хариу өгч

	 

	Эгэл түмнээ тэмцэлд босгосон

	Дамдины хөвгүүн Сүхбаатар

	Даяар монголыг удирдан боссон юм.

	Би монгол хүн! гэж

	 

	Бид монголчууд! гэж

	Түүхийн тавцан дээр тэр хүн

	Түүхий төмрийг давтаж

	Ард түмний хорслоор хатаасан

	 

	Агуу ган илдийг бүтээсэн юм.

	Ард гэдэг чинь энэнээс хойш

	Амьдралын эзэн байна! гэж тунхагласан юм.

	Монголчуудаа араасаа дагуулан

	 

	Морины зоон дээр хувьсгал байгуулж

	Мохошгүй зоригоо дэлхийд гайхуулж

	Түүхэнд үлдсэн монгол баатар

	 

	Алс Дорнодын тал нутгаас

	Алтан нартай цуг ургаж

	Айл бүрийн алтанхан босгыг

	Алхаж, мэндэлж, уриагаа дуудаж...

	 

	Хүний мэдээгүйг мэдүүлж өгсөн

	Хүчит жанжин тэр билээ.

	Хүлээсэн жаргалыг авчирсан

	Хүндэт хүн маань тэр билээ.

	 

	Хэн бэ? гэвэл Сүхбаатар

	Хэзээ вэ? гэвэл 1921 онд

	Аврора онгоцны буудлагын дууг

	Азийн монгол анх сонсож

	 

	Ильич Лениний алтан сургаалыг

	Илд буу хоёроор тунхаглаж

	Дээрэмчин гаминд эзлэгдсэн орноо

	Дээш нь татсан ухаант хүн гэвэл

	 

	Морин дээрээ хожмыг зөгнөн бодож

	Монголыг аварсан чадалт хүн гэвэл

	Их тэмцлийн тоосон дундуур

	Ирээдүйн жаргалыг нээсэн эрэлхэг хүн гэвэл

	 

	Улс, хувьсгалынхаа төлөө

	Ууган баатрын гавьяаг

	Морь, биеэ хайрлалгүй бүтээсэн

	Монгол ардын суут - Сүхбаатар мөн

	Ширүүн тэмцлээр, хуучныг бус

	Шинийг авчирдаг жамтай

	Сэлмийн ирээр өстөн дайсныг

	Сэхээж болохгүй дарж болно.

	 

	Байгуулсан гавьяаны түүхэнд

	Баатар гэгч нэг л төрдөг юм. 

	Байгаа цаг үеэ мөнхөлж

	Баатар гэгч нэг л үхдэг юм.

	 

	Харин тэгтэл үхэшгүй баатар

	Халхын түүхэнд нэг мэндэлж

	Хатуу бэрхийг нэг амталж

	Хан хорвоог сэрээв л гэнэ.

	 

	Монголын аль шилдэг хөвгүүд

	Морин уналгаар жагсав л гэнэ

	Мохошгүй зоригоор сэлмээ хурцалж

	Монголын их тэмцэлд тодров л гэнэ

	 

	Дэлхийн хөгжлийн бүхэл нийгмийг

	Дэлбэ өшиглөсөн монгол баатар

	Энэхүү зоригийг олондоо өгч

	Эрэлхгээр мандсан монгол баатар

	 

	Хорвоогийн түүхэнд анх удаагаа

	Хоёр нийгэм халаагаа авалцах

	Хосгүй тэмцэлд зэвсэг барьж

	Хотлыг толгойлсон монгол баатар

	 

	Олонд цуутай дээд доод Алтангаар

	Орхон, Сэлэнгийн бэлчир Жоногийн хөндийгөөр

	Ханын хөндий, Хонгор морьтоор

	Халх, оросын халуун хилээр

	 

	Монголын аль зүрхтэн бүхнийг

	Морины зоон дээр жагсааж

	Үхэх сэхэхийн их тэмцэлд

	Үнэний төлөө нүүр тулсан

	 

	Гагцхүү тэр хүний тухай

	Гавьяат үйлсийг нь магтан

	Газар газрын ухаант хүний дуулах

	Гайхам сэтгэлийг нь магталтай

	 

	Эрээн хамар, Үетэй өндрөөс

	Эхний буугаа дугарган байсан

	Түмэн гамин руу дайрсан

	Түүхийн хуудсыг сөхөж байсан

	 

	Ар Сэлэнгийн Самбуу заан шиг

	Агуу баатруудыг төрүүлж явсан

	Арван мянгатай, таван зуугаад партизан

	Ач тач тулалдаж байсан

	 

	Морьт, явган гамин цэргүүд рүү

	Монгол сэлэм далайж байсан

	Шинэ зууны халааг нээж

	Шивээ хиагтыг дуулж байсан

	 

	Гавьяат тэр эрчүүдийн түрүүнд

	Гартаа сэлэмтэй, сэтгэлдээ хувьсгалтай

	Гаргуун баатар тодорч явсныг

	Газар дэлхий цугаараа мэднэ.

	 

	Дархан баатар түүний нэр

	Дамдины хөвгүүн Сүхбаатар!

	Далай олныхоо түүхэнд

	Дархан үлдсэн их баатар

	Хорвоогийн хувьсгалын түүхэнд

	Хоёр нийгмийг нэгд багтааж

	Хоньчин малчин монгол олныг

	Хотол дэлхийн тайзанд гаргасан

	 

	Сүхбаатар гэдэг энэ хүний

	Сүр хүчийг магтан дуулахгүй бол

	Морьтон монгол энэ оронд

	Өөр юуг магтах билээ.

	 

	Агуу хүчит тэр л хүн

	Ард олныг өөд нь босгон

	Алхаж гишгэ! Төрийн эрхээ

	Ав! гэж ухуулан номносон юм.

	 

	Төрийн далбааг харц ардын

	Төв даруухан гэрт мандааж

	Засгийн тамгыг ядуу ардын

	Залуу халуун гарт атгуулж

	 

	Эх дэлхийн таван тивтэй

	Эн сацуухан үг солилцох

	Эрхийг өөрөө үүрч ирсэн

	Эрхэм жанжин Сүхбаатар минь уу!

	 

	Өөрөө тэр ард хүн учраас

	Өргөн олондоо хайртай байлаа.

	Хөдөө хөхөрч гадаа гандсан тулд

	Хөдөлмөрч олондоо нэртэй байлаа.

	 

	Хэтийг шийдэх үйлэн хэрэгт

	Хэлсэн үгэндээ эзэн нь байлаа,

	Баян, ядууг тэнцүүлэх тэмцэлд

	Барьсан зэмсэгтээ эзэн нь байлаа,

	 

	Завсрын саадыг ялж туулахад

	Залуу насандаа эзэд нь байлаа.

	Залруулж дэвшүүлэх урагш ахихад

	Засаг төрдөө эзэн нь байлаа.

	 

	Хөрслөг биедээ сайхан зохицсон

	Хүдэн цагаан өнгийн дээлтэй байлаа.

	Дээр үеийн уламжлалыг дагаж

	Дөрвөн саравчит малгайтай байлаа.

	 

	Эртийн эртээс уламжлал болсон

	Ээтэн булигаар гуталтай байлаа.

	Эр хүний жавхаа нь болсон

	Эрвэгэр сайхан хөмсөгтэй байлаа.

	 

	Шударга үнэний нь илрэл болсон

	Шулуун сайхан хамартай байлаа.

	Болох бүхнийг олондоо сургах

	Булбарай сайхан уруултай байлаа.

	 

	Гоймон баатар гэж олондоо нэршсэн

	Гунхсан сайхан нуруутай байлаа

	Гутрал зүдрэлийг үүрд мартуулах

	Гуниггүй сайхан ааштай байлаа.

	 

	Яруу сайхан монгол нутгийнхаа 

	Ялалт ядрал хоёрыг ухаарсан

	Явдал ирээдүй хоёрыг ойлгосон

	Яндашгүй баян ухаантай байлаа.

	 

	Дайнд тэр хүн баатар байлаа.

	Даарахад тэр хүн нөмөр байлаа.

	Цангахын цагт ундаан байлаа

	Цавчилдахын цагт бамбай байлаа.

	 

	Бүгд олныхоо бахархал болсон

	Бүх цэргийн жанжин байлаа

	Бүрэн эрхт эл улсаа

	Бүтээн байгуулсан эзэн нь байлаа.

	 

	 

	4

	Байлаа... байлаа... гэдэг Сүхбаатар маань

	Байсан ч хүн, байх ч хүн

	Байгаа хэвээрээ түүхийн хуудсанд

	Байнга үлдэх баатар мөн!

	 

	Олон зууны дарлал зуршлыг

	Огтолж эргүүлж чадсан энэ хүн

	Орчлон хорвоо дээр монгол хүмүүст

	Овгийг овоглуулж нэрийг нэрлүүлж

	 

	Та нар энэ замаар яв! гэж

	Талыг алгастал зааж өгөөд

	Зөв зүйтэй түшиг чинь

	Зөвлөлт орос гэж сургаж өгөөд

	 

	Хөрөнгөтний биш хувьсгалт замаар

	Хөдлөлгүй яв! гэж чиглүүлж өгөөд

	Хөвчин эх орныхоо хувь заяаг

	Хөтөлсөөр жолоодсоор нөгчсөн юм.

	 

	Нөгчлөө гээд бид мартаагүй

	Нөхөр Сүхбаатарын гэрээсийг

	Ажил бүтээл болгох гэж

	Ардын хөвгүүд чармайн зүтгэсэн юм.

	 

	Ардаараа овоглосон монгол улс

	Азийн цээжинд тогтносон юм.

	Ажилчин малчин сэхээтний

	Ариун гэр бүлийг тунхагласан юм.

	 

	Ухаант Лениний үнэн сургаалыг

	Уужим талд маань цуурайтуулж

	Ургахын нарыг гар дээрээ

	Угтан тосон мандуулсан

	 

	Дорнод Азийн бүх үндэстнийг

	Довтлох замд урин дуудсан

	Долоон галбын дарлал дарлагдлыг

	Дотогш нь биш гадагш нь чулуудсан

	 

	Чухал тэмцлийн дурсгал болж

	Чулуун дүрээр сүндэрлэн зогссон

	Сүхбаатар гэдэг маань үнэндээ

	Сүх байсан юм шүү!

	 

	Сүх сүхдээ ган сүх байж

	Ганц дохиход л хяргадаг сүх

	Олон зууны үзэл санааг

	Орвонгоор нь огтлон хяргасан юм.

	 

	Дахиад түүхэнд гарахгүй тийм Сүх

	Далай шиг их тал дунд гарсан юм.

	Даарч халууцаж малаа малладаг

	Дархан талд маань төрсөн юм.

	 

	 

	5

	Алтан дэлхийн түүхэнд

	Агуу гавьяаг бүтээнэ гэдэг

	Аавын хөвгүүнд цөөхөн олдох

	Азын шооны алтан нүх билээ.

	 

	Монголчуудын азын алтан жолоог

	Морин дээрээс анх залж

	Гамин, бароны их цэрэгтэй

	Гар мэдэн анх тулалцаж

	 

	Улайсгах газрыг улайсгаж

	Урагдах газрыг урж

	Улс гүрнийг тэр жил

	Урагш нь командалсан их жанжин

	 

	Одоо ч үхээгүй хэзээ ч үхэхгүй

	Орон улсдаа, энэ тивдээ

	Орчин үедээ, хойч олондоо

	Ор мөрөө гүнзгий үлдээжээ

	 

	Сүрт их мөрний нь дээгүүр

	Сүхбаатарын гүүр нумлаж байна

	Агуу эх орны маань дээгүүр

	Ардын баатрууд товойж байна.

	 

	Ард түмнийхээ халуун өврөөс

	Агуу үнэний төлөө төрснөөс

	Ардаараа тэр хүн овоглож

	Алтан хуудсанд мөнхөрсөн байна.

	 

	Ялж төгс туулсан алтан шар зам нь

	Ялалтын их түүх болж

	Яруу Алдарт шинэ үеийн маань

	Яyдашгүй хөгжлийг авчирсан байна?

	 

	Барьж явсан сэлмийн нь ир

	Бартаа саадыг нэвтлэн давж

	Бараан хатуу капитализмыг алгасаж

	Бат нот энх тайвныг тогтоосон байна.

	 

	Унаж явсан морины нь хурд

	Уулын өндөр усны гүнийг туулж

	Уужим дэлгэр монгол орноо

	Урагш нь алс ирээдүйд хүргэсэн байна.

	 

	Сүхбаатар гэдэг маань ийм л

	Сүх шиг чадамгай баатар байж

	Халх монголынхоо ард олонд

	Хадаг шиг зөөлөн баатар байж

	 

	Зуурдын үхэл их хүнийг дайравч

	Зуун зуунаар амьдаас амьд байх

	Ийм баатрыг түүхэнд төрүүлсэн

	Их олноо бахархан дуулалтай!

	 

	Даяар олны шинэ түүхэнд

	Далай баян дархан баатар болж

	Дандаа бидэнтэй, дандаа ялалттай үлдсэн

	Дамдины хөвгүүн Сүхбаатарын алдар мандтугай!


ПАРТИЗАНЫ МАГТААЛ

	Эрхэм баатар эрчүүдийн

	Эрэлхэг чадлыг дуулъя.

	Эгэл олноо хамгаалсан

	Эрч хавыг нь дуурьсгая,

	 

	Хур л хүчтэй агтаасаа

	Хурдан хүлгээ шилээд,

	Хувь л хөрөнгөн дундаасаа

	Хурц зэвсгээ сонгоод

	 

	Орноо гэсэн итгэлээр

	Олноо гэсэн сэтгэлээр

	Ой хөвчөөр дэр хийж,

	Онгон хээрээр гэр хийж

	 

	Самуун дайсныг дарахаар

	Сайн дураар нэгдсэн

	Эрчүүлийг, журамт цэрэг гэж

	Эртнээс нэрлэж ирсэн

	 

	Түүхт уламжийн ёсоор

	Түмэн олноо тэргүүлэн

	Ардын хувьсгал мандуулсан

	Алдарт партизануудаа магтъя!

	 

	Партизан гэдэг нэр

	Умар зүгээс ирсэн юм.

	Баатар дайчин үүсгэлтэй

	Улаан хувьсгалаас төрсөн юм.

	 

	Ардын хувьсгалаа жолоодох

	Алдар түүхт намаа

	Арван долоон гишүүнээр

	Анх үүсгэн байгуулсан юм.

	 

	Алс орос орноос

	Ажилчин олноо манлайлсан

	Агуу Лениний уриа

	Алтан цацрагаар гийсэн юм.

	 

	Зориг итгэлээ нэгтгэж

	Золбоо хийморио бадруулж

	Ядуус олноороо тэмцвэл

	Ялж болдгийг харуулсан юм.

	 

	Орост ингэж ялсан 

	Октябрийн хувьсгалын цуурай

	Онгон цэлгэр нутгаар минь

	Оволзон түрхрэн түгэхэд

	 

	Нэхий дээлтэй малчид

	Нэртэй зартай бөхчүүд

	Ядуу зүдүү лам хар

	Ялгаагүй нийт олноороо

	 

	Халхын сайн эрчүүдтэй

	Хангай шилийн гөрөөчидтэй

	Хатирт хүлгээ хагсраагаад

	Хамтарч нэгдэн цугласан юм.

	 

	Эртэй чадалтай нь цугларч

	Эзэрхэг харгис хүчнүүдтэй

	Энтэй тууштай тэмцэхээс

	Өөр аргагүй цаг байлаа.

	 

	Өвлийн хүйтэн үе дундуур

	Өшөө хорслын ид дундуур

	Өнөр олон маань, гамингийн

	Өвдөг дор нухлуулж байв.

	 

	Эргэх цагтайгаа хуучирсан

	Эзэрхэг засаг доройтоод

	Эх орон маань чилээрхэн

	Эцсийн шийдийг хүлээж байв.

	 

	Шоронд хоригдсон зүтгэлтнүүд

	Шороонд сөгдсөн ардууд

	Хүүхэд, хөгшид, эхчүүд

	Хүй олноор эрсдэвч

	 

	Албан шахалтад шаналсан

	Ард олон нийтээрээ

	Айж эмээн суусангүй

	Алга хавсран дагасангүй

	 

	Гамин цэрэг бужигнасан

	Гандан бишгүүр уйлагнасан

	Урьдын нийслэл Хүрээ

	Уурсаж бухимдсан эрчүүл

	 

	Уулын ам, Туулын хөвөөнд

	Морьдоо идүүлэн үгсэж

	Уулзахаар болзсон гэртээ

	Үүдээ түгжүүлэн нэгсэж

	 

	Монгол орноо чөлөөлөхөд

	Морь биеэ хайрлахгүй

	Үхлийг сөрөх зоригтой

	Үнэний төлөө тангараглаад

	 

	Дэлхийн ууган хувьсгалын

	Дэмжлэг тусыг түшихээр

	Ардаа төлөөлсөн жанжин

	Алтан хилийг алхсан юм.

	 

	Урьдын түүхт Буур хээрийн

	Уул усаар хүрээлэгдсэн

	Улаан Орос, Хөх монголыг

	Уулзуулж холбосон Ханын хөндий

	 

	Шилдэг зоригтон эрчүүдийн

	Уулзан золгох ордон болж

	Шил хангайн гөрөөчдийн

	Угтан учрах отог болж

	 

	Хошуу нутгийн ард олны

	Цуглах хурах төв нь болж

	Хортон дайсны зүрхийг

	Цочоож айлгах орон болж

	 

	Ардын журамт цэрэг

	Аравт зуутаар жигдэрлээ.

	Алаг эрээн майхнууд

	Ар өврөөр ярайлаа

	 

	Түмэн дайсны өөдөөс

	Түүртэлгүй тулалдаж

	Төрсөн эх орноо

	Төвшин болгохоор зорилоо

	 

	Шинэ тулгам намынхаа

	Шийдвэр заавраар амьсгалж

	Ард түмнийхээ төлөө

	Алд биеэ зориулсан

	 

	Хүйтэн халууныг хайхрахгүй

	Хүдэр хүрэн царайтай

	Хүнд хөнгөнийг ажрахгүй

	Хүчирхэг зузаан биетэй,

	 

	Үзүүрсгэн нэхий дээлтэй

	Үнэгэн дулаан лоовуузтай

	Гурван сарьст гуталтай,

	Гурамсан сүлжээ гэзэгтэй,

	 

	Үйсэн ишт хутгатай,

	Өнгөт хулсан ташууртай,

	Эрмэг хангал морьтой,

	Эмээл хазаар бөхтэй,

	 

	Барилыг нь авсан буутай,

	Барзайтал бүсэлсэн сумтай,

	Бахтай энэ эрчүүлийг

	Баатрууд хэмээн нэрлэлтэй

	 

	Ажилчин тариачны хувьсгалын

	Алдарт жишээгээр үүссэн

	Агуу мэргэн шийдвэртэй

	Ардын хувьсгалт намтай!

	 

	Санаа бодлоо нэгтгэсэн

	Сайхан хүдэр эрчүүлийг

	Самбаа зоригоор төгөлдөр

	Сүхбаатар жанжин манлайллаа

	 

	Цэрэг болсон партизаны

	Цэл залуухан жанжин,

	Цэвэр гоолиг биетэй,

	Цэцэн цэлмэг үгтэй

	 

	Халуун хүйтэн зэвсэгт

	Хавтай гэгдсэн жанжин

	Хатуу догшин дайснаас

	Айдаггүй гэгдсэн жанжин,

	 

	Алс хэтийн явдлуудыг

	Алдаа нь үгүй бодож

	Ард түмнээ түшсэндээ

	Хүчтэй гэгдсэн жанжин!

	 

	Ордон өргөөний багана шиг

	Онцгой итгэл хүлээсэн

	Олон журмын цэргүүдээ

	Оройлж удирдах дарга нартай

	 

	Сүртэй тангаргаа тавьсан

	Сүлдэн тугаа мандуулж

	Сүрдэж айхаа орхисон

	Сүрлэг партизан цэргүүд

	 

	Хорин нэгэн оны

	Хаврын тэр нэг өглөө

	Хувьсгалын шуурга догшрон

	Хуучин Хиагтыг дайрлаа

	 

	Гурван сарын арван наймны

	Үүрийн туяа гэгээрэхэд

	Гуниг баярын хувь заяа

	Сэлмийн ирэн дээр хэлбэлзэхэд

	 

	Эрэлхэг жанжин Сүхбаатарын

	Дөрвөн хороо цэрэг

	Эрээн нурууг оломлож

	Дөрвөлжин сүмээр дагшаалан

	 

	Шилдэг зэвсэг агссан

	Арван мянган гамингийн

	Шивээлж бүгсэн хиагтыг

	Саран жагсаалаар дайрсан юм.

	 

	Сэлмээ даллан далайсан

	Сүр жавхлант эрчүүд

	Сэргэлэн хүлгийн тоосоороо

	Сэнсэн үүл босгосоор

	 

	Хойчийн түүхэнд гавьяатай

	Хороо цэргийн дарга нар

	Хотол монголын төлөөнөө

	Хосгүй эрсээ манлайлсаар

	 

	Үнсэн саарал дайсан руу

	Үерийн ус шиг дайрсан юм.

	Үүрэглэж байсан гамингууд

	Үймж сандран байлдсан юм.

	 

	Дөрвөлжин сүмийн үүднээс

	Дөрвөн пулемёт нижигнэж,

	Үетэй өндөр уулнаас

	Үхэр буунууд нүргэлж,

	 

	Хурдлан дайрах морьдын

	Хур дэл дээр бөхийж

	Хурц сэлмээ эргүүлсэн

	Хувьсгалын ууган партизанууд

	 

	Шавар хэрэмтэй Хиагтаас

	Шавж суусан гамингуудыг

	Шаар шиг бараантуулсаар

	Шахаж үлдэн хөөлөө.

	 

	Агитын ухаа, Гялаан нуурын

	Ар хажуугаар хавтгайран

	Тужийн нарс руу шурган

	Туугдаж зайллаа гамингууд

	 

	Агуу дэлгэр орныхоо

	Ариун тансаг шорооноос

	Арван мянган гаминг

	Арчиж хаясан партизануудад

	 

	Хүлэг морины нуруунаас

	Хөлстэй тохмыг нь хатааж

	Хөгшид ихстээ золгож

	Хөвчин биеэ тэнийлгэх

	 

	Ахархан зав олголгүй

	Аюул занал тулгарсан юм.

	Арай хүчтэй дайсан

	Амлаж аван тулалдсан юм.

	 

	Дэлхийн ууган хувьсгалын

	Дэлбэрэх хүчинд шидүүлж,

	Дэргэдэх орны хил рүү

	Дээрэм хийж шургасан

	 

	Оронгүй цагаан намынхны

	Олон хэлийн оргодол

	Хүнд хөнгөн буугаараа

	Хүч түрэн омогдовч

	 

	Зөвлөлт орос улсын

	Зөв ариун сэтгэлтэй

	Эрэлхэг улаан цэрэгтэй

	Эгнээ зэрэгцэн давшсаар

	 

	Манай журамт партизан

	Магад зоригоо илтгэж

	Мандсан хувьсгалын залуурч

	Манлай намаа хамгаалж

	 

	Барон, Резухин нарын

	Боловсруулж нэгдсэн бэхлэлт

	Өндрөөс зоосон их буутай

	Өөдөөс тоссон их хүчийг

	 

	Хангай хөвчийн бартаанд

	Халшрал үгүй довтолж

	Дух нарсыг донсолтол

	Дуг нойргүй тулалдаж

	 

	Асар өндөр үнээр

	Хатуу ялалт байгуулсан юм.

	Ахан дүүгийн ёсоор

	Хамтарч бут ниргэсэн юм.

	 

	* * *

	 

	Ус ихтэй Сэлэнгийн

	Урсгал бэлчирт үүсэж

	Ууртай шуурган дунд

	Унтраа нь үгүй дөл

	 

	Зуны гурван сартай

	Зуузай холбон тэлж

	Зуун уулыг давж

	Мянган голыг гаталж,

	 

	Хоол ундгүй тулалдаж,

	Хоногийн нойргүй сэрэмжилж

	Холын замын тоосонд

	Бараан болтлоо даруулсаар

	 

	Алс баруун хязгаар

	Алтайн цаст уулсын

	Ар өврөөр түйвээсэн

	Атаат дайснаа дараад

	 

	Тэртээ зүүн хязгаар

	Сан бэйсийн нутгаар

	Тэнэмэл цагаантны сүүлчийг

	Самнан устгаж арилгаад

	 

	Огторгуй бүрхсэн үүлийг

	Орчлонгийн салхи цэвэрлэж

	Оюун номин тэнгэрт

	Онгон наран мандах шиг

	 

	Монголыг бүрхсэн дайсныг

	Морины хурдаар цэвэрлэж

	Агуу үеийн жолоог

	Ардын нам барив.

	 

	Саруул Монгол орныхоо

	Замыг заасан нам

	Саад бэрхийг туулсан

	Партизан цэргийг жолоодож

	 

	Урин зуны цагаар

	Улсын нийслэл хүрээнд

	Шинэ үеийн түүхэнд

	Шилдэг баатруудыг төрүүлсээр

	 

	Шивээ хиагтыг дуулсаар

	Ширүүн тэмцлийг ялсаар

	Магнаг үсэгтэй тугаа

	Мандуулж орсон өдрөөс

	 

	Таван яамны түлхүүр

	Тамга сэлтийг гардаж

	Та бидний жаргал

	Тайван эрхийг олгосон

	 

	Ард түмний засаг

	Ажил үйлсээ эхэлсэн юм

	Анги, нийгмийн дарлалыг

	Арилган устгаж өгсөн юм.

	 

	Тулсан дайснаа дарж

	Тусгаар улсаа байгуулж

	Дайны гал намдсан ч

	Дайчин олон партизан

	 

	Залуугаар мөнхөрсөн жанжнаараа

	Овог болгон явж

	Заяагаар төрсөн орныхоо

	Онцгой хөгжлийг үзэхдээ

	 

	Халх голын байлдааны

	Хатуу ширүүн өдрүүдэд

	Залуу халуун армидаа

	Замнал мөрөө үлдээж,

	 

	Давшин байлдаж олсон

	Дархан мөнхийн эрхээ

	Далайн цаанаас ирсэн

	Дайсан японоос хамгаалж

	 

	Нийгэм журам байгуулах

	Нийт ардынхаа үйлст

	Буугаа орхин оролцож

	Буурал алдраа өргөсөн юм.

	 

	Байлдаан дайны түрүүнд

	Баатарлаж явсан шигээ

	Байгуулах үйлсийн манлайд

	Бахдуулж явсан түүхтэй

	 

	Сүрт тэмцлийг туулсан

	Сүхбаатарын партизануудыг

	Сүжиглэж хайрлах сэтгэлээс

	Шүлэглэж дуулбал ийм байна.

	 

	Сүрлэг үйлсийг нь магтахад

	Сүн далай шиг ундарна

	Сүүл сүүлийн дүү нар минь

	Шүлэг номоос үзэх болно.

	 

	Даян дэлхийд зартай

	Дархан мөнхийн алдартай

	Далай баян монголын

	Дархан хөгжлийг үүсгэх

	 

	Эрх чөлөөг авчрахаар

	Эрэмгий залуу насандаа

	Баатрын ёсоор байлдсан

	Партизан ах нараас чинь

	 

	Аз жаргалт ирээдүйн

	Амар тайван өдрүүдэд

	Агуу их л хөгжлийнхөө

	Амсар хальтал дэвжих

	 

	Заяа жаргал бүрдсэн

	Залгамж хойчийн та нартаа

	Зарлан дуулах магтаалтайгаа

	Захиж сануулах үгс байна.

	 

	Үсэн буурал ах нарынхаа

	Үхлээс айлгүй тулж очсон

	Үнэн хэрэг, эрх чөлөөний

	Үүрдийн хөгжлийн түлхүүрийг

	 

	Гардаж авах итгэл бүхий

	Галтай цогтой үрс минь

	Гайхамшигтай хөдөлмөрийн дунд

	Гараа битгий хумхиарай!

	 

	Эрдэм номын далайгаас

	Эргэж битгий шантраарай!

	Эхэн хэсгийг нь мэдсэнээр

	Эрдэж битгий онгироорой!

	 

	Их жанжныхаа дэргэд явж

	Ирмүүн үйлсийг бүтээлцсэн

	Хувьсгалт дайчин уламжлалыг маань

	Хувийн амьдралдаа ч тусгаарай!

	 

	Эх орон, ард түмнээ 

	Энх хөгжил, мөнх жаргалаа

	Энэ биеэрээ хамгаалах

	Цэрэг нь болж яваарай!

	 

	Хүчирхэг энэ армийн

	Үүсэл болсон бид

	Хүндэт жанжны амнаас

	Үг сургаалыг нь сонссон юм.

	 

	Ариун лагшин нь үгүй ч

	Ажил үйлс нь мөнх гэж

	Ам тангаргаа өргөөд бид

	Та нарыг хүрч ирлээ.

	 

	Одоо бидний халааг,

	Орлон үлдэх үрс минь

	Одон гарагийн үеийн

	Партизан болсон үрс минь

	 

	Уршигт дайсан ирвээс

	Уужим нутгаа хамгаалж

	Урьдын партизан ах нар шигээ

	Уурласан барс мэт тулаарай!

	 

	Амгалан тайван цагт бол

	Агссан зэвсгийн оронд

	Ажлын багажаа бариад

	Ард түмнийхээ төлөө

	 

	Хүнд хэцүү газруудад нь

	Үргэлж тэргүүлж яваарай!

	Хүч чадлаа хөвчлөн

	Үр дүнтэй ажиллаарай!

	 

	Зоригтой шударга явахаас илүү

	Зол жаргал байдаггүй юм.

	Зорьсондоо хүрэхээс эрхэм

	Золбоо хийморь байдаггүй юм.

	 

	Аав ээж нараас чинь илүү

	Зөвлөж сургах нь үгүй шүү

	Ардын хувьсгалт намаас өөр

	Зөв зам заагч үгүй шүү

	 

	Азтай жаргалтай дүү нартаа

	Аминчлан үүнийг захья даа!

	Ардын партизан цэргийн тухай

	Магтаалаа үүгээр дуусгая.

	 


ЭРИЙН ГУРВАН НААДАМ

	(магтаал)

	 

	Эрт балрын цагаас

	Эрийн гурван наадам гэж

	Эрхэмлэн ёсолсоор ирсэн

	Энэ манай монголчууд

	 

	Дайн тулалдааны үедээ ч

	Дарлагдан тарчлах цагтаа ч

	Ган гачаалын дундуур ч

	Гамшиг зовлонгийн дотор ч

	 

	Сааталгүй тэмдэглэсээр

	Сар жилүүдийг элээсээр

	Сааралгүй уламжилсан

	Сайхан заншилтай билээ

	 

	Өвгийн сайхан заншлаа

	Өндөр нандин горимоо 

	Өвтэгш баян түүхээ

	Өнөд хэвээр нь хадгалсан

	 

	Монгол хэмээх улсын минь

	Морио цоллох цолонд

	Ханхар бөхчүүдийн гуншинд

	Харвах сурын уухайнд

	 

	Энэ үеийн өмнөх

	Эртний аялгуу сонстоод

	Энэхэн замбативийн

	Идэр цаг нь үзэгдээд

	 

	Зуу зууны түүхийн

	Зузаан давааг давсаар

	Зуур зуурын бэрхийг

	Зууж тэсэж ялсаар

	 

	Одоогийн зуунтай учирч

	Октябрийн хувьсгалтай золгож

	Олны нэгдсэн тэмцлээр

	Орон улсаа энхжүүлсэн

	 

	Ард түмний минь гавьяа

	Алдар ялалт нь харагдсан

	Баярт гурван наадмыг

	Бахдах сэтгэл төрнөм

	 

	 

	I. Хүчит бөх

	Хүчин тэнхээт бөхчүүдийн

	Хүрэн булчин зангираад

	Хүрэл зэсийн цутгамал шиг

	Хүзүү түүшүү нь зузаараад

	 

	Урин нарийн ширээстэй

	Улаан, цэнхэр зодогтоо

	Уул хангай шиг бие нь

	Уухилж ядан багтаад

	 

	Урьдын монгол гутлаараа

	Ургаа хад шиг уллаад

	Ухасхийн дэлэх үед нь

	Орчин газар нь доргих шиг

	 

	Хашир засуулын нь дуу

	Хаан ууланд цуурайлж

	Халин дэлсэн гар нь

	Асрын дээгүүр цухалзах шиг

	 

	Хангарди хэмээх хүчтэн

	Жигүүрээ дэлгэв үү гэлтэй

	Халуун орны арслан

	Дээгүүр дүүлэв үү гэлтэй.

	 

	Харсан үзсэн бүхний

	Бахархлын сэтгэл оволзоод

	Их наадмын жавхлан

	Амилаад ирэх шиг болдог,

	 

	Давхар хамбан зодогтой

	Давхар сарьст гуталтай

	Далан дөрвөн мэхтэй

	Дархан аваргын түүхийг

	 

	Дуулаа нь үгүй чих

	Дуулим талд маань үгүй

	Хайрлаа нь үгүй сэтгэл

	Хангай говьд маань байхгүй

	 

	Өргөө нь үгүй алдар

	Өндөр алтайд байхгүй

	Өнөр монгол орон минь

	Өр зүрхэндээ хайрладаг,

	 

	Эрийн гурван наадмын

	Эхний нэг нь энэ байна

	Эрхт засгийн маань үед

	Энгүй өргөн хөгжиж байна.

	 

	Орон орны дотроос

	Онцгой содон монголд

	Олон олон аваргын

	Онгон дурсгал хадгалаастай.

	 

	 

	II. Хурдан морь

	Арван барааны газрын

	Агаарын салхи шиг довтлоод

	Асрын өмнө цоллуулж

	Айргийн дээжээр мялаалгадаг,

	 

	Хөвчин дэлхийд хосгүй

	Хүлэг сайхан морьдоор

	Эртийн эртээс

	Эх орон минь алдартай,

	 

	Хэдэн зуун морьд

	Хэмжээт газраас эргэхдээ

	Хэцийн өндрөөс буух

	Хүрхрээ адил пижигнэнэ.

	 

	Навчин чихээ хулайлгаж

	Навтайн хурдлах морины нь

	Жирмийн нь торгон үзүүр

	Жижиг өвсөнд шүргэх шиг

	 

	Жийсэн дөрөөний нь таваг

	Явган бут арчих ч шиг

	Жин хийсэн дуу нь

	Явдал дунд нь хоцрох ч шиг

	 

	Сүртэй хурдан морьдын

	Сүмбэ шиг чилгэр нуруунд

	Арваад настай хүүхдүүд

	Ажиг ч үгүй торойж

	 

	Холын уралдааны замд 

	Хотойх ч үгүй үзэлцэж

	Морио эдэлж чаддагаараа

	Монголын багачууд хосгүй.

	 

	Урьд эртнээс эхлээд

	Улсаа батлан хамгаалах

	Унаа өртөөг залгуулах

	Уралдан тэмцэн цэнгүүлэх

	 

	Түмэн олны хэрэгцээнд

	Түрүүнд нь явсан морьд минь

	Төвшин энхийн тэмцэлд

	Түүртэлгүй зүтгэсэн морьд минь

	 

	Хорьдугаар зууны босгыг

	Хамт алхалцсан морьд минь

	Хорвоогийн их дайны

	Хатууг үүрэлцсэн морьд минь

	 

	Агуу хүчит өнөөдрийнхөө

	Амгалан агаарт цэнгэж

	Ардын нэгдлийн нэрээр

	Ариун жолоогоо өргүүлж

	 

	Улс хувьсгалынхаа наадамд

	Уралдан түрүүлэн цоллуулж

	Хүлэг моринд дуртай

	Хүн олноо баясуулж байна.

	 

	Эртнээс бидний хүндэлдэг

	Эрийн гурван наадмын

	Хосгүй алдраа дуурьсгасан

	Хоёр дахь наадам нь энэ байна.

	 

	Сайхан тэнүүн явдлаараа

	Морин эрдэнэ бахтай шиг

	Сайн хүлгийн түүхээрээ

	Монгол орон баян юм.

	 

	 

	III. Мэргэн харваа

	Хатуу эрээн нумаа 

	Ханатал нь татаад

	Хатан шулуун сумаа

	Тултал нь татаад

	 

	Тэнхээт гарын дэлмийг

	Тэнцтэл нь татаад

	Тэнгэр газрын заагийг

	Тэгширтэл нь татаад

	 

	Сод сумаа мултлахад

	Салхи адил исгэрч

	Агаар мандлыг зүссээр

	Анасан чигтээ очиж

	 

	Зэллэн ханарсан сурыг

	Сэт татан тусаж

	Зээр гөрөөс шиг бутрах нь

	Сэтгэл сэргэм байдаг

	 

	Энгүй холыг туулсан

	Элэнц хуланц дээдэс минь

	Эртний чулуун зэвсгийг

	Энэ л нумаар халж

	 

	Эл хуль хээрийн амьдралд

	Эхний нийгмийг байгуулан

	Эх орноо хамгаалж

	Эдүгээ цагийг хүрэхдээ

	 

	Урьдын олон зууныг

	Нум сумаар өнгөрөөж

	Улс гүрний заяаг ч

	Нум сумаараа шийдвэрлэж

	 

	Түүхийн бэрхийг туулахад

	Түших хань нь болсон

	Энэ зэвсгээ бахархаж

	Эрийн наадамд шилжүүлж

	 

	Үрийн үрд уламжлан

	Үүрд мөнхөрч ирсэн нь

	Үй олны минь заншилд

	Үлдэн үлдэн уламжилжээ.

	 

	Эртийн эртээс уламжтай

	Эрийн гурван наадмын

	Гундашгүй мөнх дурсгалтай

	Гурав дахь наадам нь энэ байна.

	 

	Энхийн тэнгэр цэлмэсэн

	Эх сайхан оронд минь

	Эрэлхэг мэргэн харваачдын

	Эрхэм дурсгал дүүрэн буй.

	 

	Ард түмэн нь өөрөө

	Эзэн болон нааддаг

	Айлчин гийчин ирвэл

	Энгүй бишрэн сонирхдог,

	 

	Монгол ардын спорт

	Эрийн гурван наадам

	Морь, бөх, сур аа

	Эрхэмлэж улам хөгжүүлье.

	 


АНЧНЫ МАГТААЛ

	Зээ!

	Агаарынхаа тунгалагт

	Асар тэнгэр нь цэлмэгхэн

	Аргамгийнхаа чадалд

	Анчин эр нь цэнгүүхэн

	 

	Буугаа үүрээд гардаг

	Буурал сайхан хангайтай

	Буман үеэс уламжилсан

	Буян хишигт нутаг минь!

	 

	Алаглан эргэх улиралд

	Антай, өнтэй байдаг

	Аав ээжийн тахилгат

	Товхон хан уул минь!

	 

	Зуны гурван сарыг нь

	Зургаа юм шиг цэнгэж

	Зуслан дэнжийг доргитол

	Зугаалж өссөн нутаг минь!

	 

	Намрын гурван сарыг нь

	Найм л юм шиг жаргаж

	Нарийн дугарааг1 бялхуулан

	Найрлаж өссөн нутаг минь!

	 

	Өвлийн гурван есийг нь

	Өнтэй юм шиг туулж

	Өвөлжөө хотын хооронд

	Давхиж өссөн нутаг минь!

	 

	Хаврын дулаан шөнөөр

	Хаях цүүгээ тоглож

	Хавь л нутгийн үетэнтэй

	Ханилан дассан нутаг минь!

	 

	Зузаан хөвч нөмрөгтэй

	Зуун түмэн давхраанд нь

	Зулзаган ногооны үеэс

	Зундаа донгоддог хөхөөтэй

	 

	Хангайн олон уулсаас,

	Хаан нэрээр дархлагдсан

	Хамаг монгол дахины

	Богд хаан хайрхан уулыг

	 

	Умрын цэнхэр хөвчийнхөө

	Ууган нь болгон магтъя 

	Уулын их оргилуудын

	Урд нь барин бахаднам

	 

	Анчин гөрөөчний сэтгэл

	Аргамжаатай юм шиг татагддаг

	Аглаг өндөр уулсынхаа

	Алдарт оргилоос нэрлэвэл

	 

	Орог цагаан Саяны

	Онгон нь болсон Булнай.

	Олонд цуу алдартай

	Отгон тэнгэр уул

	 

	Хантайн урт нурууны

	Хамгийн зангилаа болсон

	Будлан, Пүүсгэрийн үүлс

	Булган, Бүрэн ханууд

	 

	Онгон Хэнтийн сарьдгууд

	Охид-хүүхдийн нуруу

	Дээр үеэс домогтой

	Дэлгэр, Биндэр, Баян хануудын

	 

	Зуур хоногийн агнуурт

	Зурайж гарсан жимээр

	Зургийн юм шиг ойд нь

	Зуузай холбон гөрөөлөхөд

	 

	Хавтгай эвэрт Хандгай,

	Халтар халиун Буга

	Хар л хүрэн Баавгай.

	Хадрах соёоm Гахай.

	 

	Мөчир дамждаг Хэрэм

	Мөнгөн сорт Булга

	Мөрөн голын Халиу

	Мөлхөж нуугддаг Туулай

	 

	Ойн бор л Гөрөөс

	Онгон эрээн Шилүүс

	Овтой тэнэмэл Зээх

	Орчин үеийн Харх

	 

	Цастан тайгын Цаа,

	Цалгих мөрний Минж.

	Цайвар үстэй Суусар,

	Цахилж гүйдэг Илбэнх.

	 

	Анхилуун заарт Хүдэр

	Алаглаж харагдах Солонго

	Араатан чононоос эхлээд

	Ангийн баялаг элбэгтэй

	 

	Газар тэнгэрийн уулзвар

	Гагнаастай юм шиг нийлсэн

	Ганга агийн үнэртэй

	Ганган ногоон хөндийнүүд,

	 

	Алдар цуутай Гуулин,

	Арвай хээрийн талууд,

	Дайн таваг, Мэнэнгийн

	Дардан цэлгэр бэлчээрт

	 

	Хургаж элэглэх Бозлог,

	Хулгар чихт Тарвага,

	Хурдан хөлт Зээр,

	Хундан улаан Үнэг,

	 

	Үүрээр гөрөөлдөг Хярс,

	Үдшээр гүйдэг Мануул,

	Өмхий хочтой Хүрэн,

	Үсэрч наалддаг Дорго

	 

	Түмэн хөлийн Гөрөөс

	Түүгээр үүгээр сүлжинэ.

	Түүнийг агнаж ирсэн

	Түүх домгоор баян,

	 

	Байгалийн догшин ааштай

	Барс шаргал говиуд,

	Бараа харах алсад

	Баралзаж байдаг зэрэглээт

	 

	Эртний цэнхэр номин,

	Элст Нарийн-хөх

	Сүүж, Заг Борзон

	Сүүмэлзэн харагдах Галбын

	 

	Сүрлэг хатуу говиудаар

	Сүлжиж зорчиж явахад

	Сүн далайн ёроол агсан

	Өнө эртний баялагтай,

	 

	Үлэг гүрвэлийн яс

	Үлдэж хатуурсан нутаг,

	Үзмэр болон жигдэрсэн

	Заг, сухайн дундуур

	 

	Үлгэр болон хэлэлцэгдсэн

	Хүн гөрөөсний мөртэй

	Үеийн үедээ идээшсэн

	Хулан тахийн сүрэгтэй.

	 

	Харвах сум шиг хатирдаг

	Хамар томт Бөхөнтэй,

	Харсан бүхэн хачирхдаг

	Хавтгай нэрт тэмээтэй

	 

	Мөнгөн цагаан Алтайн

	Алдарт Таван Богд,

	Мөнх хайрхан уул,

	Аж Богдын нуруу,

	 

	Хол газраас сүүмэлзэх

	Атас Чингисийн нуруу,

	Говь гурван сайхан,

	Арц гурван Богд,

	 

	Сэгс цагаан Богд

	Сэрүүн цагаан Шал,

	Хачиг хөрх уулсын

	Хар тарлан чулуунд

	 

	Аргамаг морин улдтал

	Агнаж сонирхож явахад

	Агуй хадны баавгайтай

	Алаг цоохор Ирвэстэй,

	 

	Хаданд дүүлдэг Янгиртай,

	Ханхар эвэрт Аргалтай,

	Хар сүүлт гөрөөстэй

	Хавтай сайхан орон бил ээ!

	 

	Зээ! 

	Дуулим Монгол орныхоо

	Дурыг татсан ангуудыг

	Дундрааж агнаж гүйцэмгүй

	Дугаарлаж тоолж чадамгүй

	 

	Арвин баяныг бахдахад

	Үгийн сан хотоймоор

	Анчин эрсийг магтахад

	Үсгийн сан хонхоймоор!

	 

	Эрт дээр үеэс

	Эвхрэх нумаа агсаж,

	Сайн морьдоо сойж

	Сааль, зангаа тавьж

	 

	Ав хоморгоо хийсэн

	Арвин баян түүхтэй

	Манхан тэнгэрээ дурдаж

	Магтан унших шүлэгтэй!

	 

	Урьхан намрын салхинд

	Уулын модон найгаж,

	Улиас хусны навчис

	Улайрч шаргалтаад ирэхэд

	 

	Хүглэгэр хангайд тунасан

	Хүйтэн манан дунд

	Хүчит Бугын урамдалт

	Хүнгэнэж дуурьсах үеэр

	 

	Анчин хүний сэтгэл

	Орон гэртээ тогтохгүй

	Аглаг шилийг чиглэн

	Олон хоногоор мордном

	 

	Хур дэл нь унжсан

	Хурд чадал нь тэнцсэн 

	Хумбан туурт мориндоо

	Хударга хөмөлдрөг тохируулж

	 

	Урт сайхан ганзагатай

	Уужим суудалт эмээлдээ

	Дүүрэн хийсэн юмтай

	Дүүжин богцоо тохож,

	 

	Хурдан буугаа мөрөвчлөн

	Хошуут сумаа дайзалж 

	Хуйт хутгаа хавчуулан

	Хурц сүхээ ганзагалж,

	 

	Уул давуулж үнэртдэг

	Ус гатлуулж мөрддөг

	Унхиалж чагнан илрүүлдэг

	Удамт тайган нохойтойгоо

	 

	Гэрээ орхин аялах нь

	Гэсэр мэргэний дүртэй,

	Гэтэн өнгийж намнах нь

	Гэнэтэд дайрах шилүүс шиг,

	 

	Аварга хүчтэй араатныг

	Ангайх зуур нь намнаж,

	Адтай хурдан гөрөөсийг

	Харайх зуур нь унагаж

	 

	Ганзага дийлсэн нөхөдтэй 

	Гал отгоо нэгтгэж

	Гарцаагүй хэрэгтэй ангаа

	Ганц сумаар унагаж

	 

	Хээрийн замдаа нийлж

	Хэдүүл хамтран явах нь

	Хэзээний, монгол анчдын 

	Хэвшиж ирсэн ёсон.

	 

	Будран хаялах дас 

	Буурал сарьдгийг дарж

	Бургих шуурга тавьж

	Булаг усан битүүрч

	 

	Дүн өвлийн хүйтэн

	Дүнсийж цайран байхад,

	Мөнгөн цантай моддын

	Мөчир хуга хөлдөхөд,

	 

	Анчин эрчүүл мордож

	Аглаг хөвчийг цочоон

	Араатан гөрөөс мөрдөж

	Амрах завгүй мацна.

	 

	Шөнийн нөөлгөн галд

	Шөлгөн2 гөрөөс хагсрааж,

	Шилмүүс мөчрийн дэвсгэрт

	Шөнөжин хажуулж амарна.

	 

	«Эр хүний жаргал

	Эзгүй хээр» гэлцдэг

	Эрэмгий зоригт анчдын

	Эртнээс гаргасан үгтэй.

	 

	Шагайж оносон нэг нь

	Шагнал зүлдээ хүртэж

	Сан тахилгаа мялаадаг

	Сайхан заншил байдаг.

	 

	Хангайн олзыг ганзагалж

	Харьж ирэх анчдыг

	Хавийн олноороо угтаж

	Хайр хишгийг хуваана.

	 

	Аюулт бэрх уулсаар

	Авлаж явсны ачаар

	Ангийн тарган махыг

	Айл саахалтдаа тараанам.

	 

	Зуны нарнаас зугтаагүй

	Зудын хүйтнээс халшраагүй

	Зуун зуун анчдын минь

	Суу алдар нь бадраг!

	 

	Эх сайхан орны минь

	Эдийн засагт тустай

	Удамт ангийн орлого нь

	Улам улмаар ихсэг!

	 

	Аагим залуу наснаасаа

	Аглаг цөлөөр тэнэсэн

	Анчин буурлын чинь ерөөл

	Айл бүхэнд хүрэг!


БУГАН ХАЛИУН

	Агуу эх орны минь

	Өнцөг булан бүхэнд

	Арван найман аймгийн

	Нэгэн болон дурсагдаж

	Алдар цуу нь мандсан

	Сэлэнгэ сайхан нутаг минь

	Агт, бөх хоёроороо

	Алдар цуутай газар юм.

	Товхон хан уулын

	Энгэр дээр нь төрсөн би

	Толин цагаан Сэлэнгийн

	Эрэг дээр нь өссөн би,

	Торгон ногоон зүлэгт нь

	Тоглож наадаж дассан би,

	Тоором, цагаан нуураар нь

	Адуу хариулж явсан би

	Эх сайхан нутаг,

	Уудам цэлгэр Сэлэнгээ

	Эгшиг дуугаар магтахад

	Ухаан бодол хүршгүй

	Эртнээс эдүгээ хүрсэн

	Ураг садан олныхоо

	Эрэлхэг, бяралхаг алдрыг 

	Уудлан яриад баршгүй

	Хүлгийн унага болж

	Хөдөө төрсөн атлаа

	Хүний хүү болж

	Гэрт төрснөөс өөргүй

	Хүй олон ардынхаа

	Магтаал хайрыг хүлээсэн

	Хүчит хурдан морины

	Домгоос ярья гэсэн юм

	Халхын их шавийн

	Ноён Номон-хааны отгийн

	Хавь нутагтаа баян

	Гончиг даамлын хүү

	Барилдахад заан цолтой

	Буян зайсангийн сүрэгт

	Уралдахад ганцаар торойх

	Буган халиун төржээ.

	Унаган багын үеэ

	Сэлэнгийн хөндийд өнгөрөөж,

	Ус нутгийнхаа наадамд

	Уралдан түрүүлэн тодорч

	Уяж сойсон эзнийхээ

	Алдрыг өргөх насандаа

	Урт хөлийн замд

	Энэ хүлэг гарсан гэдэг!

	Дааган балчир цагаасаа

	Хурд юугаа нэмсээр

	Даншиг долоон хошуунд

	Жолоо юугаа өргүүлсээр,

	Даяар олонд гайхагдсан

	Буган халиун морь

	Дасал болсон эзнийхээ гарт

	Энхрийлэгдэн хөтлөгдөж

	Уяа модоо эргэж

	Товор товор алхаад

	Ууган нутгаа орхиж

	Толгой хаялан гарахад

	Ус ихтэй Сэлэнгэ мөрөн

	Долгио юугаа мяралзуулж

	Уудам сайхан хөндий

	Зэрэглээ манангаа жирэлзүүлж,

	Сүрлэг Товхон хан уул

	Сүүмийн сүүмийн холдож

	Сүрэг олон адуу нь

	Үүрсэн үүрсэн үлдэж

	Сүүлээрээ тоглож явсан

	Сүүдрээсээ бусгаж дассан

	Багын сайхан нутаг нь

	Бараа тасран хоцорчээ.

	Эрмэг хязаалан насандаа

	Дээрхийн наадамд түрүүлж

	Эрээн асрын өмнө

	Гуншин цолыг дуудуулж

	Эзэн хаанд өргөгдсөн

	Халтар халиун үрээг

	Эгэл олон ардууд

	Хайрлан ширтэн үдэж

	Өргөл тахилгын сүүгээ

	Өлзий болгон цацаж

	Мөргөл ёслолын номоо

	Ам мэдэн уншиж

	Хүлэг мориндоо хайртай

	Хүн ардын сэтгэл

	Хүрээ хотын зам руу

	Тэмүүлэнхэн хоцорчээ.

	Хөвчин сайхан биедээ

	Хулан, тахийн удамтай

	Хөнгөн дөрвөн туурайндаа

	Хурдан чадлын угсаатай

	Харан харан шинжлэхэд

	Халтар бугын хэлбэртэй

	Хатиран довтлон давхихдаа

	Харвасан сум шиг галбиртай.

	Өвгөн хан уулын

	Унаган тэр хүлэг

	Өргөн хөх Сэлэнгийн

	Угийн хурдан унага

	Өссөн төрсөн нутгаа

	Дахин эргэж харахгүйгээ

	Өөрөө яахин мэдэх вэ?

	Даваа гүвээ давсаар

	Өөр газрын шороонд

	Товор товор гишгэж

	Өмнөөн нутгийн усанд

	Хоншоор юугаа дүрж

	Өргөн их наадмын

	Хурд хуваах талбарт

	Өнөр олон сүргийн

	Манлай болон давхиж

	Жил жилийн наадамд

	Магнай зоогоо мялаалгаж

	Жир олны өмнө

	Магтаал цолоо дуудуулж

	Сайн хүлгийн амьдралыг

	Бусдын гарт туулахдаа

	Сайхан нутгийнхаа барааг

	Санаж явсан буй заа

	Буган халиун ингэж

	Арав гаран түрүүлэхдээ

	Будан татсан Сэлэнгийн

	Алдрыг өргөсөн хүлэг!

	Бум түмэн хүлгийн

	Тоосон дундаас торойж

	Буурал болтлоо уралдсан

	Товхон хааны унага!

	Уулыг цас дарах

	Хорвоогийн нэгэн жамаар

	Уруудаж холдон сажлах

	Хөлийн нэгэн замаар

	Хаврын хатуу шуурганд

	Буган халиун гэлдэрч,

	Хангай хааны нутгаас

	Баруун замыг тэмцэж

	Баян Гомбожавын

	Хот айлын гадаа

	Бяр чадал зааж

	Зогсоогоороо нас нөгчсөн гэдэг.

	Бахтай хурдан хүлгийн

	Эрдэнэ болсон толгойг

	Байшин дотор хадгалж

	Ард түмэн тахисан гэдэг.

	Буган халиун морийг

	Хурдалж явсан үеэс хойш

	Буурал их хорвоо

	Хугацаа цагаа улируулж

	Арав арван жил

	Өнгөрч одсон боловч

	Алдарт хурдан хүлгээ

	Ард түмэн дурссаар

	Шандаст хүлгийн хялгастай

	Морин хуурын эгшигт

	Шаргал алаг лимбэний

	Зургаан нүхний аясанд

	Шастир түүхийг бүтээсэн

	Аман домгийн дунд

	Шагшин магтаж үлдээснийг

	Эгнэгт мартах аргагүй

	Хурдан хүлэг түүний

	Өссөн төрсөн нутагт

	Хувьсгалт тэмцлийн сэлмийг 

	Өндөр өргөн босож

	Амь хайргүй тэмцсэн

	Партизан Самбуу зааны

	Ач үрс нь өнөөдөр

	Нийгэм журам байгуулж,

	Үйлдвэрийн өндөр яндангаа

	Үүл цоолом сүндэрлүүлж,

	Үржил шимтэй малаа

	Уул талгүй сүрэглүүлж,

	Үелэн цэлийх талбайг

	Хүчит трактораар хагалж,

	Үй түмэн барилгаар

	Уудам нутгаа гоёж байна.

	Улсын сангийн аж ахуй

	Урдуур хойгуур ярайж,

	Урган сүндэрлэх нэгдлийн

	Улаан очнууд гялайж

	Урьдын бэрхийг туулсан

	Баатарлаг ард түмэн

	Улс хувьсгалын түүхэнд

	Гучин жилээ тэмдэглэж байна.

	Алдар ихтэй хөгжлийн нь

	Гучин жилийн ойд

	Ариун цагаан Сэлэнгээ

	Товхон хаантай нь магтаж,

	Агт хүлгийн найргаа

	Самбуу зааны намтартай

	Алтайн өндөр нуруунаас

	Дамдин би чинь дэвшүүлэв.

	Буурал болсон биеэ

	Шинжлэл хайгуулд зориулж

	Буман бээрийн алсад

	Аялж яваа би чинь

	Өсөж төрсөн аймгийнхаа

	Гучин жилийн ойг 

	Өндөр Алтайн хяр дээр

	Аяны хөдөлмөрөөр ёсолж,

	Алд цэнхэр хадгаа 

	Дэлгэн барихын оронд

	Азай буурал толгойдоо

	Орж ирэхийн хэрээр нь

	Агтын сайныг магтсан

	Энэхэн найргаа өргөв!

	 

	1964 он

	(Алтай Таван богдоос)



	



	ТҮМНИЙ ЭХ

	(Найраглал)

	 

	«Сайн моринд

	эзэн олон»

	(Эртний мэргэн үг)

	 

	Оршил

	Зээ, 

	Олон жагссан агтын

	Уяан дотроос шинжиж,

	Олж хагсаан засахуй дор

	Илүү зохистой үзэмжит

	Тэр морь бий зээ.

	 

	Зээ, 

	Татан одохын цагт

	Дахин тэмүүлээд,

	Тавиад ирэхийн цагт

	Тасархай ганцаараа

	Түрүүлэн айсуй байна

	 

	Зээ, 

	Олон морьдын түмний эх

	Онц тод магнай

	Торгон жолоо энэ бий зээ.

	 

	 

	Эхлэл

	Цэнхэрлээд байгаа

	Зуны хөндийн

	Урдхан захад

	Цэлмэг өдөр

	Лууны сүүл

	Унжив уу гэлтэй

	Цэгээн тоос

	Салхин үгүй

	Дэгдээд гарав

	Цэгцээ тэлээд

	Саруул тэнгэрт

	Дээшлээд гарав.

	Хөх тэнгэрийг

	Хөрст газартай

	Холбон татсан

	Хөвөн цагаан

	Хөшиг гэмээр

	Холоос харагдах

	 

	Зузаан тэр л

	Тоосон дундаас

	Няслах сум шиг

	Зуу зуугаар

	Торойн сугарах

	Хурдан морьд 

	 

	Жин үдийн

	Жинтэй нарыг

	Унагачих шиг,

	Жир байсан

	Жирмийн хөндийг

	Урчих шиг

	Жийж, татах

	Түмэн туураар

	Цүүц адил

	Түм хэрчин

	Цувраад гарав...

	 

	Даншиг наадмын

	Дархан дэвжээнд

	Алдраа өргүүлэх

	Даамай хүлгийн

	Давхил харах гэж

	Ааг амьсгаагүй

	Далан хөлийн

	Наадамч олон

	Наана уу, цаана уу,

	Дарцаг дадар

	Асар майхан нь

	Алсаас тодхон.

	 

	Хийморь жанцан.

	Хив хадаг

	Солонго татан,

	Хийсэн дээлийн

	Хилэн торго

	Содон харагдаж

	 

	Хэчнээн хүний

	Төчнөөн зүрх

	Морьдоо гэж

	Хийрхэн баясагч

	Түмэн түжигнэсэн

	Магнаг толгой дээр

	 

	Хөлтэй наадмыг

	Энэ бужигнаантай нь

	Энд нь орхиж

	Хөдөө нутаг өөд

	Хоёр жилээр

	Хойш харцгаая 

	 

	Хөгшдөөс үлдсэн

	Хүндэт домгийг

	Хүүрнэхийн учир

	Хөврөх утасны

	Ууган үзүүрийг

	Уншигчдадаа бариулъя.

	 

	 

	Нэгдүгээр бүлэг

	1. Энгүүн ард 

	Уул олныг давж

	Ус олныг гаталж,

	Ургамал цэцэг жигдэрсэн,

	Уран шувуу жиргэсэн

	 

	Буурал хөндийн эхэн дэх

	Борхон гэрээр оръё

	Будаг нь халцран хуучирсан

	Бурхан тахилыг нь харъя

	 

	Адууны хомоол зэрэглэсэн

	Дөрвөн тотгот тулганаас

	Аргалын утаа манарсан

	Дөл нь өөдөө өндөлзөнө.

	 

	Хоёр дэлбэн чихтэй

	Хонин тогоон дотор

	Шанага хэртэй хярам

	Шажигнанхан хална.

	 

	Үнс нь ихэдсэн тулганы

	Зүүнхэн талд нь суугаад

	Үүдний нээлттэй зайгаар

	Алсыг харан байгаа

	 

	Энгүүн ардын нэр

	Самид овогтой Гунгаад

	Энэ л найргийг эхлэх

	Содон учрал тохиожээ.

	 

	Бөөн утаатай цаваг,

	Бөгтөр бургасан хана,

	Бөөрөнхий хялгасан оосортой

	Бөмбөгөр борхон гэр

	 

	Хана, унинд нь хавчуулсан

	Хазаар, чөдөр сурууд,

	Хар болсон авдар

	Хатавчинд тавьсан эргүүлэг

	 

	Ширээс зээг нь элэгдсэн

	Ширдэг дэвсгэр, адасга,

	Хээгүй модон орон дээр

	Хэвтэж байгаа эхнэр

	 

	Энэ бүхнийг даасан

	Эзэн гэвэл Гунгаа

	Эргэх дөрвөн цагтаа

	Эрээгүй явдаг Гунгаа

	 

	Зуны халуун наран

	Зулай дээрээс төөнөвч,

	Зудын хүйтэн шуурга

	Зулга нэвт хайравч,

	 

	Хавар, намар хоёрын

	Хавсарга шамарга балбавч

	Харцын хүү Гунгаа

	Халширч явсан удаагүй

	 

	Сармай болсон дээлээ

	Сайн хөөргөж бүсэлчхээд

	Сарьс нь тасарсан гутлаа

	Сариухан шиг гишгэчхээд

	 

	Тачир үстэй лоовуузаа

	Тал дээрээ тавьчхаад

	Тарган хээр морин дээр

	Ташаа тулж явдаг

	 

	Илүү ч үгүй, дутуу ч үгүй

	Ийм л нэг хүн билээ.

	Амьтнаас илүү нь харин

	Адуу нь дандаа тарган.

	 

	Адуугаа гэхээс Гунгаа

	Амиа тавин зүтгэнэ

	Амиа тавин зүтгэхдээ

	Архи хааяа балгана.

	 

	Хувийн хэдхэн адуугаа

	Хур хүчийг нь алдуулсангүй.

	Худалдаа наймаа ч хийсэнгүй,

	Хурдан морь ч уясангүй,

	 

	Айл саахалтын улстай

	Ам мурийж ч явсангүй

	Авгай Дунгаагаасаа давж

	Аятай бүсгүйг ч харсангүй,

	 

	Буурал хөндийг тойрсон

	Бургар цэнхэр уулсыг

	Газрын мухар гэсэн шиг

	Гадагш ердөө давсангүй

	 

	Энэ л хөндийд төрөөд

	Энэ л хөндийд өсөөд 

	Энэ л хөндийдөө өтлөх 

	Эгэлийн эгэл хүн юм.

	 

	Бурхан гээд ч мөргөсөнгүй,

	Буг гээд ч сандарсангүй,

	Дуртай юм айраг,

	Дуулдаг дуу нь Ар хөвч...

	 

	Гэтэл одоо эхнэр нь

	Ойроос бие тавгүй,

	Гэрийн нэгэн багана нь

	Орон дээрээ хэвтэнэ.

	 

	Амраг нөхөр Гунгаагийн нь

	Арга чарга гэвэл

	Аяга хярам буцалгаж

	Арц уугиулах төдийхөн...

	 

	Гэтэл тэднийд өчигдөр

	Гэлэгяримпэл лам

	Санаандгүй яваад бууж

	Сан тавиад сууж,

	 

	Тун боодлоор хэмжсэн

	Тан, эм ч өгч,

	Өөрийн сайн дураар

	Өнөө ч дахиад ирж

	 

	Уншлага гүрэм болсонгүй.

	Уруул амыг нь татаж

	Хэлний нь өнгөрийг харж,

	Хэсэг, судсыг нь барьж

	 

	— Гайгүй ээ! гэж хэлээд

	Ганц хоёр үрэл

	Утлага тэргүүтэн өгөөд

	Урагшаа мордоод явав.

	 

	Арав хоноогүй байтал

	Авгайг нь бие сайжирч

	Ааш зан нь хөнгөрч

	Алаг нүд нь тодорч

	 

	Гарч орох чадалтай,

	Галаа түлэх тэнхээтэй

	Гайгүй босоод ирэхэд

	Гайхаж баяссан Гунгаа

	 

	Уургаа барьж мордоод

	Уужим хөндийн тэртээд

	Адуун дотроо очиж гэнэ

	Алаг даагаа барьж гэнэ

	 

	«Хаагаа дагасан цагаантай

	Халзан хээр зүстэй

	Ганц энэ муу дааганы

	Гарз олз нь ч өлзийтэй

	 

	Хүний сайхан тусыг

	Хүлгийн тусаар хариулъя.

	Яах вэ, хөөрхий Гэлэгяримпэл гуай

	Ядаж нэг баярлаг»

	 

	Хээгүй Гунгаа ингэж бодоод

	Хээр алгаа хөтөлж очоод

	Гэлэгяримпэл гуайд өгч гэнэ

	Гэтэл цаадах нь нэрэлхэж гэнэ.

	 

	— Яаж байгаа нь энэ вэ Гунгаа!

	Ямар би танайхаас

	Өргөл барьц авна гэсэн биш,

	Өөрөө би очсон шүү дээ! гэв

	 

	Гарз, олз нь хамаагүй

	Гар цайлгах төдий юм.

	Өчүүхэн энэ даага

	Өөрийн азарганы минь үр

	 

	Бөгтөр бахим зоотой юм

	Бөх унаа болно вий

	Гоё гойд галбиргүй юм.

	Голоогүй бол ав л даа! гэж

	 

	Гунгаа нь хэлээд өгч гэнэ

	Гуйлгасаар цаадах нь авч гэнэ. 

	 

	 

	2. Морины панз

	Манантай цэнхэр хөндийдөө

	Малаа дагасан ардууд

	Мандах, гандах насандаа

	Маяг даяггүй амьдарч

	 

	Хүнд мууг хийлгүй,

	Хүйтэн буруу саналгүй

	Хүлцэнгүй номхон явж

	Хүлгийн сайныг эдэлж

	 

	Онохоосоо алдах нь илүү

	Олон тийм хүмүүсийн

	Аргагүй нэг нь энэ Гунгаа,

	Алдсан оносноо мэдсэнгүй

	 

	Ачийг бодож өгсөн

	Алаг даагаа ч мартаж

	Амраг гэргий нь сэхсэн хойно

	Амар сайхан жаргаж.

	 

	Яринпил гуай харин

	Яггүй байрын хүн юм.

	Ядуухан Гунгааг бодвол

	Явдал суудал ихтэй.

	 

	Богдын хүрээ ч орсон,

	Бороо, Хараагаар ч явсан,

	Нанчид мэглүү ч амссан,

	Наймаа панз ч хийсэн,

	 

	Нэрийн ном үзэхээсээ

	Гэрийн ёс түрүүлэн үзэж,

	Цанидын ном үзэхээсээ

	Цай, хоолны ном үзэж,

	 

	Дуун ухааныг судлахаасаа

	Дулмаа Дарьмааг судалж

	Гэлэгяримпэл гуай, залуудаа

	Гэмтэй хүн явсан гэдэг.

	 

	Нас нь тэгээд гуч хүрч

	Нам гүм томоо сууж,

	Үнэн байгаа даа? гэж хүн гайхмаар

	Үлгэр жишээ лам болж,

	 

	Амны уншлага овоотой,

	Амьтан хүнд тустай,

	Арилжаа наймаанд дуртай

	Адуу мал нэлээнтэй

	 

	Мэргэн цэцэн нь эс ч гэсэн

	Мэдэх ч юмгүй мэдэхгүй ч юмгүй

	Энгийн ардад ном хэлэмтгий

	Эрдэмтэй л хүн болсон юм байх,

	 

	Гэтэл өнөөдөр, Да... захирагчтай

	Гэлэгяримпэл гуай хоёул

	Гэрийнхээ хойморт, тамхилж

	Гэдийн тухалж суугаад

	 

	Монгол эрчүүлийн заншлаар

	Морины яриа дэлгэжээ.

	Аль аль нь ч морь гэдгийг

	Айхтар мэдэмхийрч ярьжээ.

	 

	Морь мэддэггүй хүн

	Монгол оронд байдаггүй ч,

	Хурдан хүлгийг таньдаг нь

	Хошуу нутагт тоотой.

	 

	Адуу мэддэггүй хүн

	Ар халхад байхгүй ч

	Горьгүй зөв шинждэг хүн,

	Гол усанд тоотой.

	 

	— Саарал морь чинь, Да... минь

	Сайхан харагдаад байх чинь!

	Үзээд алдвал яасан юм бэ?!

	— Үнийг нь нэг дуулна байгаа...

	 

	Яримпэл гуай ингэж

	Ярианы чигийг өөрчлөв.

	Яах вэ, өөрөө л мэд л дээ,

	Явдал зөөлөн, хөл хөнгөн,

	 

	Уралдвал гоочтой л адуу даг,

	Уяж ямар үзсэн биш дээ! гэж

	Намбатай байдлаар Да... захирагч

	Нарийн газар нь үг хавчуулав.

	 

	Авах, өгөх хоёрын

	Хүсэл тэгээд улалзав.

	Алдах, хожих хоёрын

	Дэнс тэгээд хэлбэлзэв.

	 

	Хорхой хүргэсэн саарлыг

	Хоёр мориор дүйв.

	Хоёр морины дайварт

	Хөөрхий даага гүйв.

	 

	Ялгуум саарал тэгээд

	Яримпэл гуайн гадаа үлдэж,

	Дааган хээр алаг

	Да... захирагчид хөтлүүлэв.

	 

	Адуу малын панзчины

	Аваа өгөөнд хөтлүүлж

	Олон хөөрхий морьд

	Орон нутгаасаа гарсан

	 

	Эзнээ, нутгаа, сүргээ гэж 

	Эргэн эргэн янцгаасан.

	Эндээс, тэндэх хошуунд

	Эрх мэдэлгүй хүргэгдсэн.

	 

	Гарах ногооны цагаар

	Газар үнэрлэн гүйсэн

	Замдаа баригдах нь барагдаж

	Зарим нь нутагтаа харьсан 

	 

	Аль олон домгийг

	Айл бүхэн хуучилдаг

	Хүлэг морьдын намтрыг

	Хүний хүү дурсдаг

	 

	Эдний нэгэн болж,

	Эзний гараас холдож.

	Дааган хээр алаг

	Да захирагчид хөтлүүлж

	 

	Хошуу нутгийн зах руу

	Холдон холдон одов.

	Хожмын хувь заяаг нь

	Хойших хэсгээс үзнэ үү.

	 

	 

	3. Морь таньдаг хүн

	Гүйн хар алхаатай 

	Нарийн шаргыг унасан

	Гүндүү нь үгүй байдалтай

	Лам дүрийн хүн

	 

	Нанжин гахай гөлмөн дээр

	Хастай дөрөөг өлмийдөж

	Нарийн даалимбан тэрлэгийг

	Торгоор доторлон өмсжээ.

	 

	Хаш цагаан хөөрөгтэй

	Халзтай торгон даалинг

	Хатуу гярган бүснийхээ

	Хажуу талдаа хавчуулжээ.

	 

	Лам хэлэн малгайг

	Цохыг нь даран өмсжээ.

	Урьдын лам ёсоор

	Хуссан лам толгой,

	 

	Олныг үзсэн магнай

	Ооч бараан сахал,

	Оч цэцгий нь хэвээрээ

	Онигор гярхай нүд

	 

	Урт сайхан хавтастай

	Уудам сайхан эмээл

	Давхар шар өнгөтэй

	Далайн хулсан ташуур

	 

	Савхат мөнгөн хутга

	Сайхан гантай хэт

	Цоолбор, сийлбэр сайтай

	Цохимол мөнгөн бэл

	 

	— Бие амархан сайн

	Сүрэг мал мэнд үү? гэж

	Бэлчээрт таарсан хүнтэй

	Сүрлэг намбатай мэндлэх

	 

	Дорвитой энэ эрийг

	Дондог гэдэг юм гэнэ

	Улс хотлоор зартай

	Уяач гэдэг хүн гэнэ

	 

	Хашир тэр уяачийн

	Мэндэлж уулзсан хүний

	Халзан хээр даага

	Хараа юуг нь булааж

	 

	Ган, зуны тухай

	Газрын гарцын тухай

	Айл амьтны тухай

	Адуу малын тухай

	 

	Монгол хүмүүс уулзаад

	Морин дээрээ ярилцдаг

	Давын өмнөх үгсийг

	Да захирагчтай ярих зуур

	 

	Хашир Дондогийн нүд

	Халзан даагыг ширтээстэй

	Харах бүрдээ түүний

	Хамаг нууцыг уншаастай

	 

	«Арай буруу хараагүй л бол

	Аргагүй л хурдан даага санж

	Адууны хүүг уг нь би

	Анддаггүй л хүний нэг сэн...

	 

	Хөтөлж яваа эзэн нь

	Хөөрхий даагыг таниагүй

	Авлагад юм уу, дайварт

	Аваад яваагаас зайлаагүй...

	 

	Ухаан дотроо Дондог

	Ургуулж ингэж бодоод

	Урт яриа дэлгэж

	Ул суурьтай ханджээ.

	 

	Эрхэм сайн уяач гэж

	Дондогийг цаадах нь мэдээгүй

	Эрдэнийн сайн хүлэг, гэж

	Даагаа бас таниагүй

	 

	Яриа баахан сунаж

	Явах салахын даваанд

	Мартсанаа санасан юм шиг

	Мань Дондог гэнэтхэн

	 

	— Даахь үснээсээ салаагүй

	Даагаар та яах нь вэ?

	Хэдхэн лангаар өгчихгүй юү

	Хэрэгцээ надад байна санж гэж

	 

	Жишим ч үгүй хэлээд

	Жишүүдүүхэн хараад

	Өөр юм бодсон шиг

	Өврөө сэмхэн дарав гэнэ

	 

	«Бэлтэй чинээтэй хүн юм,

	Бэлэн мөнгөтэй байх нь

	Даахин үснээсээ салаагүй

	Дааганы гарз ч юу л аж» гэж

	 

	Да захирагч дотроо

	«Давхар ухаан» сийлээд

	— Авбал ав л даа, та

	Аравхан ланг хаячих! гэв

	 

	Алаг дааганы заяа

	Арван лангаар шийдүүлж

	Алдар их нэрнийхээ

	Алсын замд оров оо!

	 

	 

	4. Уяачин

	Ургамал ногоо бүрхээстэй

	Уужим сайхан дэнж дээр

	Урт шонд татсан

	Уяатай морьд ярайна.

	 

	Уяа тойрон марзайлах

	Уян дуут багачуудын

	Улаан бондгор нүүр нь

	Улаагана жимс шиг харагдана,

	 

	Хүлгэн баатраа жагсаасан

	Хөвчин цэргийн жанжин шиг

	Аргамаг морьдынхоо өмнө

	Алдарт уяачин зогсоно,

	 

	Салхи, наранд борлосон

	Сайн уяачин хүмүүс нь

	Санаандаа тулгаж уясан

	Сайн морьдоо бахархах.

	 

	Ажлаа мэддэг эзний

	Аархал заримдаа тодорно

	Алдаа юу сан бил ээ? гэж

	Ахиулж шинжиж харна,

	 

	Бор хөндийн дундаас

	Богинын тар хийсэн

	Хоёр морьтой хүүхэд

	Холбоотой юм шиг ойртоно,

	 

	Хосолж дэгдсэн тоос нь

	Хошлон адил жирийнэ.

	Хомбон туурын нь чимээ

	Хорголон мөндөр шиг дуулдана.

	 

	— Овоо  доо, миний хүү 

	Одоо л болж байна гэж

	Хүүгээ Дондог магтаж

	Хүрээд ирүүт нь үнсэж

	 

	Алаг хязаалангийн нуруунаас

	Авсаархан богц шиг хөнгөнөөр

	Өөрөө, тохомтой эмээлийг нь

	Өргөж аваад тавив,

	 

	— Хөлс нь сайхан задгайраад

	Хөл нь сайхан хөнгөрөөд

	Сайхан болж байна даа

	Санаанд хүрч байна даа гээд

	 

	Хээр алгийн хөлсийг

	Хэд сайхан шувтрах нь

	Хэзээний сайн уяачийн

	Хэвшсэн мэргэжил мөн.

	 

	Эндээ л нэг өөр

	Эвлэг сайхан хөдлөх

	Уяачин Дондогийн тухай

	Ус нутгаараа андахгүй,

	 

	Ус нутаг нь байтугай

	Улс даяар андахгүй

	Аргамаг морьдын тухай

	Асуух хүн мундахгүй,

	 

	Халхын их наадамд

	Газар газрынхан цугларч

	Хангал сайхан хүлгүүд

	Нуурын шувуу шиг хурахад

	 

	Улс аймагтаа цуутай

	Уяачид бас цугларч

	Уясан сойсон морьдоо

	Урд хойноос нь шинжиж

	 

	Өөр өөрийн туршлагаа

	Өгөлцөж авалцдаг жамтай,

	Нэртэй тэр уяачдын

	Нэг нь энэ Дондог,

	 

	Анд нөхөд нь гэвэл

	Авдар баяны «Оготной» Мөржөв,

	Халхын сэцэн ханы

	Хардал бэйсийн Дэчинжирмэд...

	 

	Өөр өөрийн нутагтаа

	Өндөр алдрыг хүртэж

	Өргөн олондоо хүндлүүлж

	Өргөмжлөгдөн явсан хүмүүс 

	 

	Ардын наадамд сойх

	Аргамгийн сайныг таньдгаараа

	«Адуу судлалын түүхэнд»

	Аргагүй дурсагдах учиртай

	 

	Ардын сайн уяачдын тухай,

	Арга барил, онолын нь тухай

	Алс хойчийн эрдэмтэд

	Анзаарч судлах нь магад

	 

	Танай хээр алаг ч

	Таггүй морь болох нь дээ

	Тавын дотор ирэх байгаа?

	Та өөрөө юу гэж бодож байна?

	 

	Доохно нь зогссон хүн

	Дондогоос ингэж асуулаа

	Дондог нь хариу хэлэлгүй

	Дотроо жаахан бодох ч шиг

	 

	Хээр алаг хязаалангаа

	Ахиад нэг харах ч шиг

	Хээвнэг сүүлд нь

	Аажуухан ингэж хэлжээ.

	 

	— Жаахан энэ хязаалан,

	Жасын хөх Дондог хоёр

	Арай л дээгүүр бодолтой

	Ажил болж байна шүү,

	 

	Хүн морь хоёр санаандаа

	Хүрч чадах нь уу, үгүй юу

	Хүйн долоон худаг

	Магнаг толгойгоор хараарай гэв!

	 

	 

	Хоёрдугаар бүлэг

	1. Наадам

	Хөлтэй хөгжөөнтэй наадам

	Хөөртэй баяртай наадам,

	Хөх шар асартай наадам

	Хүлэг сайхан морьтой наадам

	 

	Хүчит сайн бөхчүүлтэй наадам

	Хүндэт мэргэн харваачидтай наадам,

	Хүн амьтан олонтой наадам,

	Хүйн магнаг толгойн наадам,

	 

	Манан татсан уужим хөндийд

	Магнаг толгойн соргог ногоонд

	Майхан асар, туг дарцаг,

	Марзай, уухай, бөхийн цол,

	 

	Айраг архин сөнгөөр бялхсан

	Амт шимт бүхнээр ярайсан

	Авгайчуудын алтан мөнгөн чимэг

	Алаг лимбэтэй морин хуур,

	 

	Түмний эхийг дуулах хоолой

	Түрлэг нижигнэсэн их баяр

	Түүхийн эртнээс уламжилж ирсэн

	Түг түмэн монголын наадам,

	 

	Салхин адил хурдан хүлгийн

	Сайныг шалгадаг монгол наадам

	Сайхан жолоог нь асрын өмнө

	Сайшааж өргөдөг монгол наадам

	 

	Эрт цагийн Есөнхий мэргэн

	Эрдэмт мэргэн галдан туслагч

	Эрэлхэг харваач олон сайчуудын

	Эрээн нумаа татсан талбар

	 

	Их шавийн Намжилжав аварга,

	Идэр насандаа Чойдорги аварга,

	Түшээт хааны Лувсанжамбаа,

	Түүний дүү Намхай аварга

	 

	Халхын Сэцэн хааны Жамъян,

	Хардал бэйсийн Эрэнцэн аварга

	Халх монголын Хүдэр аварга

	Халуун талын Буянтогоо аварга

	 

	Өсөх баяр, Гэлэгсэнгэ, Дугар аваргууд

	Өмнөдийн Чүлтэм зэрэг олон аваргууд

	Дашрэнцэн аварга, Жунай заан

	Даяар монголд нэрээ дуурьсгасан

	 

	Золбоот бөхийн алдрыг өргөж

	Зодгон дор дэлж явсан

	Ариун дурсгалыг уламжилж ирсэн

	Алтан тоостой наадмын дэвжээ.

	 

	Энхийн цагаан өргөөнийхөө

	Эрсийг нь олсон жигд хана шиг

	Энэ дэвжээг тойрон хүрээлсэн

	Эгэл олны маань их наадам

	 

	Хаан эзэн хойморт нь залравч

	Харц ард голд нь цэнгэсэн

	Сайд ноёд дээгүүр мориловч

	Сайн хүлгүүд асар голлосон

	 

	Жилийн жилд мөн чанар нь

	Жинхэнэ ардын наадам байсан

	Дөрвөн аймаг, шавь таваас

	Дөмөг бүхэн нь цуглардаг байсан 

	 

	Алдар цуутай даншиг наадам

	Аанай бас хуран цугларч

	Алаг эрээн торгон дээлүүд

	Арын цэцэг шиг ярайж байхад

	 

	Холоос ирсэн наадамч бүхний

	Хос цэрэвтэй сунагар уяанууд

	Хойгуур урдуур жирийн байхад

	Хотол наадам жигдэрч байхад

	 

	Уяачин Дондогийн ачаа хөсөг

	Уралдах морьд, авгай хүүхдийн

	Урт цуваа хүрэлцэн ирж

	Урд голд нь байраа эзлэв

	 

	Хээгүй ард Гунгаагийн адуунд

	Хээр төрж хэцэд өссөн

	Хэн хүний нүдэнд өртөөгүй

	Хээр алаг хязаалан маань

	 

	Халхын наадмын талбарт ирж

	Халуун тоосыг нь сая үзэв

	Ургаж яваа залуухан бие нь

	Уяачин бүхний нүдэнд өртөв.

	 

	Гүн аглаг хөдөө нутгаас 

	Гүрний наадмын талбарт ирлээ

	Буурал хөндийн манан дундаас

	Бумын нүдний өмнө ирлээ

	 

	Алс хэтийн заяаг чинь

	Агтын сахиулс адистэдлэх болтугай

	Алдар цолоо дуудуулах эсэхийг

	Арван хоёр шандас чинь мэдэг.

	 

	 

	2. Шийдэх зам

	Уралдах өдөр нэгэнт болж

	Унаган сайхан сүүлийг нь боож

	Хөхөл самбааг нь цэгцлэн боож

	Хөнгөн зөөлөн эмээл тохож

	 

	Арваад настай Гэндэнээр унуулж

	Асрын гадуур эргэх морьдын

	Хэдэн зуун биесийн дунд

	Хээр алаг багтан оров

	 

	Уул талын цэцэг гэмээр

	Улс амьтан алаглан хурж

	Уртын дуу морин хуур

	Уянга ая нь алсад дуурьсаж

	 

	Морины хүүхдийн шингэн дуу

	Монгол наадмын сүрийг хөгжөөж

	Мөнх наадмын сүрлэг асрыг

	Мөрөн гол шиг долгилон эргэх

	 

	Түм түмэн морьдын магнайд 

	Төрийн туг гараад ирлээ

	Түүний хойноос тоос татуулж

	Түчигнэн давхисаар морь гарлаа,

	 

	Агуу их наадмын талбай

	Ар талд нь холдсоор үлдэв

	Алдах онохыг одоо шийдэх

	Алтан шар зам урдаас тосов,

	 

	Олон зуун морьдын хөл

	Орох бороо шиг битүү түвэргээн

	Нэр нь дуурьсах урт хөндийд 

	Нэгэн жигд аажим явуулав.

	 

	Хөхөл сүүлийг нь боож зассан

	Хөөрүү хөнгөн морьдын нуруунд

	Хөхөө шувуу шиг бяцхан хүүхдүүд

	Хөлсөө арчин чимээгүй явцгаана,

	 

	Морь тавих хашир хүмүүс

	Монгол наадмын ийм замд

	Энэ наснаасаа олон явж

	Элээж гүйцсэн шинж илхэн

	 

	Хөндийн тэртээг үг дуугүй

	Нүдээ онийлгон ширтэж явна

	Хөндөлдөсхийж морин дээрээ

	Нүсэр бараатай сүрлэг явна.

	 

	Замын хажуугийн явган бут

	Заримдаа элс заримдаа чулуу,

	Ойрын товцог холын уулс

	Олон олноороо үлдэн үлдсээр.

	 

	Монгол газар урьд нь ирээгүй

	Морь мэдэхгүй харийн хүн бол

	«Яаж одоо буцна даа» гэмээр

	Яамай хол алслан одлоо,

	 

	Бүгдээрээ зогсож морьдоо шээлгэ! гэж

	Бүдэгхэн дуугаар нэг нь зарлав,

	Бүх хүүхдийн олом жирмийг

	Бүтэн эсэхийг нь шалгаж үзэв.

	 

	Суларсан бүхнийг засаж чангалав

	Суудлыг нь эвлүүлж дөрөөг нь чиглүүлж

	Эгнэс хийгээд цаашаа хөдлөв,

	Эргэх газар дөхсөний тэмдэг

	 

	Гэдийсхийгээд хээр алаг нь

	Гэмгүй тайван цогьж явна

	Гэндэн хүүгийн зүрх догдлон

	Гэнэ гэнэхэн урт амьсгална.

	 

	«Энэ хязаалан бид хоёр

	Эргэхийн цагт сандрах байх даа

	Эзэн хичээвэл заяа хичээнэ гэж

	Ээж, аав минь сургадаг билээ л

	 

	Сандарч тэвдэлгүй энэ морьдын

	Салхин талыг нь барьж эргээд

	Аажуу уужуу сийрэгхэн бодож

	Амыг нь сайхан зуулгаад байна даа,

	 

	Хэтэрхий бөөн тоосонд оруулж

	Хээр алгийгаа багтраачхалгүй,

	Нүүж ирэх чулуу шороонд

	Нүүр нүдээ дэлсүүлчхэлгүй,

	 

	Ов зальтай дэггүй хүүхдэд

	Олом жирмээ тайлуулчхалгүй

	Дарлаж сурсан том хүүхдэд

	Давхих замаа хаалгачхалгүй

	 

	Аргыг нь олоод давхина даа

	Алаг хязаалан минь хичээгээрэй

	Аавыгаа хоёул баярлуулж

	Амьтан хүнийг сонирхуулж

	 

	Аз байвал яаж мэдэх вэ

	Асрын өмнө цоллуулах ч юм бил үү

	Гэсэн бодлыг толгой дотроо 

	Гэндэн хүү бясалгаж явна,

	 

	Гэтэл тэндээс зогсоорой! гэж

	Гэнэтхэн хашхирахад зогсоцгоов.

	Их хөндийд нам гүм болж

	Ирсэн зүгтээ эргэн ханарав

	 

	Зээ! гэж хашхирах сацуу

	Зээглэсэн морьд тачигнан дүүлж

	Босоо морьд нь хэвтэх шиг

	Болжмор хүүхэд нь нисэх шиг

	 

	Эмээлээсээ сөөм хөндийрч

	Эсрэг салхинд нүдээ анив

	Эрчилж боссон их тоос нь

	Энэтээ хөндийг пиг дүүрэв,

	 

	Газрын шороог тэнгэрт дэгдээж

	Гарааны морьд сум шиг сунав

	Ган ширэм шиг олон туурай нь

	Галт мөндөр шиг пижигнээд одов.

	 

	Хүчит давхилтын их салхинд

	Хүүхдийн цамц ардаа шүхэрлэв.

	Сүр жавхлант гарааны тоосноос

	Сүүн шүдэнд шороо шажигнав

	 

	Газар тэнгэрийг эргэлдүүлэх мэт

	Гайхамшгийн энэ ширүүн давхианд

	Гарсан нулимс тэр чигээрээ 

	Газар уналгүй хацар хөндөлдөв

	 

	Бүхнийг шийдэх уралдаан зам

	Бүдэгхэн өнгөөр дор жирэлзэнэ

	Аргамаг морьд хөлөөрөө түүнийг

	Аргамж адил эвхэх шиг санагдана

	 

	Хажуу талын уул толгод

	Ханараад ханараад гэдрэг унах шиг

	Халиурсан ногоотой эгэл газар

	Хар эрчээрээ эргэн байх шиг...

	 

	Улсын наадмын морины гарааг

	Унаж яваа хүүхдийн байдлыг

	Уншигч та мэддэг бол

	Учиргүй ингэж догдлон бичсэн

	 

	Өвгөн намайг өршөөнө биз

	Өөрөө би балчир цагтаа

	Яруу алдарт наадмын морин дээр

	Яг л Гэндэн шиг давхиж явсан юм

	 

	Хэцүү уралдааны ид зам дээр

	Хээр алаг, Гэндэн хоёрыгоо

	Олон хүлгүүдийн дунд нь

	Орхихоос яах вэ, аз нь мэдэг.

	 

	 

	3. Хүлээлт

	Наадмын талбай зав чөлөөгүй

	Намхай аваргыг ширтэж байхад

	Наран ургахаас шингэх хүртэл 

	Монгол даяараа гайхаж байхад

	 

	Үзэмчин нутгаас ирсэн бүсгүйн

	Үсний чимгийг зарим нь шохоорхож

	Үйзэн гүний мөнгөн хазаарыг

	Үзээгүй нэг нь бөхийн ширтэж

	 

	Захын Да Вангийн эрчүүл

	Заамаа ярсхийн ханхалзаж

	Зах зээлийн хүүхнүүд

	Зальтай маягаар жуумалзаж

	 

	Гандан хүрээний завхай банди нар

	Гадуур дотуур сэлгүүцэн гүйлдэнэ

	Хангай газрыг наадмаас наанагүй

	Харан харан нүдээ хужирлаж,

	 

	Дарьгангын залуу хосууд

	Давтмал мөнгөн гоёлоо гялбуулж

	Далай вангийн хөлчүү эрчүүл

	Давхиж ирээд хөндөлдөж байгаа.

	 

	Далавчин үстэй эхнэр хүн

	Даамай халуунд түүртэж яваа

	Бөхийн сацсан боорцог түүгээд

	Бөндгөр жаалууд инээж байгаа

	 

	Наймаа панзны хорхойт хүмүүс

	Нам дуугаар ярилцан суугаа

	Нарийн боовны дамнуурч хятад

	Нахис нахис алхалж яваа

	 

	Хошуу хошуугаараа наадамчдын

	Холхон буусан олон майхны

	Хойгуур урдуур газар тогоонд

	Хонь үхрийн мах чанасаар

	 

	Шаавай хүүхнүүд майхны хаяагаар

	Шалиг нүдлэн ширтэх сацуу

	Шаралхуу харчуул хонь, үхрийн

	Шаант мушгих гээд хөглөж байгаа

	 

	Өнөр наадмын ерөнхий байдал

	Өнгөц харвал иймэрхүү боловч

	Өөр өөрийн нь дотор биеийг

	Өнгийж харвал ялгаа их бий!

	 

	Морь ирэх дөхлөө! гэж

	Хэн нь ч юм бэ хашхирах зуур

	Мордсон хүмүүс бариа руу

	Хэдэн зуугаараа давхилдав

	 

	Уралдаж ирсэн морьдыг барих

	Учир болзоотой хоёр товцгийн

	Урдуур хойгуур наадамч олон

	Ундуй сундуй бүчин зогсоцгоов,

	 

	Хурдан морины хорхойтой улс

	Хошууран суугаад тамхиа нэрж

	Хулсан ташуур шиг урт дурангаа

	Хуурай хөндий рүү халти тусгаад

	 

	— Ямар юмаа бархирсан юм бэ?

	Ядаж тоос нь ч алга байхад! гэж

	Яггүй уцаархан хэлж орхиод

	Яа яа! гэж гутлаа тайлав.

	 

	— Одоо энэ хязааланг ирэхэд

	Онцолж горьдох нь хэнийх вэ? гэж

	Овтой нэг нь яриа өдөж

	Олон янзын санал сонсов

	 

	Сэлэнгэ чигийн Батдэлгэр гуайн

	Сиймхий хул түрүүлж магадгүй,

	Гал шар нутгийн Цэвэгмэд хавангийн

	Ганган хонгор заавал түрүүлнэ!

	 

	Авдар баяны Мөржөв гуайн уясан

	Ам цагаан зээрд түрүүлэлгүй яах вэ,

	Агь үйзэн гүний бор цоохор

	Аргагүй түрүүлнэ, хараад байгаарай!

	 

	— За яршиг даа, аль нь ч түрүүлэхгүй

	Загал хязаалан л ирэх вий дээ!

	Загдал зөөхийгөөр нутагтай

	Заан Жамъянгийн унага юм шүү!

	 

	— Уг нь зааны адуу түрүүлдэг юм бол 

	Уламбаярлах гуайнх түрүүлэх байлгүй! гэж

	Учиргүй өрнөсөн энэ маргаан

	Утаа май шиг дэгдэж байхад

	 

	Тэднээс зайдуу хэдэн хүн

	Тэс өөр юм ярилцаж сууна.

	Тээр жилээс саяхан хүртэл

	Тэнд эндгүй түрүүлж явсан

	 

	Алдар цуут буган халиуныг

	Ам амандаа магтаж суув

	Аргагүй одоо өнгөрлөө дөө гэж

	Айхтар хүндэтгэн дурсаж сууна.

	 

	— Гараад ирлээ! гэж нэг нь хэлүүт

	Гар дахь дурангаа алдах шахаж

	Гадуур дотуураа хий өвөрлөж

	Газар хүргэлгүй дахиад шүүрэв,

	 

	Үдийн нар шиг налайсан улс

	Үргэсэн хонь шиг пижигнэн босож

	Хүний моринд зарим нь мордчихоод

	Хүүс хаая болж хөглөх зуур

	 

	Малгайгаа зарим нь тэнд орхиод

	Мордсон чигтээ давхиж одов,

	Манарсан тоос улам ойртож

	Маш жижигхэн дүрсүүд тодров.

	 

	— Хэний ямар хязаалан явна вэ?

	Хэлээд өгөөч годил минь?! гэж

	Хэрэлдэх шахаж нэг нь яаран

	Хэлэх завгүй дуранг нь угзачна.

	 

	— Байз гэм! Дуран эвдлээ!

	— Баатар! гутлаа өмсчих!

	— Гаанс чинь тэр байна, аваач!

	— Гар гишгэчихлээ, ёо ёо! гэж

	 

	Эмх замбараагүй шуугьж байхад

	Энд тэндгүй яарцгааж байхад

	Эхний морь саахалт хэртэй

	Эрчээрээ ирлээ, хэнийх нь вэ?

	 

	 

	4. Сандрал

	— Бараан юм байна хараач, хө!

	— Байз байз, сайн ажиглавал

	— Бараан биш цагаан юм байна

	— Цагаан биш бүгээн юм байна.

	 

	— Бүгээн биш ногоон юм биш үү?

	— Бүү тоглоод бай! Өөрөө хар

	— Хөөрхий дөө, бүгээн адуу

	— Хөлсөндөө бараан харагд аа биз

	 

	— Манайхных л лав биш байна

	Магнай нь халзан юм гээч!

	— Халх голынх л лав биш байна

	Хаа нь цагаан юм гээч!

	 

	— Зүүн чигийнх л лав биш байна

	Зүс нь хээр юм гээч!

	— Хэнийх вэ, энэ их хурдан

	Хээр алаг хязаалан чинь? гэж

	 

	Ам амандаа нэгийг хэлсээр

	Амьтны шуугиан намдаад явчхав,

	Ар талдаа бусад морьдоос

	Айл хотын зайтай түрүүлсэн

	 

	Хээр алаг хязаалан маань

	Хэрсүү жаал Гэндэн маань

	Хэцэд туссан шагайн сум шиг

	Хэлхэлдсэн олны дундуур шургаж

	 

	— Дархан алдрын их хаалга мэт.

	Даншиг наадмын барианд хүрэв,

	Дараагаар нь халхад цуутай

	Даамай хурднууд цувран ирэв,

	 

	Холын давхилын хөл татаж

	Хотол наадмын талбарт зогсоод

	Зүмбэр татан урсах хөлс нь

	Зүсэр бороо шиг дусалж байхад

	 

	— Да... захирагчаас уржнан жил

	Даага байхад нь авсан юм

	Даншиг наадамдаа энэ жил

	Давхих цаг нь болсон юм.

	 

	Хөдөлгөөрэй хүү минь

	Хөл нь богшиж орхих вий! гэж

	Дэргэдэх хүмүүстэй ярьсаар

	Дэлэм шахмын хусуураар 

	 

	Хээр алгийнхаа хөлсийг

	Хэд сайхан шувтрах нь

	Насан туршаа хийсэн

	Нандин мэргэжлийн шинжтэй

	 

	Арван хоёр жилийг

	Алаглууланхан сийлсэн

	Аварга хулсан хутгаар

	Амьд морь сийлэх мэт

	 

	Дадмаг хөдлөх Дондог гуайг

	Даншиг наадмынхан бахархана

	Даамай хурдан хээр алгийг

	Даяар олноороо шагшина,

	 

	Нүд эрээлжилмээр бүчиж

	Нүргээн ихтэй хүнгэнэлдэж

	Зуу зуугаараа ширтэн

	Зугаацсан олны харц дор

	 

	Сайхан хээр хязаалан

	Салхи адил түрүүлэн ирнэ.

	Саярын хурдлан ирсэндээ

	Сандран мэгдэрч чичирнэ

	 

	Хээр мөртөө цагаан хаатай

	Хэсэг хөөрхөн халзтай юм

	Хэлбэр галбирыг нь хараач

	Хэний азарганы үр юм бол?

	 

	Саруул магнай, өргөн өвчүүтэй

	Салтаа нь талбиун, урт хөлтэй 

	Хоёр чих нь согооны чих шиг

	Холоос харахад содон сайхан

	 

	Ханхар цээж ханагар ташаатай

	Халзан хээрийг харсан бүхэн

	Анхан өөрөө л таньсан юм шиг

	Арга үгүй хурдан шинжтэй гэлцэнэ.

	 

	Уяачин Дондогийн танил нөхөд

	Уван цуван цугларч ирээд

	Урьд хойноос нь шинжиж хараад

	Урамтай яриа дэлгэж байтал

	 

	Түрүүлсэн морь цоллуулах боллоо

	Түргэлээрэй шүдлэн мордох дөхлөө

	Хүүхдийг нь унуулаад асрын өмнө

	Хүргээд очоорой! гэж сандруу хүн

	 

	Олны дээгүүр хашхирч хэлчхээд

	Ондоо тийшээ харайлгаж одов

	Хөлс нь сэвэрч амьсгаа нь дарагдсан

	Хөнгөн цовоо хээр халзан

	 

	Овжин төрсөн Гэндэн хүүтэй

	Олны дундуур яаран тэмүүлж

	Уул шиг цэнхэр асруудын өмнө

	Учир зүггүй сандран очив.

	 

	Цэл залуугаас буурал болтлоо

	Цэнгэлт наадмын алтан талбайд

	Ялан түрүүлсэн хүлгүүдийн цолыг

	Яруу шүлгээр магтаж ирсэн

	 

	Хуучин цагийн сайхан эр

	Хул дүүрэн айраг аваад

	Хошуу дүрж гурав балгаад

	Хурсан олныг тойруулж хараад

	 

	— Уу, хүү минь гэж Гэндэнд өгөв

	Уусны нь дараа үлдсэн шавхрууг

	Ууц хондлой магнай дээр нь

	Урьд эртний заншил дагаж

	 

	Асган асган мялаах үеэр

	Аягүйцсэн хээр, чихээ хулмайж

	Ар тийшээ үргэмээр болсноо

	Амьтан хүнийг харан тайтгарч

	 

	Нэгийн тоотой хулсан пайзыг нь

	Нэр алдар нутаг хошуутай нь

	Хүндлэн өргөж цоллох эрийн

	Хүнгэнэсэн дууг чагнан зогсов,

	 

	Урьд эртнээс морины цол

	Уужим цээжтэй малчин хүний

	Уяран баяссан сэтгэлийн гүнээс

	Уран шүлгээр ундран гарч

	 

	Хурдан морьдын эх орноор

	Хуйвт уурга шиг суналзан тарж

	Үүдтэй өрхтэй айл бүхэнд

	Үүрдийн дурсгал болж үлддэг,

	 

	Сайхан заншлын ёсыг ёсолж

	Сайн хүлгийн өндөр цолоор

	Ардыг байтугай адгуусыг уяртал

	Анхны нь цолыг өгүүлэн дуурьсгав.

	 

	 

	Хээр алгийн анхны сонссон цол

	Урьд эртний

	Хөх монголын

	Улс гэрийн

	Их наадмын

	 

	Уяа дүүрэн

	Угсран сойгдон

	Уралдаад ирэх

	Олон хүлгийн дундаас

	 

	Онцын хурдаа гайхуулсан

	Онгон шалмаг морьдыг

	Орхин орхин өнгөрч

	Онцгой холоор түрүүлсэн

	 

	Хар л хээр зүстэй

	Хязаалан бор л зураатай

	Хаа нь цагаан тэмдэгтэй

	Хязаалан энэ л үрээг

	 

	Хамбын шавийн албат

	Халхын цуут уяачин

	Жасын хөх Дондог

	Ид л  адлаа гаргаж

	 

	Наран тусах газарт

	Наян хоног сойж

	Жавар тусах газарт

	Жаран хоног сойж

	 

	Ус л өвсийг нь тохируулж

	Унтлага арчилгааг нь тааруулж

	Урсах хөлсийг нь тохируулж

	Уяа барилыг нь олж

	 

	Түмэн хүлгийн давхианд

	Түүртэх нь үгүй болгож 

	Буман хүлгийн тоосонд

	Булагдах нь үгүй болгож

	 

	Унаганаас нь

	Уралдуулан сургаад

	Дааганаас нь

	Давхиулан сургаад

	 

	Даамай хурдан шинжийг нь

	Давтан тодруулж мэдээд

	Дардан холын замд

	Давхил юуг нь тааруулаад

	 

	Улс монголынхоо наадамд

	Уралдуулан цэнгүүлье ээ гэж

	Уян уян сойсон

	Удамт хурдан хүлгийн

	 

	Уужим их магнайд нь

	Чандмань эрдэнийн тэмдэгтэй

	Уран хоёр нүдэнд нь

	Усан болрын хаялгатай

	 

	Бадам дэвжадын уруултай

	Бат сайхан хөлтэй

	Зургаан өндөр нь тохирсон

	Зурган сайхан, чихтэй,

	 

	Буман эрдэнэ хүзүүтэй

	Буурцаг сайхан сүүлтэй

	Бутлаг сайхан сахалтай

	Босоо сайхан мундаатай

	 

	Хун цэнгийн дуутай

	Хулан тахийн хурдтай

	Дун бүрээ хамартай

	Тачир богино үстэй.

	 

	Бийр шингэн сүүлтэй

	Бэлгийн сайхан хошуутай 

	Хомбон дөрвөн туурайтай

	Бичиг ном шиг мөртэй

	 

	Залуу хүн унууштай

	Зандан эмээл тохууштай

	Замын хүн гайхууштай

	Залгуулж магтан дуулууштай

	 

	Холын замыг туулууштай

	Холбоо барин хурдлууштай

	Хотол олон бахдууштай

	Хожмын хүүхдэд яриуштай

	 

	Сүүтэй гүүний унага

	Сүртэй наадмын чимэг

	Удамт азарганы үр

	Улс хотлын бахархал

	 

	Нийт хүний дурыг татаж

	Нэмэн хурдлах чадалтай

	Даяар олны хүслийг татаж

	Дахин хурдлах тэнхээтэй

	 

	Хөвөн нимгэн тохомтой

	Хөвчийн модон эмээлтэй

	Хөнгөн модон дөрөөтэй

	Хөөрхөн цовоо хүүхэдтэй

	 

	Энэ л морийг өөрийг нь

	Эргэн эргэн шинжиж

	Арга сайхан биеийг нь

	Ахин ахин харваас

	 

	Арслангийн шинжтэй

	Аргамгийн байдалтай

	Жигүүртний шинжтэй

	Жинхэнэ хүлгийн байдалтай

	 

	Хайлаар мөнгөн завжаараа

	Хазаар даран хурдалдаг

	Хайсан хоёр чихээрээ

	Чагнан чагнан хурдалдаг

	 

	Хашхирах чимээ сонсоод

	Харайх эрч нь нэмэгддэг

	Гууглах чимээг сонсоод

	Гүйх эрч нь нэмэгддэг

	 

	Зуузай даран хурдалж

	Зуурын газарт үсэрдэг

	Амгай даран хурдалж

	Алсын газарт үсэрдэг

	 

	Ард олноо баясуулсан

	Алдарт хурдан энэ хүлэг

	 

	Уулын цаанаас

	Ундран гүйдэг

	Улам хойноо

	Нэмэн гүйдэг

	 

	Нэрлэвэл

	Хуй салхи шиг

	Нисвэл

	Хун шувуу шиг

	 

	Түмэн хүлгийн дундаас

	Түүртэлгүй түрүүлж 

	Мянган хүлгийн дундаас

	Мятралгүй түрүүлж

	 

	Мяндсан жолоог

	Сунган хурдалж

	Мянганы газрыг

	Эвхэн хурдалж

	Арвин шар талыг

	Атиртал нь дэгдэж

	Алсын хөтлийг

	Алхан дэгдэж

	 

	Ган дөрвөн туурайгаараа

	Газрын хөрсийг онгилон дэгдэж

	Барагдашгүй их хүчээрээ

	Бартаа бүхнийг даван хурдалж

	 

	Барианы газар

	Ойртон ирэхэд

	Баяссан олноо

	Угтан харахад

	 

	Дуутай мөндөр

	Дуулин харцага

	Ширүүн мөндөр

	Шилдэг шонхор

	 

	Аадар мэт

	Цахилзан ирдэг

	Аянга мэт

	Гялалзан ирдэг

	 

	Энэ моринд

	Эртний түүхийн

	Эр хоёр загалын шинж

	Энгүй шөрмөст хүлгийн шинж

	 

	Төгөлдөр бүрдсэнийг

	Төсөөлж хэлэхэд

	Дөрвөн хөлтэй ширээ шиг

	Дөрвөлжин зоотой арслан шиг

	 

	Уул хангайн буга шиг

	Усан цээлийн загас шиг

	Өлөн чоно гүйцэшгүй

	Өшөөтөн дайсан барьшгүй

	 

	Муу эзэнд учиршгүй

	Мухар ташуураар цохишгүй

	Харийн хүнд унуулшгүй

	Харын салхинд даруулшгүй

	 

	Булингарт усаар усалшгүй

	Буртаг газраар явуулшгүй

	Өргөн олны дурыг татагч

	Үнэн хурдан энэ хүлэг

	 

	Барагтай баригчийг дайрчихмаар

	Бага шиг хүүхдийг хийсгэчихмээр

	Харайн ирдэг

	Харцага шонхор

	 

	Дайрч ирдэг

	Дархан хүлэг

	Монгол морины

	Магад хүлэг

	 

	Ширүүн сум

	Шүүрдэг харцага

	Алдарт их төрийн

	Агуу их наадамд

	 

	Түрүүлж ирээд

	Төгс шинжээ

	Ахмад дээдэс

	Ариун номтон

	 

	Алтан ордныхны

	Алаг эрээн асрын өмнө

	Алтан жолоогоо

	Атгуулан байж

	 

	Эрэмгий шинжээ гайхуулан

	Алдар цолоо магтуулж

	Алтан амсартай

	Мөнгөн ёроолтой

	 

	Агар зандан хуланд

	Амсар дүүрэн хийсэн

	Амтат цагаан идээнийхээ

	Ариун сайхан дээж

	 

	Айргаар мэлтэн бялхуулж

	Аялгуу цолыг цоллогчоороо

	Агаарт цуурайтуулж

	Ард түмнийхээ өмнө

	 

	Гавал эрдэнэ

	Толгой юугаа мялаалгаж

	Газрын холыг туулсан

	Хондлой юугаа мялаалгаж

	 

	Эзэн хүнээ баясуулж

	Энгийн олныг сонирхуулж

	Баяр их наадмын

	Бадрах жавхааг тодотгон

	 

	Наадам бүгдэд түрүүлдэг

	Найр болгонд унуулдаг

	 

	Баатар эрийн

	Бахтай хань

	Бат цэргийн

	Хурдан унаа

	 

	Халх монголын сүрийг бадруулагч

	Харийн дайсны зоригийг шантраагч

	Хайрт эзний сэтгэлийг баясуулагч

	Хамаг олны хүслийг хангагч

	 

	Жиргэн нисэх шувуу шиг

	Жирэлзэн үзэгдэх зэрэглээ шиг

	Хөх монголын

	Хүлгийн дээд

	 

	Тод магнай

	Торгон жолоо

	Баярын магнай

	Бат идэр

	Хуйн адил

	Хурдан хүлэг ээ!

	 

	 

	Гуравдугаар бүлэг

	Гэндэн өвгөний дуртгал

	Хар бага насандаа би

	Халхад зартай хурдан морь 

	Хоёрын зэргийг унаж явлаа.

	Хожим санаад баярладаг юм.

	 

	Арав хүрээгүй насандаа

	Агуу даншгийн наадамд

	Алдарт буган халиуны

	Отгон уралдааг унасан сан

	 

	Олон их наадмуудад

	Олон удаа түрүүлсэн

	Бууршгүй алдартай

	Буган халиун морийг

	 

	Өтөлж зөнөх үеэр нь

	Өөрөө ирсэн уяанд нь

	Урмыг нь бодож надаар

	Унуулж нэг давхиулсан юм.

	 

	Хотол их наадамд

	Хорин тавд ирсэн сэн

	Энгүй хурдан энэ хүлгийн

	Эцсийн уралдаан тэр сэн

	 

	Асар удалгүй би

	Арван нэгтэй байхдаа

	Алдарт хээр алгийн

	Анхны уралдаанд нь унаж

	 

	Улсын даншиг наадамд

	Хязаалан насанд нь түрүүлж

	Учир ерөөлт айргаас нь

	Амсах азтай явсан юм.

	 

	Анх удаагаа түрүүлсэн

	Алдарт наадмаасаа хойш

	Арван жил дараалан

	Ааглан түрүүлж явсаар

	 

	«Түмний эх» гэдэг

	Онцгой алдрыг хүртэж

	Бумын хайрыг булаасан

	Онгон тэр хүлгийг

	 

	Ардын хувьсгал мандах

	Анхны жилийг хүртэл

	Баяр наадмын тоосонд

	Барааг нь харж явлаа, би

	 

	Өмнө зүгээс умар зүгт

	Өрнө зүгээс дорно зүгт

	Өнөр монгол орон даяар

	Өндөр алдар нь түгсэн

	 

	Хурдан тэр хүлгийг

	Хошуу нутгаараа магтаж

	Гэнэт цоорсон гавьяаг нь

	Гэр бүхэнд хэлэлцэж

	 

	Яриа магтаал дуулиа нь

	Яв явсаар эцэстээ

	Жинхэнэ эзэн Гунгаагийн

	Жижиг гэрт хүрсэн гэдэг

	 

	Бас, Гэлэгяримпэл гуайн 

	Баруун сонорыг дэлсэж

	Да... захирагчийн чихэнд

	Давын өмнө сонстож

	 

	Хожмын нэгэн наадам дээр

	Холын нутгаасаа зорьж

	Энэ гурван хүн

	Энд тэндээс ирцгээж

	 

	Төрийн их наадам дээр

	Түмний эхийн алдартай

	Хээр алгийг үзэцгээж

	Хэмжээ тоймгүй гайхацгааж

	 

	Харан шохоорхох нүдэнд нь

	Харуусал бахархлын нулимс

	Нэг мэлтийж, нэг больж

	Нэн ч их догдолсон гэдэг,

	 

	Даанч тэнэг явжээ, би

	Да... захирагчид өгөхдөө

	Хоёр морины дайварт

	Хоосон дагуулсныг яана!

	 

	Эрдэнийн сайхан хүлгийг

	Эзэмших заяа байсангүй

	Элээ халаг тоогүй! гэж

	Эрхэм Гэлэгяримпэл гасалжээ.

	 

	— Алдарт Дондог уяачин ч

	Аргагүй л таньдаг хүн юм даа

	Арван лангаар авахад нь

	Араас нь би шоолсон сон.

	 

	Өнөөдөр эргээд бодоход

	Өөрийгөө л шоолж дээ

	Өгөхгүй гэх минь яалаа! гэж

	Өнөөх Да... гуай үглэжээ.

	 

	Тэдний нөгөө талд

	Тэс өөрийг бодон

	Хэнэг ч үгүй зогсогч

	Хэрээ хөхлийн Гунгаа

	 

	— Даага явах насандаа

	Даахинаас салаагүй юм сан

	«Даахин дор хүлэг бий» гэж

	Даамай үнэн үг юм даа

	 

	Өөрийн минь ачилсан Яринпил гуайд

	Өгье гэж л өгсөн юм сан

	Сайн морь байж, яамай гэж

	Санаа минь амрах шиг боллоо.

	 

	Хээрийн бэлчээрт төрсөн

	Хээр азарганы минь үр дээ

	Олон аймагт магтуулаад

	Овоо л яваа юм байна даа,

	 

	Боллоо одоо, яах вэ

	Бор гэртээ харихдаа

	Амар сайхан явъя даа гэж

	Ард Гунгаа хэлсэн гэдэг.

	 

	Ийм л нэг сайхан

	Идтэй чадалтай морь

	Олон жилийн наадамд

	Онцгой тасарч түрүүлсэн юм

	 

	Хөх Дондог гуайн дүү

	Хөвчийн Пунцагдоржийнд

	Хөөрхий хээр алаг

	Хөгширч үхсэн гэдэг.

	 

	Одоо тэдний үр сад

	Орон хотоор бий байх!

	Онцгой тэр хүлгийн толгойг

	Онголж тахисаар яваа байх.

	 

	Урьдын тэр цагаас хойш

	Улсын даншиг наадмаас нааш

	Учир ихтэй он жилүүд

	Улирч зөндөө хуучирлаа.

	 

	Эгэл олон маань босож

	Эрх чөлөөгөө тэмцэж

	Ардын намаа байгуулж

	Ардчилсан төрөө цогцлуулж

	 

	Бүгд Найрамдах Бүрэн эрхт

	Монгол Ард Улс маань

	Хагас зуун жилийнхээ

	Хатуу шалгалтыг туулж

	 

	Хөрөнгөтний бус замаар

	Хөгжин цэцэглэж ирэхдээ

	Агуу Зөвлөлт Улстай

	Ахан дүүсэж нөхөрлөлөө

	 

	Алдарт хээр алгийн

	Ах, гуч, удам угсаа

	Ахин дахин төрсөөр

	Ард түмэн минь баяссаар

	 

	Өнө мөнхийн жаргал

	Өөдөлж ингэж мандахыг

	Өвгөн Гэндэн миний бие

	Үзэх хувьтай даа баярланам.

	 

	 

	Төгсгөл

	Үлгэр домог биш

	Үнэн явдлыг найруулж

	Бодлын зохиол бус

	Болсон явдлыг тодруулж

	 

	Нэр цохон гаргасан

	Нэгэн ийм найраглалыг

	Удаан жилээр оролдож

	Уншигч олондоо барилаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

